
عقیدت
حافظ اسرار سیفی(آرہ)

اے خدائے پاک اے رب کریم
تیری رحمت عام ہے بخشش عظیم
اے کہ تیری ذات نوری لم یزل
اے کہ تو ہے خالق حکم و عمل

اے کہ تو ہے مالک ارض و سما

اے کہ تو آقا ہے لولاک لما

تیری رحمت ہے محیط بے کراں 

تیری قدرت ہے صریح کن فکاں 

تجھ سے قائم ہے جہان رنگ و بو

فرش سے تا عرش مولا تو ہی تو

ہے اطاعت میں تری مخفی نجات

تو ہی اک رکھتا ہے لافانی صفات

شکر میں کرتا رہوں ہر آن میں 
صابر و شاکر رہوں اک نان میں 
عمر بھر سیفیؔ ہو زندہ صبر سے 

کلمہ پڑھتے نکلے اپنی قبر سے 

٭٭٭

حیدر علی ظفر
(دیگلور)

تو ہی ہے ابتدا اے خدا

تو ہی ہے انتہا اے خدا

دے رہی شاخ پر ہر کلی
یہ صدا اے خدا اے خدا

مجھ گناہ گار پر کر کرم

بخش دے ہر خطا اے خدا

چل پڑے کفر کی راہ پر

حق کا رستہ بتا اے خدا

لا شریک  لہ وحدہٗ

سب فنا تو بقا اے خدا

سارے عالم کا سلطان تو

تو ہی سب کا خدا اے خدا

روح تن سے جدا ہو اگر

ہو زباں پر خدا اے خدا

جگمگاتا یہ عالم رہے 

ہے ظفرؔ کی دعا اے خدا

٭٭٭

صابر فخرالدین

(یادگیر)

وقت تیرا ہے وقت بھی تو ہی
اے خدا میرا بخت بھی تو ہی
تو ہی رحمان ہے رحیم بھی ہے 

کسی درجے میں سخت بھی تو ہی
سارے عالم کا حکمراں بھی تو

صاحب تاج و تخت بھی تو ہی
میری سانسوں کی آمد آمد تو

 اور سانسوں کی رفت بھی تو ہی
عالم ہست و بود بھی تجھ سے 

مخزن ساز و رخت بھی تو ہی
جس کا سایا ہے سر پہ صابرؔ کے 

ایک ایسا درخت بھی تو ہی
٭٭٭
کرشن پرویزؔ

(کھرڑ)

کتنی عجیب دیکھئے شان رسول بھی
برسائے جس نے سب پہ ہی رحمت کے پھول بھی
جب بھی چلا ہوں جانب کعبہ، تو دشت کا

میرے لئے تو پھول بنا تھا، ببول بھی
دنیا کو کرتے اب بھی حقیقت سے روشناس

انمول گیان دیتے ہیں انؐ کے اصول بھی
جس کی زباں پہ نام نبیؐ گونجتا رہا

اللہ نے درگزر کی ہے اس کی تو بھول بھی
دولت ہے جس کے پاس یہ ایماں کی دوستو

اس سے خوش ہوئے ہیں دیکھو رسول بھی
رنج و الم کی یورشیں کافور ہو گئیں 
کھل کھل گئے ہیں  جا کے وہاں پر ملول بھی
دیدار کی تو بات ہی پرویز  اور ہے 

مجھ کو تو ہے قبول مدینے کی دھول بھی
٭٭٭
سید  صولت حسین قاضیؔ

(ممبئی)


گونجتا ہے اذانوں میں نام آپ کا

ذکر عالم میں ہے صبح شام آپ کا

درس قرآن ہے زندگی آپ کی
 اور کلام خدا ہے کلام آپ کا

وقت معراج روح الا میں نے کیا
اللہ اللہ کیا اہتمام آپ کا

آسمانوں پہ تھا قدسیوں کے میاں 
کس قدر عزت و احترام آپ کا

کوئی تفریق ان میں نہیں ہے مگر

انبیاء میں ہے ! اعلیٰ مقام آپ کا

لب سے امی سے نکلا ہوا معجزہ

کیا فصیح و بلیغ ہے کلام آپ کا

جاہ دنیا سے قاضیؔ کو مطلب نہیں 
بس یہ کہلائے آقا غلام آپ کا

٭٭٭
مرزا محمد صدیق مضطرؔ
(بیکانیر)

تمہارا ہوں جب تمہارا سرور عالم

ادھر بھی پھر نگاہ لطف ہو یا سرور عالم

جہاں بھی آپ کو جس نے پکارا سرور عالم

سہارا بن گئے ہیں آپ اس کا سرور عالم

فقیری بھی میری صد رشکِ سلطانی نہ ہو کیونکر
گدائے بے نوا ہوں جب تمہارا سرور عالم

حبیب کبریا  خیر الورا شمس الضحی تم ہو

کوئی ثانی تمہارا ہے نہ ہو گا سرور عالم

نہیں سنتا کوئی کس کو سنائیں داستان غم

جہاں میں اب نہیں کوئی کسی کا سرور عالم

سفینہ آ پھنسا ہے بحر عصیاں کے تلاطم میں 
مگر غم کیا جو تم ہو نا خدا یا سرور عالم

تمہارے حسن کا تھا عکس حسن حضرت یوسف
ہو تم نور حسن سراپا سرور عالم

مجھے سمجھاؤ گے کیا حضرت واعظ یہ سمجھاؤ

میری دنیا مدینہ ہے میری عقبیٰ سرور عالم

سکون قلب مضطرؔ کیوں نہ پائے وہ زمانے 

کہ جس نے ورد اپنا کر لیا یا سرور عالم

٭٭٭
محمد یعقوب الرحمن

شندے نگر،ایوت محل

ایوت محل میں نعت نگاری…ایک سرسری جائزہ

ایوت محل ضلع میں اردو ادب کی تاریخ کے تعلق سے گفتگو کی جائے تو ایک صدی پہلے یہاں طویل خاموشی دکھائی دے گی۔ البتہ بیسویں صدی کی دوسری دہائی میں چند مقامات پرکم از کم زمیندار گھرانوں میں اس وقت کے اہم علمی و ادبی رسائل آنے لگے تھے۔ گونڈواکٹری، قلمب، کالی، آمکینی، مینڈلہ، ڈھانکی و کانڈلی جیسے چھوٹے چھوٹے قصبات میں قدیم رسائل کافی تعداد میں موجود تھے۔ جس کی بنا پر کہا جا سکتا ہے کہ برار کے دوسرے اضلاع میں تخلیقی ادب کے دھارے جب بہہ رہے تھے تو اس وقت ایوت محل میں ادبی رسائل کی ورق گردانی کا عمل جاری تھا۔ ۱۹۲۰ء؁ کے بعد چند لوگوں نے رسائل میں اپنی تخلیقات چھپوانے کی طرف توجہ دی۔ اس سلسلہ کی ایک اہم کڑی آمکینی کے زمیندار حکیم انوار محمد خاں مرحوم کی کوشش سنگ میل کی حیثیت رکھتی ہے۔ حکیم انوار محمد خاں کامل مرحوم نے ۱۹۲۶ء؁ میں پوسد  اور واشم کے خوش فکر شعرا کی تخلیقات  ’’مراۃ السخن‘‘  نامی کتاب میں پیش کیں۔
ایوت محل ضلع میں نعت نگاری کا جائزہ لیا جائے تو یہی کہا جا سکتا ہے کہ شعرا حضرات نے نعت نگاری کی طرف نہ صرف توجہ دی ہے بلکہ اس صنف سخن سے اپنی دلچسپی کا اظہار کر نے میں کبھی کوتاہی نہیں برتی۔ ایوت محل ضلع میں نعت نگاری کا سرسری جائزہ قلمبند کر نے کا خیال آیا تو راقم الحروف نے مواد کی تلاش شروع کر دی۔ پہلی بار احساس ہوا کہ یہ کام اتنا آسان نہیں ہے جتنا نظر آتا ہے۔ اس موضوع پر شعرا حضرات کی تمام تخلیقات کے ملنے کا انتظار کرتا تو زندگی کے باقی دن کم پڑتے۔ اس لیے جو بھی نعت مل گئی اس کے چند اشعار نوٹ کر لیے۔ ظاہر ہے اس انتخاب سے ایوت محل ضلع میں نعت نگاری کے درجہ کا تعین ممکن نہیں لیکن اس جانب اسے پہلا قدم ضرور کہہ سکتے ہیں۔
کسی بھی موضوع پر علمی و ادبی گفتگو کے لیے قلمکاروں کی ترتیب میں حفظ مراتب کا خیال بڑی اہمیت رکھتا ہے۔ اس کے لیے مضمون نگار کا موضوع پر قدرت رکھنا ضروری ہے۔ ایک عام قاری یہ فیصلہ کر بیٹھے تو بحث و مباحثے کی گنجائش نکل آئے گی اس لیے زیر نظر سطور میں شعرا کرام کی ترتیب کو ان کے ادبی مراتب کی بجائے تخلص کو بنیاد بنا کر حروف تہجی کے اعتبار سے پیش کیا گیا ہے۔

پروفیسر نجیب احمد خاں آذرؔ:نام نجیب احمد خاں ، تخلص آذر، نہرو مہاودیالیہ نیر میں اردو و فارسی کے استاد ہیں۔ شعر و شاعری کا صاف ستھرا ذوق رکھتے ہیں۔ علمی و ادبی تقریبات میں بڑھ چڑھ کر حصہ لیتے ہیں۔ غزل کے شاعر ہیں۔ نعت پاکؐ کے تعلق سے ان کا خیال ہے کہ :

 ’’نعت نبی کا تعلق صرف فن سے نہیں بلکہ آپؐ کے عشق و عقیدت کی فراوانی سے ہے۔‘‘ 

یہی جذبہ آذرؔ صاحب کے نعتیہ کلام کا طرۂ امتیاز ہے۔ چند نعتیہ اشعار ملاحظہ فرمائیں :

از آسماں تا اس زمیں ، تم سا کہیں کوئی نہیں 
یا رحمت اللعالمین یا رحمت اللعالمین
کشف الدجیٰ، نورالھدیٰ مداح تمہارا ہے خدا

یا رحمت اللعالمین یا رحمت اللعالمین
اشہر اسمٰعیل:عتیق الرحمن نام ہے۔ قلمی نام اشہر اسمٰعیل۔ داروہ پنچایت سمیتی میں کیندر پرمکھ کے فرائض انجام دے رہے ہیں۔ ملک کے اہم ادبی رسائل میں نثری تخلیقات شائع ہو چکی ہیں۔ صاف ستھری نثر لکھنے کے لیے مشہور ہیں۔ شاعری میں سنجیدہ و صالح افکار کے ترجمان ہیں۔ نمونہ کلام:

حق، صداقت، علم کے روشن خزینے آ گئے 

آپؐ آئے ظلمت شب کو پسینے آ گئے 

دل نے چاہا ٹوٹ جائے روح کا یہ پیرہن
قافلے جب جب تصور کے مدینے آ گئے 

ماں کے قدموں تلے آباد جنت کر گئے 

بیٹیاں رحمت بنیں جب کملی والے آ گئے 

محمد علی بانیؔ:محمد علی بانیؔ صاحب نگر پریشد اردو اسکول سے بحیثیت صدر مدرس سبکدوش ہو چکے ہیں۔ ایام طالب علمی سے شعر و شاعری کا ذوق ہے۔ بہت کم کہتے ہیں لیکن اچھا کہتے ہیں۔ شاعری کی ابتدا حمد و نعت نگاری سے کی۔ ان کی نعت کے چند اشعار پیش کرتا ہوں :

آپ محبوب خدا ہیں یا نبیؐ
حورو غلاماں سب فدا ہیں یا نبیؐ
دین حق عالم میں پھیلا آپ سے 

آپ ہی نور الھدیٰ ہیں یا نبیؐ
بانیؔ ہے لطف و کرم کا منتظر

آپ کیا ہم سے خفا ہیں یا نبیؐ
ایڈوکیٹ عبدالجلیل کمال پاشا: ایوت محل پریشد کے محکمہ تعلیم میں ملازمت سے سبکدوش ہونے کے بعد وکالت کرتے ہیں۔ اپنے علاقے میں شاعر انقلاب کی حیثیت سے جانے جاتے ہیں۔ پاشاؔ صاحب کی ادبی زندگی کا آغاز، افسانہ نگاری سے ہوا۔ ماہنامہ  ’’آج کل‘‘   اور ماہنامہ  ’’ماہ نو‘‘  میں ان کے افسانے شائع ہو کر ادبی حلقوں میں پسندیدہ نظروں سے دیکھے گئے۔ شاعری میں اخلاقی قدروں کے ترجمان ہیں۔ بڑھتی ہوئی بے راہ روی  اور جدید مسائل پر گہری نظر رکھتے ہیں۔ یہی وجہ ہے کہ مشاعروں میں بھی پسند کیے جاتے ہیں۔ نعتیہ اشعار بطور نمونہ پیش ہیں :

جس کو دنیا میں محمدؐ سے محبت ہو گی
حشر میں اس پہ خداوند کی رحمت ہو گی
رات دن عشق محمدؐ میں جو کھویا ہو گا

خواب میں اس کو محمدؐ کی بشارت ہو گی
جس کسی کو ہے محمدؐ کی شفاعت پر یقیں 
حشر میں اس کی یقیناً ہی شفاعت ہو گی
عبدالرحیم سحر براری: مہاراشٹر اسٹیٹ ٹرانسپورٹ کارپوریشن میں ملازمت کی مدت پوری ہونے کے بعد ریٹائر ہو چکے ہیں۔ غزل کے شاعر ہیں۔ اپنے کلام و ترنم کی وجہ سے مشاعروں میں بھی پسند کیے جاتے ہیں۔ اردو رسائل و اخبارات میں کلام شائع ہوتا ہے۔ ایک بند ملاحظہ فرمائیں :

نہ عزت کام آئیگی، نہ دولت کام آئیگی
نہ شہرت  اور نہ جھوٹی شان و شوکت کام آئیگی
نہ تاج و تخت نہ یہ حکومت کام آئیگی
یہی ایک شئے ہے جو روز قیامت کام آئیگی
گنہگاروں محمدؐ کی شفاعت کام آئیگی
محمد اکبر شارد:درس و تدریس کے مقدس پیشے سے منسلک تھے۔ دو ماہ قبل نگر پریشد اردو اسکول کے صدر مدرس کی حیثیت سے سبکدوش ہو چکے ہیں۔مہاراشٹر اردو اکاڈمی کے رکن بھی رہے۔ شہر کی مختلف سماجی ادبی انجمنوں سے منسلک ہیں۔ حضرت مصور کارنجوی مرحوم سے متاثر ہیں۔ نظم کے کامیاب شاعر ہیں۔ چھپنے چھپوانے میں دلچسپی نہیں ورنہ صاحب کتاب ہو گئے ہوتے۔ مشاعروں میں لوگ انہیں توجہ سے سنتے ہیں۔ نعتیہ اشعار بطور نمونہ پیش ہیں :

آپؐ ہیں سلطان دیں میرے نبیؐ
ہے مجھے کامل یقیں میرے نبیؐ
حسن یوسفؑ بھی ہے شرمایا ہوا

آپ ہیں ایسے حسیں میرے نبیؐ
آپ کے قدم مبارک کے طفیل
بن گئی جنت زمیں میرے نبیؐ
غلام طیب پاشا شباب:غلام طیب پاشا شباب کا وطن ناندیڑ ہے۔ ملازمت کے سلسلہ میں ایوت محل آئے  اور یہیں کے ہو کر رہ گئے۔ سائنس کے استاد ہے مگر آج کل ضلع پریشد ہائی اسکول چال برڈی میں صدر مدرس کے فرائض انجام دے رہے ہیں۔ علمی و ادبی تقریبات کے انعقاد کے لیے ہمیشہ تیار رہتے ہیں۔ مراٹھی زبان والوں کو اردو  پڑھاتے پڑھاتے مراٹھی سیکھ گئے۔ مراٹھی میں بھی لکھنے لگے ہیں۔ ملی مسائل پر گہری نظر رکھتے ہیں۔ نعت پاکؐ کے چند اشعار ملاحظہ فرمائیں :

آپؐ آئے سنبھل گئی دنیا
پل ہی پل میں بدل گئی دنیا
آ کے محنت کشوں کی بانہوں میں 
موم بن کر پگھل گئی دنیا
عدل و انصاف کی اذاں سن کر

منکروں کی دہل گئی دنیا
گونج اٹھا جو کلمہ توحید
ظلمتوں سے نکل گئی دنیا
جن کے صدقے میں دو جہاں بنے 

کائناتوں میں لاجواب ہے وہؐ

عدل و انصاف کا نصاب ہے وہؐ

حکمتوں سے بھری کتاب ہے وہؐ

نصراللہ خاں شر ر مرحوم: وطن عزیز ملکاپور تھا۔ ملازمت کے سلسلہ میں ایوت محل پہنچے۔ بروک بانڈ چائے کمپنی میں منیجر کے عہدہ سے سبکدوش ہوئے۔ اردو کے سلسلہ میں ہمیشہ پہلی قطار میں رہتے۔ شاعری کا صاف ستھرا مذاق رکھتے تھے۔ اردو کی کسی بھی تقریب کے سلسلہ میں جب بھی انہیں تکلیف دی فوراً حاضر ہو جاتے۔ اردو دوست تھے۔ نعت پاک کے چند اشعار پیش کرتا ہوں :

شدت غم سے پریشاں ، غم مٹانے آ گئے 

ہم دیار مصطفی میں چین پانے آ گئے 

جب سے دامن آپ کا ہاتھوں میں میرے آ گیا

مجھ کو جینے کے نئے سو سو بہانے آ گئے 

ایڈوکیٹ مصطفی بیگ صابر مصوری: حضرت مصور کارنجوی مرحوم کے عزیز ترین شاگرد ہیں۔ کورٹ میں ملازمت کرتے ہوئے وکالت کا امتحان پاس کر لیا۔ وکالت کرتے ہیں لیکن وکیلوں جیسی بات نہیں۔ طبیعت میں بلا کی انکساری ہے۔ خیالات میں پاکیزگی  اور کلام میں پختگی کے اعتبار سے ایوت محل کے معتبر و محترم شعرا میں شمار ہوتا ہے۔ ایوت محل میں تقریباً ہر مشاعرہ میں نعتؐ پڑھنے کے لئے صابر صاحب کو مدعو کیا جاتا ہے۔ نام و نمود سے دور رہ کر حمد و نعت پاک کے ذریعہ صالح و تعمیری افکار کی ترجمانی حضرت صابر مصوری کی پہچان ہے۔ اردو زبان کے شاعر ہی نہیں بلکہ اس زبان کے دوست بھی ہیں۔ ایوت محل میں نعتیہ رنگ کی شاعری کے لئے پہلی نظر آپ پر جاتی ہے۔ نمونہ کلام پیش ہے :

عیسیٰؑ کو جن پہ ناز ہے وہ چارہ گر ہیں آپؐ

پیچھے ہیں جن کے خضرؑ بھی وہ راہبر ہیں آپؐ

شمس و قمر بھی ہیچ ہیں تمثیل کے لئے 

سچ تو یہ ہے کہ غیرت شمس و قمر ہیں آپؐ

جس نور کی جھلک بھی نہ دیکھی کلیمؑ نے 

وہ نور تھا نگاہ میں وہ دیدہ ور ہیں آپؐ

آیا کرم کا ذکر تو صابرؔ کا ذکر کیا
کونین معترف ہے کہ خیر البشر ہیں آپؐ

خان حسنین عاقب:خان حسنین عاقب کا وطن آکولہ ہے۔ ملازمت کے سلسلہ میں مصور کارنجوی مرحوم کے وطن ثانی پوسد میں قوم کے معماروں کو انگریزی پڑھاتے ہیں ایوت محل ضلع کی علمی و ادبی تقریبات میں عاقب کی شرکت لازمی سی ہو گئی ہے۔ ہندوستان کے اہم ادبی رسالوں میں اپنی تخلیقات کی اشاعت کی وجہ سے ایوت محل ضلع کی شناخت مستحکم کر رہے ہیں۔ غزل کے شاعر ہیں۔نظمیں  اور ماہیوں کی وجہ سے بھی ادبی حلقوں میں قدر کی نگاہوں سے دیکھے جاتے ہیں۔ انگریزی میں شاعری کر نے کی وجہ سے عاقب کے تذکرے بیرون ملک بھی سنے جا رہے ہیں۔ نعت پاک کے چند اشعار پیش ہیں :

ظلمتیں چھٹ گئی، یہ پیام آ گیا

صبح دم روشنی کا امام آ گیا

ذکر احمدؐ پہ ہے ختم سب مدحتیں 
اے قلم ٹھہر وقت قیام آ گیا

با خبر با ادب سر کو خم کیجئے 
میرے لب پہ محمدؐ کا نام آ گیا

امی رعلی فنی:ایوت محل ضلع میں طنز و مزاحیہ شاعری کی نمائندگی کے لیے بس ایک نام ہے وہ ہے امیر علی فنی۔ فنی مہاراشٹر کے علاوہ دوسری ریاستوں میں بھی مشاعرے پڑھ چکے ہیں۔ طنزو مزاح کے میدان کا شاعر بارگاہ نبوتؐ میں جب شعروں کا نذرانہ پیش کرتا ہے تو یقین نہیں آتا کہ یہ وہی فنی ہے جو قہقہوں کی جھڑی لگا دیتا ہے۔ نعت پاکؐ کے چند اشعار ملاحظہ فرمائیں :

رہتے تھے ورنہ آج جہالت میں گم سبھی
دل میں ہمارے آپؐ سے جاگا شعور ہے 

روضے کو چومتے ہیں تصور میں ہر گھڑی
روضہ ترا گو شاہ مدیں ہم سے دور ہے 

جب بھی ذکر حضور ہوتا ہے 

سب کے چہرے پہ نور ہوتا ہے 

جو بھی درس قرآں سنے فنی
اس کو حاصل شعور ہوتا ہے 

رحمن خان گلشن بیابانی:نام رحمن خان، وطن اچلپور، ملازمت کے سلسلہ میں ضلع ایوت محل کی تحصیل نیر میں قیام ہے۔ درس و تدریس کے پیشے سے وابستہ ہیں۔ خوش فکر شاعر ہیں۔ مہاراشٹر  اور دوسری ریاستوں میں مشاعرے پڑھ چکے ہیں۔ اپنے کلام و ترنم کی وجہ سے مقبول ہیں۔ معیاری ادبی رسائل میں کلام شائع ہوتا ہے۔ مجموعہ کلام  ’’لاتخف‘‘  زیر طبع ہے۔ نمونہ کلام ملاحظہ فرمائیں :

آؤ کہ چلیں ہم تم اے یار مدینے میں 
رہتے ہیں نبیوں کے سردار مدینے میں 
مٹی میں مدینے کی تاثیر ہے کچھ ایسی
پاتے ہیں شفا سب ہی بیمار مدینے میں 
اللہ نے چاہا تو ایک روز مجھے گلشن

جا کر یہ سنانے ہیں اشعار مدینے میں 
خواجہ معین الدین مخلص مصوری:خواجہ معین الدین مخلص مصوری کا شمار ضلع کے کہنہ مشق شعرا میں ہوتا ہے۔ درس و تدریس کے پیشے سے سبکدوش ہونے کے بعد پورا وقت اردو کے شعری ادب کی تخلیق  اور نوجوانوں میں شعری ذوق پیدا کر نے میں صرف کرتے ہیں۔ مخلص صاحب کا وطن قلمنوری ضلع پربھنی ہے لیکن ملازمت  اور مصور کارنجوی کی محبت و عقیدت نے پوسد میں قیام کر نے پر مجبور کر دیا۔ مخلص مصوری نے اپنے استاد مصور کارنجوی مرحوم کی صحیح معنوں میں خدمت کی ہے۔ مصور کارنجوی مرحوم کے عزیز ترین شاگردوں میں شمار ہوتا ہے۔ مخلص مصوری کا مجموعہ کلام  ’’صدف صدف موتی‘‘ ۱۹۹۹ء؁ میں شائع ہو کر نقادانِ فن سے خراج تحسین وصول کر چکا ہے۔ نعتوں کا مجموعہ  ’’صدائے سرمدی‘‘  بہت جلد اردو کے با ذوق قارئین کے ہاتھوں میں ہو گا۔ ان کی تحریر کردہ نعتوں کا آڈیو کیسٹ عوام میں بے حد مقبول ہوا۔ نمونہ کلام پیش ہے :

طالب و مطلوب میں دل کھول کر باتیں ہوئیں 
عرش اعظم پر رسائی آپ کی اچھی لگی
آرزو مہر نبوت دیکھنے کی دل میں تھی
راز کھلنے پر  ’’عکاشہ‘‘  کی خوشی اچھی لگی
مسلم و مشرک نہ دیکھا فیصلہ جب بھی کیا
یا شہہ دیں آپؐ کی یہ منصفی اچھی لگی
مدینہ نگر ہے بسانے کے قابل

پلٹ کر وہاں سے نہ آنے کے قابل

سلامت ہیں اعضاء ابھی میرے آقا

ابھی ہوں مدینہ بلانے کے قابل

عرب لڑکیاں زندہ کرتے تھے در گور

تمہاریؐ بدولت بلا یہ ٹلی ہے 

کرے کیوں نہ ناز اپنی فطرت پہ خوشبو

پسینے کی مرہون منت رہی ہے 

حضرت مرزا احمد بیگ مصور کارنجوی: آج بھی یہی محسوس ہوتا ہے کہ وہ ابھی ابھی ہمارے درمیان تھے۔مہاراشٹر کی اردو ادبی دنیا میں ایوت محل ضلع کی شناخت کا سہرا حضرت مرزا احمد بیگ مصور کارنجوی مرحوم کے سر جاتا ہے۔ آج بھی ان کا نام بڑے عزت و احترام سے لیا جاتا ہے۔ہر چند کہ ان کا وطن کارنجہ ضلع آکولہ تھا۔ لیکن ملازمت  اور ادبی ماحول نے حضرت کو پوسد میں رہنے کے لیے مجبور کر دیا۔ اپنے ہم خیال احباب کے ساتھ مل بیٹھ کر اردو کی شمع روشن کی۔ چار شعری مجموعے شائع ہوئے۔ مصور کارنجوی مرحوم کی خدمت کا حق ان کے شاگرد رشید مخلص مصوری نے واقعی ادا  کیا۔ مدھیہ پردیش کی ایک ادبی انجمن نے انہیں  ’’مانی سخن‘‘  کا خطاب عطا کیا۔ پروفیسر لطیف احمد  سبحانی ان کے تعلق سے لکھتے ہیں :

 ’’بیان کی سادگی، تخیل کی بلند پروازی، احساسات کی گہرائی  اور خیالات کی برجستگی ان کے کلام کی ممتاز خصوصیات ہیں۔‘‘ 

نعت پاکؐ کے چند اشعار پیش ہیں :

بتاؤ تو کسی نے راہبر ایسا بھی دیکھا ہے 

حق و صدق و صفا کا مستقر ایسا بھی دیکھا ہے 

خدا کی خاص جس پر نظر ایسا بھی دیکھا ہے 

نبی دیکھے ہیں دنیا نے مگر ایسا بھی دیکھا ہے 

کہ جس کو اپنی امت کی خطاؤں پر بھی پیار آئے 

مثیل کیا وجود عدیم المثال کی
توصیف کیا حضورؐ کے حسن کمال کی
ممکن نہیں رسائی شعور و خیال کی
تصور کیا بناؤں مصور جمال کی
حق یہ کہ ہر کمال کی ایک انتہا ہیں آپؐ

سید  اعجاز حسین، منصور اعجاز:سید  اعجاز حسین کا وطن تلے گاؤں دساسر ہے۔ کسی زمانے میں جوش تخلص رہا۔ آج کل منصور اعجاز کے قلمی نام سے ہندوستان کے معیاری ادبی رسائل میں ایوت محل ضلع کی شناخت قائم کیے ہوئے ہیں۔ منصور اعجاز روایات کے منکر نہیں لیکن جدید لب و لہجہ کے قائل ضرور ہیں۔ دور جدید کے سیاسی، سماجی و معاشی مسائل نے منصور اعجاز کو حق گو بنا دیا ہے۔ وہ منافق نہیں۔ منصور اعجاز نظم کے شاعر ہیں۔ جدید لب و لہجہ کے اس شاعر کو اعلیٰ ادبی رسائل بڑے شوق سے چھاپتے ہیں۔ منصور اعجاز اردو کے علاوہ ہندی  اور مراٹھی میں لکھتے ہیں۔ اردو والوں کے لیے کچھ  اور مراٹھی والوں کے لیے کچھ  اور لکھنا ان کے نزدیک منافقت ہے ان کی اردو نظموں کا مراٹھی ترجمہ  ’’زیرہند‘‘  کے نام سے شائع ہو چکا ہے۔  ’’چاندنی کا درد‘‘  ان کا پہلا مجموعہ کلام ہے جس پر ملک کی اہم ادبی شخصیات کے خیالات پڑھنے سے تعلق رکھتے ہیں۔ نعتیہ رنگ کے اشعار ملاحظہ فرمائیں :

تو نہیں ہے تو پھر دوسرا کون ہے 

ان اندھیروں میں روشن دیا کون ہے 

حشر میں جو سب کے آگے آگے ہو گا وہ رسولؐ

میرا رہبر، رہنما، وہ ساقی کوثر مرا

حضور صلعم کی خدمت میں پیش ایک نظم کا آخری بند ملاحظہ فرمائیں :

پھر غریب امت کو/اپنے رب کی جانب سے /عزم و حوصلہ دے دو/مرتضیٰ کے شیروں کا

بطحیٰ کے دلیروں کا/جوش و ولولہ دے دو/اس غریب امت پر/یہ کرم بھی ہو جائے 

رحمت دو عالم پھر/آج یوں بھی ہو جائے /ہم سے کھو گئی عظمت/ایک بار مل جائے …ایک بار مل جائے 

مرزا انصار اللہ بیگ کیفؔ:مرزا انصار اللہ بیگ نام  اور کیفؔ تخلص ہے۔ وطن کالی تعلقہ پوسد ہے۔ محکمہ آبپاشی میں ملازمت کی۔ مزدور یونینوں سے تعلق رہا۔ شاعری کا شوق طالب علمی کے زمانے سے تھا۔ مزدور یونین سے تعلق ہونے کی وجہ سے عوامی مسائل پر  گہری نظر رہی جس کی چھاپ ان کی شاعری میں نظر آتی ہے۔ غزل کے شاعر ہیں۔ ’’عکس تنہائی‘‘  کے نام سے مجموعہ کلام شائع ہو چکا ہے۔ ایک نعت پاکؐ  کا آخری بند ملاحظہ فرمائیں :

گو کیف دعا گو ہے یوں بن کے ایک عاصی
پر اس نے سبھی عمر غریبوں میں لٹا دی
ایمان ہے اپنا کہ شفاعت وہ کریں گے 

جنت کے ہیں حقدار تو جنت میں رہیں گے 

رحمت ہے جو ان کی شفاعت میں بسی ہے 

سکھ نیند کھجوروں کی چٹائی میں چھپی ہے 

عبدالقدوس ناطقؔ مرحوم:ایوت محل سے ۳۳کلومیٹر کے فاصلہ پر ایک چھوٹی سی بستی نیر واقع ہے۔ کسی زمانے میں عبدالقدوس ناطق کی وجہ سے اردو شاعری کی شمع روشن تھی۔ ناطق مرحوم نے داغ دہلوی کے شاگرد مہر  گوالیاری کے آگے زانوئے ادب تہہ کیا تھا۔ ناطق صاحب زبان کے پارکھ تھے۔ زبان کے معاملہ میں کسی سے سمجھوتے کے قائل نہ تھے۔ معیاری رسائل میں ان کی تخلیقات شائع ہوتی تھیں۔ ایک نعت پاک کے چند اشعار پیش ہیں :

خدا جب نکھارے مدینے کی گلیاں 
صبا کیا سنوارے مدینے کی گلیاں 
جو رحمت کا دریا دیار نبیؐ ہے 

تو ہیں اس کے دھارے مدینے کی گلیاں 
جمال نبیؐ سے منور ہوئے ہیں 
فلک، چاند، تارے مدینے کی گلیاں 
سنواریں گی ناطق بروز قیامت
مقدر ہمارے مدینے کی گلیاں 
سرفراز خان ندیمؔ:سرفراز خاں کا وطن ارنی ہے۔ ندیم تخلص ہے۔ اردو کے علاوہ ہندی زبان میں بھی لکھتے ہیں۔ ضلع پریشد اردو ہائی اسکول پانڈھرکیوڑہ میں مدرس ہیں۔ شاعری کے علاوہ ڈرامہ نویسی میں بھی دلچسپی رکھتے ہیں۔ ایک نعت کے چند اشعار پیش ہیں :    

آپ آئے تو زندگی آئی
ایک نئی سمت دور نے پائی
آپ نعمت ہیں دو جہاں کے لیے 
کتنے احساں ہر کسی پہ کیے 
آپ صبر و رضا کے پیکر ہیں 
دور کے آخری پیمبر ہیں 
عقل قاصر زباں میں تاب کہاں 

خوبیاں ساری کیسے ہو گی بیاں 
آخر میں اعتراف کرتا ہوں کہ باوجود کوششوں کے کئی اہم نام  اور ان کا کلام زیر نظر مضمون میں نہ آ سکا۔ وجوہات لکھنے بیٹھتا ہوں تو ایک مضمون  اور تیار ہو جائے گا۔ انشاء اللہ آئندہ یہی کوشش ہو گی کہ ان کی خدمات بھی صفحہ قرطاس پر آ جائے۔

٭٭٭
ڈاکٹر محمد شرف الدین ساحل

حیدری روڈ، مومن پورہ، ناگپور۔۴۴۰۰۱۸(مہاراشٹر)

عاصی ناگپوری  اور صفات الانبیا
ماہنامہ قرطاس، ناگپور کے جولائی، اگست ۱۹۹۶ء کے شمارے میں جناب ڈاکٹر سید  عبدالرحیم صاحب(سابق ڈائرکٹر وسنت راؤنائک انسٹی ٹیوٹ آف آرٹس اینڈسوشل سائنسز، ناگپور) کا ایک تحقیقی مضمون بعنوان   ’’عاصی ناگپور کی تصنیف صفات الانبیاء، ایک نایاب مخطوطہ‘‘  شائع ہوا ہے۔ انھیں یہ مخطوطہ درگاہ حضرت پیر محمد شاہ ٹرسٹ، احمدآباد کی قیمتی لائبریری سے لائبریری میں موجود مخطوطات کی وضاحتی فہرست کی ترتیب کے وقت ہاتھ آیا۔ اس کے مرتبین میں موصوف بھی شامل تھے۔

ناگپور کا ہونے کے ناطے ڈاکٹر صاحب نے ۴۹۶صفحات پر مشتمل اس ضخیم مخطوطے سے دلچسپی لی۔ انھوں نے مجھ کو اس کی اطلاع دی۔ میری درخواست پر لائبریری سے اس کی زیراکس کاپی حاصل کی۔ زیراکس کاپی میرے حوالے کر نے سے پہلے اس کا مطالعہ کیا  اور میری مطبوعہ کتاب ناگپور میں اردو کا ارتقائی سفر میں موجود ناگپور کے پہلے شاعر لالہ پیم چند کے ذکر سے تقابل کر کے یہ فیصلہ کیا:

 ’’یہ مخطوطہ دراصل ناگپور کے ایک غیر معروف شاعر عاصی کی تصنیف ہے۔ ۱۲۱۲ھ(۱۷۹۸ء۔ ۱۷۹۷ء) میں عاصی ناگپوری نے صفات الانبیا کے عنوان سے قصص الانبیا(فارسی) کا اردو میں منظوم ترجمہ کیا تھا۔ سن تصنیف سے پتہ چلتا ہے کہ یہ منظوم ترجمہ ناگپور کی ادبی تاریخ میں سب سے قدیم ترجمہ ہے۔ اس کے دو سال بعد یعنی ۱۲۱۴ھ میں لالہ پیم چند نے شاہ نامہ کا اردو ترجمہ پیش کیا تھا، جسے ڈاکٹر شرف الدین ساحل نے سب سے قدیم ترجمہ قرار دیا ہے۔‘‘ (ناگپور میں اردو کا ارتقائی سفر، ص:۱۷،۱۹)

اس طرح ڈاکٹر صاحب نے فاضلانہ تحقیق سے اپنے مضمون میں یہ بات ثابت کی ہے کہ ناگپور کا پہلا شاعر پیم چند نہیں عاصی ہے۔ یہیں سے ان کے تعارف میں یہ لکھا جانے لگا کہ موصوف نے ناگپور کے پہلے شاعر کی دریافت کی۔میں بہت ہی احترام کے ساتھ اس تحقیق کے سلسلے میں کچھ عرض کرنا چاہتا ہوں۔
(۱)  میں نے اپنی کتاب ناگپور میں اردو کا ارتقائی سفر میں پیم چند کو قطعی طور سے ناگپور کا پہلا شاعر قرار نہیں دیا ہے بلکہ بہت احتیاط سے یہ لکھا ہے :

 ’’کافی تلاش کے بعد برہان شاہ کے دربار سے منسلک ایک شاعر لالہ پیم چند کے ترجمہ شاہ نامہ کے ایک قلمی نسخے کا  پتہ چل سکا ہے  اور یہی ہماری اب تک کی تحقیق کے نتیجے میں ناگپور کا پہلا شاعر قرار پاتا ہے۔‘‘  (ناگپور میں اردو کا ارتقائی سفر،ص:۱۵)
(۲)  ڈاکٹر صاحب کے مضمون سے یہ بات ظاہر ہوتی ہے کہ عاصی نے صفات الانبیا کا سالِ تصنیف ۱۲۱۲ھ(۱۷۹۸ء -۱۷۹۷ء) کتاب میں موجود باب بعنوان  ’’در بیان مرتب کتاب‘‘  میں اس طرح بتایا ہے :

جب صفات الانبیا کیا تمام

سن تھا بارہ سو پہ بارہ سال عام

جب مرتب میں کیا نامہ کمال

سن تھا بارا (سو کے اوپر بارا سال)

(۳)  ڈاکٹر صاحب کے مضمون سے یہ بات بھی ظاہر ہوتی ہے کہ اس کتاب میں  ’’در بیان شہر ناگپور‘‘  کے عنوان سے ایک علاحدہ باب ہے۔ اس میں عاصی نے مرہٹہ راجہ رگھوجی بھوسلہ ثانی (ف:۱۸۱۶ء) کے بعد راجہ بہرام شاہ (ف:۱۸۲۱ء) کی اس طرح تعریف کی ہے :

شہر کے ظلّہ میں دیو گڑھ تخت گاہ

فلک درجہ راجۂ بہرام شاہ

راج میں اس کے رعیت پر امن

واں کی سب خلقت جوں مانندِ چمن

ان شعروں سے یہ بات ثابت ہوتی ہے کہ عاصی کی کتاب صفات الانبیا کا تعلق راجہ بہرام شاہ کے دور (۱۷۹۶ء-۱۸۲۱ء) سے ہے۔

(۴)  ڈاکٹر صاحب کے مضمون سے یہ بات بھی معلوم ہوتی ہے کہ کتاب صفات الانبیا کے قلمی نسخے کا آخری صفحہ ناقص ہے۔ نیز مضمون میں کہیں ترقیمہ نہیں ملتا۔ شاید ترقیمہ مخطوطہ میں نہ ہو۔

(۵)  اس مخطوطہ کے مقابلے میں پیم چند کے مخطوطہ کے آخر میں کتاب کا سال تصنیف  اور نقلِ مخطوطہ کا سال واضح طور سے ملتا ہے۔ دیکھئے :

مجھے کچھ نہ لینا ہے کس کے کنیں 
مگر نام باقی رہے دور میں 
ہجر کی تھی بارہ سی  اور سات سن

۱۲۰۷ھ

بنایا نئی داستاں تھی کہن

برس پانچ کر کے مشقت تمام

شہر ناگپور میں کیا اختتام

ان شعروں کے فوراً بعد ترقیمہ کی یہ عبارت ہے :

 ’’کتاب ترجمہ شاہ نامہ تصنیف لالہ پیم چند کائست کاتب الحروف خود، بتاریخ نوز دہم ربیع الثانی ۱۲۱۴ھ زینت سطر یافت۔‘‘ (ناگپور میں اردو کا ارتقائی سفر،ص:۱۹)
ان تفصیلات سے یہ بات صاف معلوم ہوتی ہے کہ پیم چند نے ترجمہ شاہ نامہ کو راجہ برہان شاہ کے دور (۱۷۳۸ء-۱۷۹۶ء) میں ۱۲۰۷ھ(۹۲-۱۷۹۳ء) میں پانچ برس کی مشقت کے بعد مکمل کیا تھا۔ اس نے اس مخطوطہ کو ۱۹ربیع الثانی ۱۲۱۴ھ (ستمبر ۱۷۹۹ء) کو نقل کر کے پورا کیا تھا۔

ڈاکٹر صاحب کو یہیں دھوکا ہوا ہے۔ انھوں نے نقل مخطوطہ کے سال کو بنیاد بنا کر فیصلہ کیا ہے۔ ان کی نظر سال تصنیف تک نہ پہنچ سکی۔ حالانکہ کتاب میں سال تصنیف وہیں موجود ہے۔

(۶)  کتاب ترجمہ شاہ نامہ کے آغاز  میں موجود راجہ برہان شاہ کے عنوان سے گونڈ راجاؤں کی عمومی  اور برہان شاہ کی خصوصی مدح سے بھی اس سچائی کو تقویت پہنچی ہے کہ پیم چند نے ترجمہ کا کام راجہ برہان شاہ کی زندگی میں مکمل کیا تھا۔ اس سے یہ بات بھی واضح ہوتی ہے کہ اس کا برہان شاہ کے دربار سے تعلق تھا۔

جبکہ عاصی کی کتاب میں موجود راجہ بہرام شاہ کی مدح اس حقیقت کی تصدیق کرتی ہے کہ عاصی نے اس کام کو راجہ بہرام شاہ کے دور (۱۷۹۶ء-۱۸۲۱ء) میں ۱۷۹۷ء  اور ۱۷۹۸ء کے مابین مکمل کیا تھا، اس لئے کہ بہرام شاہ اپنے باپ برہان شاہ کے انتقال (۱۷۹۶ء) کے بعد مسند نشین ہوا تھا۔

ان حقائق کی روشنی میں یہ بات برملا کہی جا سکتی ہے کہ پیم چند کا ترجمہ شاہ نامہ، راجہ برہان شاہ کے دور (۱۷۳۸ء-۱۷۹۶ء) سے تعلق رکھتا ہے۔ جبکہ عاصی کی صفات الانبیا اس کے بیٹے راجہ بہرام شاہ کے دور(۱۷۹۶ء-۱۸۲۱ء) سے تعلق رکھتی ہے۔ لہٰذا میں پھر یہی کہوں گا کہ اب تک کی تحقیق کے نتیجے میں لالہ پیم چند ناگپور کا پہلا شاعر قرار پاتا ہے۔ عاصی ناگپوری کو پہلا شاعر قرار دینا بالکل غلط  اور بے بنیاد ہے۔

میری کتاب ناگپور میں اردو کا ارتقائی سفر۱۹۹۳ء میں شائع ہو کر منظر عام پر  آئی۔ اس کے تین سال بعد ۱۹۹۶ء میں عاصی کی صفات الانبیا دستیاب ہوئی اس لیے یہ ناگپور کی ادبی تاریخ میں ایک قیمتی اضافہ ہے۔ جب ڈاکٹر سید  عبدالرحیم صاحب نے مجھ کو اپنے مضمون کی اشاعت کے بعد اس کی زیراکس کاپی دی تومیں نے بھی اس کا گہرائی سے مطالعہ کیا۔ اس کی ابتدا حمد و نعت سے ہوئی ہے۔ اس کے بعد در بیان حضرت محمد مصطفیﷺ کا عنوان ہے۔ اس کے تحت نبی کریم ﷺ کے حالات بیان کیے گئے ہیں۔پھر علاحدہ علاحدہ عنوانات کے تحت حضرت ابوبکر صدیقؓ، حضرت عمر فاروقؓ، حضرت عثمان غنیؓ، حضرت علیؓ، حضرت امام حسنؓ، حضرت امام حسینؓ، حضرت امام زین العابدین، حضرت امام باقر، حضرت امام جعفر صادق، حضرت امام موسیٰ کاظم، حضرت امام علی موسیٰ رضا، حضرت امام تقی، حضرت امام نقی، حضرت امام عسکری، حضرت امام مہدی آخرالزماں  اور حضرت پیر محی الدین (شیخ عبد القادر جیلانی) کے حالات قلمبند کیے گئے ہیں۔ اس سلسلے میں نام، کنیت، لقب، والدین کے نام، تاریخ و مقام پیدائش، تاریخ و مقام وفات  اور اہل و عیال کو خصوصیت سے نمایاں کیا گیا ہے۔ حمد و نعت و مناقب کا یہ سلسلہ ص:۲۰ پر تمام ہوتا ہے۔ اس کے فوراً بعد عنوان در بیان مرتب کتاب ہے۔ ا س سے کتاب کے سلسلے میں مفید معلومات حاصل ہوتی ہیں۔ دیکھئے چند شعر:

حق تعالیٰ نے سراہا ہے جسے 

صفت اس کر نے کی ہے طاقت کسے 

بہت لکھ لکھ کر گئے ہیں عاقلاں 

وہ موافق عقل کے اپنی بیاں 
سب سوں کمتر ہے غریب عاصی فقیر
جن کیا تصنیف ای دفتر حقیر
چند روز اختیار میں گوشہ کیا
عاقبت کا اپنی میں توشہ کیا
جب مرتب میں کیا نامہ کمال

سن تھا بارا (سو کے اوپر بارا سال)

ان شعروں کے دونوں مصرعوں کے بیچ میں یہ شعر بھی ہے :

جب صفات الا نبیا کیا تمام

سن تھا بارہ سو پہ بارہ سال عام

پھر در بیان شہر ناگپور کا عنوان ہے۔ اس کے تحت عاصی لکھتے ہیں :

ہے دکن میں ایک بستی بھاگپور

سو عجب نادر شہر ہے ناگپور

رگھوجی راجہ بہادر نام کا

ہے مہاراجہ مطیع اسلام کا

بہت خوبیوں سات وہ راجا ا ہے 

فیض رس، داتار، پرکاجا ا ہے 

جس طرف جاتا ہے وہ کر کر مہیم
کیا ہے طاقت سامنے ٹھہرے غنیم
شہر کے ظلّہ میں دیو گر تخت گاہ

فلک درجہ راجۂ بہرام شاہ

راج میں اس کے رعیت پُر امن

وہاں کی سب خلقت جوں مانند چمن

دیوگر کے ہے درختوں پر بہار

ناگپور کے نیک بختوں پر بہار

ہے اسی ظلّہ کا یہ عاصی حقیر
گھر ہے سارا ناگپور کا ہے فقیر
جو یکایک آ گیا دل میں خیال
شوق نے میرے کیا دل میں ابال

جو قصص الانبیا ہے فارسی
اس کو ہندی میں کروں جوں آرسی
سن محباں سب کریں حاصل ثواب

گر ہو وے ہندی زباں میں یہ کتاب

نام رکھا ہے صفات الا نبیا
کھول کر تصنیف دکھنی میں کیا
جو بنی جس شہر میں اترا کہی
وہاں کی بولی میں ہوئی نازل وحی
فارسی، عربی، عجائب بولیاں 
نظم کر ہندی میں اس کو کھولیاں 
ہے فقیر عاصی رئیس ناگپور

ذات قالیں باف، ہر فن کا ضرور

عاصی نے اس باب میں پہلے ناگپور کے دو راجاؤں :راجہ رگھوجی بہادر  اور راجہ بہرام شاہ کی تعریف کی ہے۔ ان میں ایک کام کا راجہ تھا  اور ایک نام کا۔ ہوا یہ کہ ناگپور شہر کی بنیاد حکومت دیوگڑھ کے ایک نومسلم گونڈ راجہ بخت بلند شاہ نے اٹھارویں صدی عیسوی کے آغاز میں ڈالی تھی  اور اپنا پائے تخت دیوگڑھ سے ناگپور لے آیا تھا۔ دیوگڑھ، چھندواڑہ (ایم پی) سے انچالیس کلومیٹر دور واقع ہے۔ اکبر اعظم کے دور میں اس علاقے کے ایک طاقتور زمیندار جاٹبا نے یہاں اپنی حکومت قائم کی جو نربدا ندی سے وین گنگا  اور وردھا ندی تک پھیل گئی تھی۔ اس میں ناگپور کا علاقہ بھی شامل تھا۔ بخت بلند شاہ ، راجہ جاٹبا شاہ کا پوتا  اور  اور نگ زیب کا معاصر تھا۔ اس کی وفات (۱۷۰۹ء) کے بعد اس کابیٹا چاند سلطان تخت نشین ہوا۔ اس نے ۱۷۳۵ء میں رحلت فرمائی۔ چاند سلطان کی رحلت کے بعد اس کے خاندان میں تخت نشینی کے لیے جو کشمکش ہوئی اس کا فائدہ ایک مرہٹہ سردار رگھوجی بھوسلہ(اول) کو ملا  اور وہ راجہ بن گیا۔ اس نے راجہ چاند سلطان کے بیٹے برہان شاہ کو راجہ کا درجہ دے کر اپنے محل سے متصل واقع اس قلعہ میں رکھا جو راجہ جاٹبا  کا بنوایا ہوا تھا۔ وہ اس کے اخراجات کے لیے تین لاکھ روپئے سالانہ پنشن دیتا رہا۔ یوں ناگپور دو راجاؤں کا مسکن رہا۔ رگھوجی اول کے انتقال کے بعد جانوجی، مادھوجی  اور رگھوجی بھوسلہ ثانی یکے بعد دیگرے راجہ ہوئے۔ راجہ برہان شاہ کی وفات کے بعد راجہ بہرام شاہ مسندنشین ہوا۔ یوں عاصی کو رگھوجی بھوسلہ ثانی  اور راجہ بہرام شاہ کا زمانہ ملا۔ اس باب میں شامل اشعار سے یہ بات واضح ہوتی ہے کہ عاصی نے فارسی کتاب قصص الانبیا کا دکھنی / ہندی میں ترجمہ کیا ہے۔ عاصی کا شمار رئیسوں میں تھا۔ وہ ذات کا بنکر تھا  اور اسے قالین سازی میں مہارت حاصل تھی۔ یہ علم بھی ہوتا ہے کہ شہر کے ظلّہ(سائبان) میں (یعنی قلعہ میں جہاں دیوگر(دیوگڑھ) کے تخت پر راجہ بہرام شاہ بیٹھا ہوا تھا) اس کا رہائشی مکان تھا۔ گویا راجہ بہرام شاہ کے دربار سے اس کا تعلق تھا۔

اس باب کے بعد ص:۲۲سے اصل کتاب شروع ہوتی ہے۔ اس کا آغاز نور مخفی(نور محمدیؐ) سے ہوتا ہے۔ بعد ازاں تخلیق کائنات، تخلیق آدمؑ، خلقت حوا  اور دونوں کا جنت سے زمیں پر آنے تک کا بیان ہے۔ پھر حضرت شیثؑ، حضرت ادریسؑ،حضرت نوحؑ، حضرت ہودؑ، حضرت صالحؑ، حضرت ابراہیمؑ، حضرت لوطؑ، حضرت اسمٰعیلؑ، حضرت اسحقؑ، حضرت شعیبؑ، حضرت موسیٰؑ، حضرت ہارونؑ، حضرت یوشعؑ، حضرت طالوتؑ، حضرت داؤدؑ، حضرت سلیمانؑ، حضرت زکریاؑ، حضرت یحییٰؑ، حضرت مریمؑ، حضرت عیسیٰؑ کے حالات  اور ان کے عہد کے اہم واقعات تفصیل سے ملتے ہیں۔حضرت عیسیٰؑ کے بعد حضرت خضرؑ و الیاسؑ، حضرت شمعونؑ، حضرت یونسؑ، حضرت لقمانؑ، حضرت جرجیس پر اجمالی روشنی ڈالی گئی ہے۔ آخر میں باب قصہ از آدم تا آخر الزماں ؑ بہت ہی مختصر ہے۔ بعد ازاں قصہ اصحاب کہف ہے جو نا مکمل ہے  اور اسی پر مخطوطہ تمام ہوا ہے۔ یوں یہ ناقص الآخر ہے۔ اس کے ابتدائی چھ  اور اق بھی جگہ جگہ سے پھٹ چکے ہیں اس لیے اکثر اشعار ناقص ہو گئے ہیں۔ کتاب کے بعض  اور اق بھی بے ترتیب ہیں جس کی وجہ سے کافی پریشانی ہوتی ہے۔

جیسا کہ بیان کیا جا چکا ہے کہ عاصی نے قصص الانبیا  کا منظوم ترجمہ دکھنی/ہندی میں کیا ہے۔ اس کا نمونہ دیکھئے۔ حضرت عیسیٰؑ کی پیدائش کا بیان ہے :

اوس وقت پیدا ہوئے عیسیٰ نبی
روشنی دو جگ منے ہو گئی سبی
نور سے جنگل سبی روشن ہوا

سب وہ خارستان کا گلشن ہوا

جہار خرمے کا ہوا سوکا ہرا

سب نکل شاخاں کھجوروں سوں بھرا

ناگہانی فیض ربانی ہوا

اوس جگا اوپر رواں پانی ہوا

کر کے بسم اللہ نہلایا اوسے 

پیرہن  اور تاج پہنایا اوسے 

کر کے اوس اوپر شفقت پیار زود

گود میں لے کر پلایا اوس کو دود

بول اوٹھے عیسیٰ وحی لایا ہوں میں 
حق کا اب بھیجا ہوا آیا ہوں میں 
اپنے دل میں ہو رہو تم شاد اب

میں تمے دیوں مبارکباد اب

سن کے وہ بی بی بہت خوشنود ہو

جب اوٹھی دل میں خوشحالی زود ہو

جب ندا آیا نہ ہو دل گیر اب

دیکھ لے تلّے بھرا ہے نیر اب

عرش و کرسی میں رہے ہو شاد سب

تجھ کو دیتے ہیں مبارکباد سب

کر ایشارہ اپنے بیٹے کو بتا

کھا رطب آنکھوں کو اپنے دی ضیا
کھا کے خرما بہت بی بی نے سرائی
بر میں اپنے لیکے بالک کو کھلائی
لیکے لڑکا اپنے گھر کو آئی جب

لوگ یوں کر نے لگے بد گوئی سب

کام اے بی بی کری تو نے برا

نہیں ہے گن یہ نیک بختی کا ذرا

نہیں تھا تیرا باب بدکاری منے 

 اور نہ تھی ماں تیری بدکاری منے 

تو بدی کرنی نہیں شرمائی اب

کس کا لڑکا لے بغل میں آئی اب

بی بی مریم بات اون لوگوں کی پائی
جب اشارہ کر وہ بیٹے کو بتائی
لوگ تب بولے وہ لب کیوں کھولے گا

کیوں وہ فی المھدِ صبیا بولے گا

بات اتنی سن کے روح اللہ کہے 

میں تو بندہ ہوں نبی اللہ کہے 

دی نبوت وحی بھیجا ہے مجے 

پند حق مادمتُ حیّا ہے مجے 

عاصی  اور اس کی تصنیف صفات الانبیا ناگپور کی ادبی تاریخ میں ایک اہم اضافہ ہے۔ یہ اضافہ ڈاکٹر سید  عبدالرحیم صاحب نے کیا ہے۔ موصوف اب اس دنیا میں نہیں رہے۔بہت مخلص  اور نیک صفت انسان تھے۔مجھ سے دلی محبت رکھتے تھے۔ دعا ہے کہ اللہ تعالیٰ انھیں غریق رحمت کرے۔

٭٭٭
محمد بدیع الزماں 

ہارون نگر، فرسٹ سیکٹر، پھلواری شریف، پٹنہ۔۸۰۱۵۰۵
عطا عابدی کی غزلیات کا مجموعہ  ’’بیاض‘‘ :ایک جائزہ

اردو شعر و شاعری میں عطا عابدی ایک جانا پہچانا نام ہے۔ ان کی شعری تخلیقات ملک کے بہت سارے رسالوں میں تسلسل کے ساتھ شائع ہوتے ہیں۔ ان کی کئی کتابیں منظر عام پر آ کر شرف قبولیت حاصل کر چکی ہیں جیسے ۱۹۸۷ء؁ میں  ’’آئینہ عقیدت‘‘ (حمد و نعت)  اور  ’’عکس اشک‘‘  ۱۹۹۶ء؁ میں  ’’فصل آگہی‘‘ ۲۰۰۲ء؁ میں  ’’عکس عقیدت‘‘    اور  ’’تشکیل و تعبیر‘‘ ۔

ابھی میرے پیش نظر عطا عابدی کی غزلیات کا مجموعہ  ’’بیاض‘‘  ہے جو ۲۰۰۳ء؁ میں شائع ہوا  اور جس پر ایک تبصراتی جائزہ موضوع گفتگو ہے۔ اس مجموعہ میں عطا عابدی نے غزل کی تمام تر جمالیاتی خصوصیات اپنائے ہوئے روایت کی توسیع میں اہم کر دار ادا کیا ہے۔ مگر وہ روایت کے اسیر نہیں۔ انھوں نے اپنے ذہن کے دروازے کھلے رکھے ہیں  اور تازہ ہواؤں سے بھی لطف اندوز ہوئے ہیں۔ان میں زمانہ کا ساتھ دینے کی بھی صلاحیت بدرجۂ اتم پائی جاتی ہے۔ ان کی غزلوں میں جذبہ کی صداقت، اظہار میں خلوص، بیان میں سلاست و روانی  اور پاکیزگی فکر و خیال نمایاں ہے۔ عطا عابدی، بڑی سادگی کے ساتھ، معمولی معمولی باتوں کو شعری پیکر عطا کر نے پر قادر نظر آتے ہیں۔ عطا عابدی ایک بالغ النظر شاعر ہیں۔ صالح روایات کا پاس رکھتے ہوئے انھوں نے اپنے کلام میں جدید حسیت  اور عصری آگہی کو بھی بڑی خوبصورتی سے جگہ دی ہے۔

عطا عابدی کی غزلیں سوز و گداز سے بھی خالی نہیں ، ذرا فکر خیال کا یہ امتزاج ملاحظہ ہو:

اسی کو دیکھ رہا ہوں کہ آئینہ ہے وہ

وہ ایک چہرہ کہ جس کو نظر ترستی ہے 

موت کے فرشتے کو کیوں نہیں کہا لبیک
زندگی خوشی سے آج اپنے ساتھ سوئی بھی
ہے زیست نام تغیر کا یہ سنا تو ہے 

وہی ہو تم بھی، وہی غم بھی  اور وہی ہم بھی
یادوں کے آئینے میں تصویر ہے قضا کی
میرے ندیم کیسی تقدیر ہے وفا کی
عطا عابدی ایک درد مند دل بھی رکھتے ہیں۔ یہ اشعار دیکھئے :

سسکیوں سے بھری ہوئی ہے فضا

آہ! بیچارے زخموں کا درد

دوا لینے کو نکلا  اور اجل کا بن گیا لقمہ

مریضہ ماں سمجھتی ہے کہ لال آنے ہی والا ہے 

عطا عابدی کی چھوٹی بحروں میں کہی گئی غزلیں بھی اتنا ہی متاثر کرتی ہیں جتنی طویل بحر کے اشعار۔ چھوٹی بحروں کے چند اشعار پیش ہے جن کی معنویت دیکھئے۔ پہلے یہ شعر دیکھئے کسی کا بہت مشہور مصرعہ ہے :

لمحوں نے خطا کی تھی، صدیوں نے سزا پائی
اب عطا عابدی کو چھوٹے بحر کے اس شعر میں دیکھئے جس میں وہ پہلے مصرعہ میں متذکرہ بالا مصرعہ لاتے ہیں  اور دوسرے میں وقت کا مرتبہ ذہن نشیں کراتے ہیں :

ایک لمحہ گیا  اور صدی چھن گئی
وقت کا مرتبہ ہم سے پوچھا کرو

چھوٹی بحروں کے  اور اشعار دیکھئے :

سخت مشکل ہے ظہور ذات بھی
ہر ادا کو خود نمائی مت کہو

رائی کو پربت کہو، چل جائے گا

ہاں ، مگر پربت کو رائی مت کہو

راہیں ہیں گم، منزل عنقا

ہر جا اک رہبر بیٹھا ہے 

ساحل کے کھاتا ہوں فریب
بیچ سمندر تنکا ہوں 

عطا عابدی کی زندگی میں اپنے آٹھ سالہ بچے کو بلا وجہ قتل کر دئیے جانے جیسے نامساعد حالات بھی گزرے ہیں۔ انھوں نے امیدوں  اور تمناؤں کو ٹوٹتے  اور بکھرتے دیکھا ہے۔ یہی سبب ہے کہ ان کے اس شعری مجموعہ کا مطالعہ کرتے وقت غم کا پہلو زیادہ تر غزلوں میں نمایاں نظر آتا ہے۔ گویا غم و یاس  اور نا امیدی کی پرچھائیاں ان کی حیات  اور ان کے کلام پر محیط ہیں۔ اس مجموعہ سے غم کی مختلف کیفیات کے اظہار پر یہ اشعار پیش کئے جا سکتے ہیں :

زخم آواز دے تو تم ایسا کرو

خود کو تنہا کرو، ہم سے رشتا کرو

وسعت ہے سمندر سی عطاؔ  گو کہ غزل میں 
اس کوزے میں ہر غم تو سمونے کا نہیں ہے 

میرے لہجے سے جس کو ہے شکوہ عطاؔ

ہنس کے میری طرح زہر غم تو پئے 

ہے میرے عہد ماضی کا الم انگیز ہر منظر

وہاں جب بھی گیا تو آنکھ میں اشکوں کو لے آیا
مگر باوجود ان مساعد حالات کے عطا عابدی فانی بدایونی کی طرح غم سے مغلوب ہو کر سپر نہیں ڈال دیتے بلکہ زندہ رہنے کا حوصلہ  اور مستقل جستجو کا عمل بھی ان کے کلام میں خاصہ توانا ہے۔ اقبال کے مجموعہ کلام  ’’بانگ درا‘‘  کی نظم  ’’فلسفہ غم‘‘  کے ان اشعار کی گونج عطا عابدی کے درج ذیل اشعار میں سنئے کہ وہ کس طرح خزاں رسید ہ چمن میں بہار کے گوشے تلاش کرتے ہیں۔ اقبال کے اشعار یہ ہیں :

موج غم پر رقص کرتا ہے حباب زندگی
ہے الم کا سورہ بھی جزو کتاب زندگی
حادثات غم سے ہے انساں کی فطرت کو کمال

غازہ ہے آئینہ دل کے لئے گرد ملال

اب اقبال کے اشعار کی گونج عطا عابدی کے ان اشعار میں سنئے :

زندگی کو معجزہ کہنا پڑا

ایک دل  اور لاکھوں صدموں کا ہجوم

میں اشکوں سے ہی لیکن زندگی کے شعر لکھتا ہوں 

جو کوئی دوسرا ہوتا تو اپنا مرثیہ لکھتا

بے زبانوں سے کہو درد سے رنجیدہ نہ ہو

درد تو روشنی حرف و نوا دیتا ہے 

میں خود کو بھول بیٹھا ہوں تو اس میں کیا تعجب ہے 

محبت کرتا ہوں یاروں کی نگرانی کے عالم میں 
بہت ہمت شکن ہے دوریِ منزل مگر اے دل

مجھے پیہم مرا ذوق سفر آواز دیتا ہے 

عطا عابدی بہت صاف ستھری، سادہ  اور سلیس زبان استعمال کرتے ہیں چونکہ ان کے کلام میں روز مرہ بہت زیادہ ہے  اور اسی روزمرہ کے ذریعے وہ اپنے اشعار کو سلاست، روانی  اور شگفتگی بخشتے ہیں۔ یہ سلاست  اور روانی میں ایسے ایسے اشعار کہہ جاتے ہیں جن کے قالب میں معانی کا ایک سمندر رواں ہوتا ہے۔

عطا عابدی کے کلام میں محاوروں سے ترتیب دئے گئے اشعار ہر غزل میں قریب قریب ملتے ہیں  اور چونکہ محاورے کو بلند سے بلند تر کر دیتے ہیں اسی لئے اس کی برجستگی پر عطا عابدی قادر ہیں۔ یہ اشعار دیکھئے :

مر چکا ہو پانی جس کی آنکھ کا

بھائی بھی ہو وہ تو بھائی مت کہو

وہ پانی پانی ہو کر بھی ہے پتھر کی طرح ساکت

کہ آئینہ ہمیں پاتا ہے عریانی کے عالم میں 
اب اجالوں میں بھی کرنا دوستوں سے احتیاط
تیرگی میں سایہ بھی دامن بچا لے جائے گا

بے خطر کود پڑا اس لئے میں دریا میں 
تاکہ دل میں جو ہے بیٹھا ہوا وہ ڈر نکلے 

لہو پینے کا ہے انجام شاید
کہ اشک آنکھوں میں اب رہتا نہیں ہے 

عطا اچھا ہوا اپنوں نے آنکھیں پھیر لیں ورنہ

لئے زخموں کو پڑھتا، ہر قدم اک حادثہ لکھتا

عطا عابدی کا مطالعہ بہت وسیع ہے۔ انھوں نے کئی مستند شعرا کے اشعار کو اپنے طور پر باندھا ہے مگر موضوع کی معنویت میں کوئی فرق نہیں آنے دیا۔ ’’ اختر شماری‘‘  پر غالب کا ایک مشہور شعر ہے :

کس طرح کاٹے کوئی شبہائے تار برشگال

ہے نظر خو کر دۂ اختر شماری ہائے ہائے 

اب  ’’اختر شماری‘‘   پر انہی معنوں میں عطا عابدی کا یہ شعر دیکھئے :

سوچتے تھے جدائی میں تیری صنم، شب گزاریں گے اختر شماری میں ہم

شام آئی تو بادل گھر آئے بہت، رات بھر چاند تاروں نے رسوا کیا
اکبر الہ آبادی کا ایک شعر ہے :

رقیبوں نے رپٹ لکھوائی ہے جا جا کے تھانے میں 
کہ اکبرؔ نام لیتا ہے خدا کا اس زمانے میں 
اب اس شعر  پر عطا عابدی کو سنئے ، الفاظ اکبر کے ہیں مگر بیان عطا عابدی کا:

رقیب اکبرؔ کے پھر تھانے گئے ہیں 
عطاؔ کیوں نام لیتا ہے خدا کا

اقبال کے مجموعہ کلام  ’’بال جبرئیل‘‘  میں نظم  ’’خودی‘‘  اور نظم  ’’جاوید کے نام‘‘  میں یہ اشعار ہیں :

خودی کو نہ دے سیم و زر کے عوض

نہیں شعلہ دیتے شر ر کے عوض

(خودی)

مرا طریق امیری نہیں فقیری ہے 

خودی نہ بیچ، غریبی میں نام پیدا کر

(جاوید کے نام)

اب عطا عابدی کا شعر سنئے :

خودی کو بیچئے  اور خوش جہان میں رہئے 

وگرنہ میری طرح امتحان میں رہئے 

پچھلے پندرہ بیس برسوں سے ملک کے فرقہ وارانہ فسادات ہر شاعر کا موضوع رہے ہیں۔ عطا عابدی کے کلام میں بھی اس کی یاد تازہ کی گئی ہے :
وقت پھر دینے لگا خونیں مناظر شہر کو

لگتا ہے ذہنوں سے یاد کربلا لے جائے گا

خدا کے فضل سے ہے سر سلامت

وگرنہ شہر خنجر ہو چکا ہے 

عطا عابدی بہت کھلی نظر رکھتے ہیں  اور اپنے عہد کے رہنماؤں کو اس طرح نشانہ بناتے ہیں :

خادم کہلاتے ہیں لیکن خدمت سے ناواقف ہیں 
جاگتی آنکھوں کا دنیا میں خواب تماشا خواب ہوا

ہر باغ میں اخلاص و وفا کے یہ پرندے 

جس ڈال پہ بھی بیٹھ گئے ، پھولے پھلے ہیں 
اپنا بھی دعویٰ خدمت انساں کا ہے یہاں 
حالانکہ دل میں جذبہ ایثار کچھ نہیں 
حکومتوں کی ساحری
حکومتوں کا حق ہوا

ہے عطا آج ہر اک شخص غرض کا بندہ

وہ جو اخلاص کا پیکر سا بنا ہے وہ بھی
عطا عابدی کی نظر اپنی ملت پربھی ہے۔ ان کی فکر کا ایک پہلو یہ بھی ہے :

میں شاعر ہوں مرے افکار ہیں ملت کا سرمایہ
قلم کو قوم کی آواز کا مظہر بناتا ہوں 

ہر شاعر نے  ’’زندگی‘‘  کی تعبیر اپنے اپنے طرز فکر کے مطابق کی ہے۔ مگر عطا عابدی  ’’زندگی‘‘  کو  ’’چین کی دیوار‘‘  سے مماثلت دے کر زندگانی کی مشکلات  اور تلخیوں کی طرف کس خوبصورتی سے اشارہ کرتے ہیں :
زندگی چین کی دیوار ہے میری دوست

ایسی دیوار میں ہوتا نہیں در، مت آنا

عطا عابدی بہت نیک سیرت  اور شریف النفس انسان ہیں۔ اخلاقیات کا درس سنئے :

خار آنکھوں میں اپنی چبھے تو چبھے 

باغباں کے لئے پھول پیدا کرو

زمانے میں ہوا اخلاص عنقا

روا داری کہانی ہو گئی ہے 

ہر اک نا اہل سے اخلاص کی باتیں ، اے توبہ

عطا کیوں سامنے اندھوں کے آئینوں کو لے آیا
 ’’منافقت‘‘  پر عطا عابدی کا یہ شعر دیکھئے جس کا اطلاق ہمارے بیچ بہت مسلمانوں پر ہوتا ہے :

تماشہ ہے کہ سب مومن سمجھتے ہیں مجھے ، لیکن
کچھ اصنام ایسے بھی ہیں جن کو اب تک پوجتا ہوں میں 
 ’’دیر و حرم‘‘ کے جھگڑے ہر زمانے میں رہے ہیں  اور ہر شاعر نے آپسی ہم آہنگی کا درس دیا ہے۔ عطا عابدی نے اس جھگڑے کا نیا راستہ ڈھونڈ نکالا ہے :

شیخ و برہمن سے یہ کہہ دو اب وہ دوئی سے باز آئیں 
ہم نے دیکھا ہے کہ اک رستہ دیر و حرم سے آگے بھی
اوائل زندگی میں عطا عابدی کافی عرصہ تک شہر دہلی میں صحافت سے جڑے رہے مگر باوجود اس کے ان کی وضعداری  اور اس کا پاس دیکھئے جو آج بھی قائم ہے :

شہر دلی آئینہ خانہ ہے لیکن اے عطاؔ

جال تو خوش فہمیوں کا آپ کو بننا نہ تھا

ٹی وی  اور وی سی آر وغیرہ نے بچوں میں کتنی بد اخلاقی پھیلا دی ہے یہ ہر گھر میں ہر شخص محسوس کرتا ہے۔ عطا عابدی ان چیزوں کو ’’لعنت‘‘  سے تعبیر کرتے ہوئے کہتے ہیں :

ٹی وی، وی سی آر کی لعنت نے یوں جکڑا بچوں کو

رات گئے تک دادی ماں کا شاہی قصا خواب ہوا

انگریزی کا ایک مشہور مقولہ ہے "All that glitters is not gold"   (ہر چمکتی ہوئی چیز سونا نہیں ہوتی) میں نے آج تک اس مقولہ کی منظوم ترجمانی اردو میں نہیں سنی تھی۔ عطا عابدی سے سن لیجئے :

سونا پھر بھی سونا ہے ، رکھو گے جہاں بھی چمکے گا

ساری چمکتی شئے کو لیکن یارو سونا مت کہنا

عطا عابدی کے یہاں موضوعات کی کمی نہیں۔ اب آخر میں چند اشعار مختلف موضوعات پر بلا تبصرہ پیش ہیں :  
پڑا جو وقت تو سایہ بھی ساتھ دے نہ سکا

وہ میرا اپنا ہے ، اب یہ بھرم بھی ٹوٹ گیا
ورق ورق تاریخ ضخامت پاتی ہے 

لمحہ لمحہ صدیاں کھوتی رہتی ہیں 
وہ تو یہ کہئے غم دوراں نے رکھ لی آبرو

ورنہ دل کی بات تھی کچھ کھیل بچوں کا نہ تھا

عطا  عابدی اپنی شعر گوئی کے متعلق کہتے ہیں :

شاعری میری وہ شاعری ہے جہاں 

پاؤ گے زندگی کے کئی زاویے 
شام غم، تنہائی، صدیوں کا ہجوم

شعر اندر شعر، جلوؤں کا ہجوم

مجموعی طور پر  عطا عابدی کی اس  ’’بیاض‘‘  سے اندازہ ہوتا ہے کہ موصوف نے شاعری برائے شاعری کی ہے بلکہ اپنے تجربات  اور مشاہدات کو شعر کا پیکر عطا کیا ہے۔ یہ  ’’بیاض‘‘  علم و آگہی کا  ’’بیاض‘‘  ہے۔

٭٭٭

ڈاکٹر محبوب راہی
بارسی ٹاکلی، ضلع آکولہ۔۴۴۴۴۰۱(مہاراشٹر)

منور رانا کا ہمہ جہت تخلیقی سفر (قسط دوم)

طنز منور رانا کی شخصیت کا جزو لاینفک ہے ، اس لیے ان پر پھبتا بھی خوب ہے۔ ان کی بلند قامتی، فریبی، پاٹ دار آواز، بلند آہنگ،گونج دار کھنکھناتا ہوا لہجہ۔ ان تمام عناصر کی متوازن  اور دل کش آمیزش سے تشکیل پانے والی ان کی شخصیت اپنے اندر کچھ ایسی جاذبیت  اور دل کشی رکھتی ہے کہ جو ایک باران سے مل لیتا ہے ، ہمیشہ کے لیے ان کا گرویدہ ہو کر رہ جاتا ہے۔ ناظم مشاعرہ  اور شاعر دونوں حیثیتوں سے ان کی مقبولیت کا گراف سب سے اوپر ہے۔ ان جیسی بین الاقوامی شہرت  اور ہر دل عزیزی آج تک کسی کے حصے میں نہیں آئی۔

نئے لب و لہجے ، جدید رنگ و آہنگ، نئے موضوعات، تازہ بہ تازہ مضامین میں شعر گوئی سے مراد یہ ہر گز نہیں کہ منور رانا نے غزل کی روایت سے مکمل انقطاع کی روش شعوری طور پر اختیار کی ہو۔ انھوں نے غزل کی دیرینہ روایت جس کی بنیادی شناخت حسن و عشق کے معاملات  اور دل و نگاہ کی کیفیات  اور جذبات و احساسات کی ترجمانی ہے ، لغت میں جس کے معنی عورتوں سے باتیں یا عورتوں کی باتیں کہا گیا ہے  اور اقبال جیسے فلسفی شاعر نے  ’’وجود زن سے ہے تصویر کائنات میں رنگ‘‘  کہہ کراس وجودی اہمیت کا اعتراف کیا ہے ، منور رانا کی تصویر شاعری میں یہ رنگ بھی خاصا گہرا، شوخ  اور حقیقت لیے ہوئے ہے۔ ان کی غزل میں دیگر کئی رنگا رنگیوں کے ساتھ غزل کی یہ روایت بھی اپنی تمام تر دل آویزیوں کے ساتھ جھلکتی ہے بس یہ ہے کہ طرز اظہار  اور انداز بیان کچھ نیا پن لیے ہوئے ہے۔ اشاروں ، کنایوں کی بجائے یہاں بھی ان کے لہجے میں بے تکلفی، سادگی، شوخی  اور بے باکی نمایاں ہے۔ میرے خیال میں اسے غزلیہ روایت کی توسیع سے موسوم کیا جانا چاہئے۔چند اشعار ملاحظہ کیجئے :

نقاب الٹے ہوئے جب بھی چمن سے وہ گزرتا ہے 

سمجھ کر پھول اس کے لب پہ تتلی بیٹھ جاتی ہے 

مری توبہ کھڑی رہتی ہے سہمی لڑکیوں جیسی
بھرم تقوے کا اس کی ایک انگڑائی میں کھلتا ہے 

عشق میں رائے بزرگوں سے نہیں لی جاتی
آگ بجھتے ہوئے چولہوں سے نہیں لی جاتی
اسی نے بچھڑتے وقت کہا تھا کہ بس کے دیکھ
آنکھیں تمام عمر کو ویران ہو گئیں 
تمام جسم کو آنکھیں بنا کے راہ تکو

تمام کھیل محبت میں انتظار کا ہے 

چمن میں صبح کا منظر بڑا دلچسپ ہوتا ہے 

کلی جب سو کے اٹھتی ہے تو تتلی مسکراتی ہے 

ترے دامن نے سارے شہر کو سیلاب سے روکا

نہیں تو میرے یہ آنسو سمندر ہو گئے ہوتے 

چھپتا نہیں ہے چاند بھی بادل میں رات بھر

دیدار سے نوازئیے پردہ بہت ہوا

کھلیں گے پھول ابھی  اور بھی جوانی کے 

ابھی تو ایک مہاسہ دکھائی دیتا ہے 

وہ میرے ہونٹوں پہ رکھتا ہے پھول سی آنکھیں 
خبر اڑاؤ کہ رانا شراب پیتا ہے 

میری محبتوں کا عبادت میں کر شمار

تنہا ملی تو تیری سہیلی بری لگی
بہایا کیجئے دو چار آنسو بھی محبت میں 
عبادت بے وضو مت کیجئے اچھا نہیں لگتا

کسی بچے کی طرح پھوٹ کے روئی تھی بہت

اجنبی ہاتھ میں وہ اپنی کلائی دیتے 
دل کے تاروں کو چھیڑنے  اور ذہن و احساس کو متحرک کر نے والے ان اشعار پر اپنی طرف سے غیر ضروری تشریح یا تفہیم نہ کرتے ہوئے محض اتنا عرض کرنا چاہوں گا کہ اردو کی کلاسیکی غزل کے سرمایے میں منور رانا کے یہ اشعار اپنی تازگی، ندرت، نزاکت  اور انداز بیان کی لطافت کی بنا پر ایک بیش بہا اضافہ ہیں کہ ان کی رگوں میں محض تخیل آفرینی  اور رنگینی بیان نہیں ، ان کے اپنے احساس کی شدت  اور جذبوں کی صداقت لہو بن کر دوڑ رہی ہے۔ صداقت جو منور رانا کی شاعری کا جزو لازم ہے ، مشاعروں کے تعلق سے ان کے ذاتی تجربات کی روشنی میں ان کے کئی اشعار میں بڑا مزہ دیتی ہے۔ مثال کے لیے صرف دو شعر:

وہ جن کو آبروئے غزل تک کہا گیا
وہ بھی غزل پرانی سنا کر چلے گئے 
لہو میں رنگ کے چھینٹے ملائے جاتے ہیں 
مشاعروں میں لطیفے سنائے جاتے ہیں 
لہجے کی انفرادیت  اور رنگ و آہنگ کی جدت و ندرت سے قطع نظر نظم، غزل کے تعلق سے منور رانا کی رائے ہے کہ:

غزل تو پھول سے بچے کی میٹھی مسکراہٹ ہے 

غزل کے ساتھ اتنی رستمی اچھی نہیں لگتی
تتلی، پھول، پرندے ، موسم، چہرہ، آنکھیں ، نیلی جھیل
ایسے موسم مل جائیں تو اب بھی غزل کہہ سکتا ہوں 

اظہار عشق غیر ضروری تھا، آپ نے 

تشریح کر کے شعر کو کمزور کر دیا
غزل کہتے ہوئے منور رانا خود کن امور کا التزام روا رکھتے ہیں ، تخلیق شعر کے دوران خود ان کے تجربات کیا ہیں ، خود انہی سے سنئے :

ستارے ، چاند، کلیاں ، پھول، پھلواری نہیں لاتے 

غزل میں ہم کبھی بھرتی کی گلکاری نہیں لاتے 

میں نے لفظوں کے برتنے میں لہو تھوک دیا
آپ تو صرف یہ دیکھیں گے غزل کیسی ہے 

مری تحریر بھی میری طرح منہ پھٹ ہیں اے رانا

خدا کا شکر ہے شمشیر کو خامہ نہیں لکھا

سرقے کا کوئی داغ جبیں پر نہیں رکھتا

میں پاؤں بھی غیروں کی زمیں پر نہیں رکھتا

خود سے چل کر نہیں یہ طرز سخن آیا ہے 

پاؤں دابے ہیں بزرگوں کے تو فن آیا ہے 

اور نوبت بہ ایں جا رسید  کہ:

بڑے بڑوں کو بگاڑا ہے ہم نے اے راناؔ

ہمارے لہجے میں استاد شعر کہنے لگے 

اپنی غزل گوئی کے بارے میں خود انھوں نے ایک جگہ لکھا ہے :

 ’’مجھے معلوم نہیں روایتی شاعری، ترقی پسند ادب، جدیدیت  اور مابعد جدیدیت کسے کہتے ہیں۔ میں تو آپ بیتی کو جگ بیتی  اور جگ بیتی کو آپ بیتی کے لباس سے آراستہ کر کے غزل بناتا ہوں۔‘‘  (عمر بھر دھوپ میں پیڑ جلتا رہا)

منور رانا کی غزل کو انفرادیت، ندرت  اور پہلو داری عطا کر نے میں ان لفظیات کی نمایاں کارفرمائی ہے جن کا داخلہ مملکت غزل میں بالعموم ممنوع قرار دیا گیا تھا۔ایسے کئی الفاظ  اور محاورات کو جنہیں غیر شاعرانہ کہہ کر شعر بدر کیا جاتا رہا ہے ، منور رانا نے انھیں نئی نئی معنویت عطا کر کے شعر کی کلید بنا دیا ہے۔ مثلاً بیٹی بیٹھ جانا، مکھی بیٹھ جانا، ہڈی بیٹھ جانا، چھاتی بیٹھ جانا، آنچ کا دستانے تک آنا، پہن اوڑھ کر نکلنا، جنگجوؤں کو طلح دار کرنا، پوسٹر، سیل، سنسد، کرفیو، موسی، باسی کھانا، مفلر، کلنڈر، فون، نینی تال، بنگال، بھاگلپور، دلی، ممبئی، کلکتہ، یونین، بنسواک، جودھا بائی، رادھا، ریکھا، اپیل، وکیل، اصطبل، چیچک، مہاسے ، وردان، مارکس وادی، زانی وغیرہ۔

منور رانا کی عوامی مقبولیت شاعری  اور مشاعروں کی رہین منت ہے۔ جہاں تک ان کی نثرنگاری کا معاملہ ہے ، حق تو یہ ہے کہ کسی رسالے میں ان کے اکا دکا مضمون پر سرسری نظر ڈالنے سے زیادہ میں بھی ان کی تخلیقی شخصیت کے اسی پہلو سے تا ہنوز لاعلم تھا۔ اب جو ’’بغیر نقشے کا مکان‘‘  کی شکل میں ان کی مختلف النوع تاثراتی تحریروں کا ایک بھرپور مجموعہ سامنے آیا  اور اس کے سرسری مطالعے سے اپنے آپ کو گزار نے کی سعادت نصیب ہوئی۔ ہر مضمون، ہر صفحے  اور ہر سطر پر اپنے آپ کو ایک استعجاب انگیز مسرت سے سرشار پایا۔ لہجے کی کاٹ، غیر مصلحت پسندانہ حق گوئی و بے باکی، تازگی، شگفتگی، بے ساختگی، واقعیت، طنز و ظرافت، سادگی و سلاست، بے تکلفی، حقیقت پسندی وغیرہ محاسن جو منور رانا کی شاعری کے شناخت نامے ہیں۔ ان کی نثر میں بھی ان تمام اوصاف کی کارفرمائی سطر در سطر جھلکتی ہے۔  ’’کہو ظل الٰہی سے ‘‘ (شعری مجموعہ) اور ’’بغیر نقشے کا مکان‘‘  (نثری مجموعہ) دونوں کا تجزیاتی مطالعہ کریں تو بڑے دلچسپ  اور عجیب نتائج سامنے آتے ہیں۔ ان کی شاعری  اور نثر کبھی ایک دوسرے کی توسیع یا تتمہ محسوس ہوتی ہے ، کبھی دونوں باہمہ گر پہلو بہ پہلو ایک دوسرے کو آئینہ دکھلاتے دکھائی دیتے ہیں تو کبھی فیصلہ کرنا دشوار ہوتا ہے کہ دونوں میں کس کوکس پر فوقیت یا ترجیح دی جائے۔ ویسے میری ذاتی رائے ان کی نثر کے حق میں جانے کا جواز نثر میں صاحب طرز لکھنے والوں کا فقدان ہے جب کہ شاعری کو افراط و تفریط نے بے وقار کر رکھا ہے۔ بالخصوص ہلکی پھلکی، شگفتہ  اور لطیف نثر لکھنے والے تو خال خال رہ گئے ہیں جن میں ہندوستان میں مجتبیٰ حسین  اور یوسف ناظم  اور پاکستان میں مشتاق احمد یوسفی کا دم غنیمت ہے۔ منور رانا کی نثر مشتاق احمد یوسفی کی تحریروں سے قریب تر ہوتے ہوئے واقعہ نگاری  اور بے ساختہ پن میں ان کی اپنی انفرادیت کی آئینہ دار ہے۔ بات میں بات پیدا کرنا، الفاظ، جملوں  اور محاوروں کو نئی معنویت سے روشناس کرانا، لطیفہ بازی، حاضر جوابی، فقرہ بازی، پھبتی، طنز و ظرافت، خاکے اڑانا، ٹھٹھول  اور مسخرگی کے ساتھ ساتھ جذباتیت، اپنائیت، انسان دوستی  اور اخلاص جیسی اعلیٰ انسانی قدروں کی اثر انگیز ترجمانی نے  ’’بغیر نقشے کا مکان‘‘ میں شامل سترہ تاثراتی مضامین کو ایک نئے خوش گوار ذائقے سے روشناس کرایا ہے۔ شاعری کی طرح یہاں بھی منور رانا کے مشاہدے کی باریک بینی، مطالعے کی وسعت  اور تجربات کی کثرت ہر مضمون  اور ہر جملے سے جھلکتی ہے۔ زندگی کے روز مرہ معاملات  اور معمولات کے علاوہ شعر و ادب میں رائج بدعتوں پربھی انھوں نے بڑے دلچسپ ریمارک کیے ہیں۔ شعر و  ادب کے تئیں اپنے نظریات  اور رجحانات کا اظہار کیا ہے۔ ان کے بیش تر جملے ایسے ہیں جنہیں ضرب الامثال کی طرح تختیوں پر جلی حروف میں لکھ کر جا بجا آویزاں کیا جا سکتا ہے۔ مثلاً شعر و ادب کے تعلق سے ان کے چند اقوال زریں ملاحظہ فرمائیے :

٭
 ’’ادب رکھیل کی طرح نہیں ہوتا کہ جس کے جسم  اور سانسوں پر شہر کے کسی رئیس کا قبضہ برقرار رہتا ہے بلکہ ادب تو اس مقدس ماں کی طرح ہے جس کی چھاتی سے ابلتا ہوا دودھ، مسلک و مذہب کی قید سے آزاد ہر ننھے بچے کے پیاسے ہونٹوں تک پہنچنے کے لیے بے تاب رہتا ہے۔‘‘ (الہٰ آباد آنا ہم تمہیں سنگم دکھائیں گے)

٭
 ’’اگر کسی دوست کا کوئی کام ہو تو عتیق کپڑے پہنے ہوئے تیار ملیں گے ، خاتون دوست ہو تو اس کی بھی ضرورت نہیں پڑے گی۔‘‘ (الہٰ آباد آنا ہم تمہیں سنگم دکھائیں گے)

٭
 ’’فراقؔ کے جنسی ضدی پن، فاروقی کا ادبی بچپنا جس کے تحت وہ فراقؔ کے نام کی ڈاک احمد مشتاق کو بھجوا دیتے ہیں ، اسلام بیگ چنگیزی کی ذہین برہنہ شاعری، عبید خاں کی ادبی تیر اندازی  اور آصف عثمانی کے لہجے کی سفاکی کے ساتھ اگر عتیق کی ذہانت  اور حاضر جوابی کو بھی رکھ دیا جائے تو الہ آباد کی ذہانت کا قد کچھ  اور نکلتا ہوا معلوم ہوتا ہے۔‘‘ (الہٰ آباد آنا ہم تمہیں سنگم دکھائیں گے)

٭
 ’’اردو کو جوش کے گھرکی لونڈی بھی کہا جاتا رہا ہے۔ یہی لونڈی جب ڈاکٹر مظفر حنفی کے ایوان غزل میں آئی تو ایوان غزل تک آنے والے ہر راستے پر علم  اور فکر کے چراغ روشن کر دئیے۔‘‘ (پھول پر  باغ کی مٹی کا اثر آتا ہے)

٭
 ’’انور بھائی کی شاعری استاد بسم اللہ خان کی وہ شہنائی ہے جس کی گونج سنتے ہی گنگا کا مقدس پانی اپنی لہروں کے اشارے سے منھ اندھیرے ہندوؤں کو اشنان کر نے کے لیے  اور مسلمانوں کو با وضو ہو جانے کے لیے آواز دینے لگتا ہے۔‘‘ (آج لگتا ہے کہ سچ بول دیا ہے میں نے)

٭
 ’’مجھے معلوم نہیں روایتی شاعری، ترقی پسند ادب، جدیدیت  اور مابعد جدیدیت کیا ہے ؟ میں تو آپ بیتی کو جگ بیتی  اور جگ بیتی کو آپ بیتی کے لباس سے آراستہ کر کے غزل بناتا ہوں۔‘‘  (عمر بھر دھوپ میں پیڑ جلتا رہا)

٭
 ’’اردو تنقید بھی اس حاسد ساس کی طرح ہو کر رہ گئی ہے جو اپنی تمام بچی ہوئی عمر کی پونجی ہنر مند بہو کی عیب جوئی  اور بد سلیقہ بیٹی کی ہنر مندی کی تعریف میں صرف کر دیتی ہے ، اس کی بنیادی وجہ شاید یہ ہے کہ تخلیق کار ساری زندگی روٹی کے لیے پریشان رہتا ہے  اور تنقید نگار اپنی پہلی بے لگام تنقید کے عوض بوٹی بوٹی پر رکھ کر کھانے لگتا ہے۔‘‘ (ہم سر دار بھی بولیں گے تو سچ بولیں گے)

٭
 ’’اگر قلم ان ذمہ داریوں کا ترجمان نہیں ہے تو پھر بہتر ہے کہ اسے شلواروں  اور پاجاموں میں کمر بند ڈالنے کے لیے استعمال کیا جائے۔‘‘ (ہم سر دار بھی بولیں گے تو سچ بولیں گے)

٭
 ’’ایسے میں ہزارہا مناظر دیکھنے کے بعد بھی قلم کا ضمیر نہیں جاگتا ہے تو پھر تنقید سے بہتر  اور آسان کام کوٹھے کی دلالی ہے ، جہاں ضمیر بھی نا جائز حمل کی طرح گرا دیا جاتا ہے۔‘‘  (ہم سر دار بھی بولیں گے تو سچ بولیں گے)

٭
 ’’حبیب ہاشمی پانچ چھ برس پہلے اتنے کامیاب شاعر نہیں تھے۔ ایک بقر عید میں ایک اچھا ترنم والا بکرا ان کومل گیا تھا، اس کے بعد سے وہ مشاعروں میں بہت کامیاب ہونے لگے۔‘‘  (دیکھتی رہتی ہیں آنکھیں کون ہے کس رنگ میں)
جیسا کہ غزل کے باب میں عرض کر چکا ہوں منور رانا کا دل اپنے والدین سے عقیدت مندانہ سعادت، رشتہ داروں سے محبت و یگانگت، دوستوں سے ملنے جلنے والوں سے اخلاص  اور تمام دنیائے انسانیت کے لیے اخوت  اور ہمدردی کے پاکیزہ  اور نازک جذبات سے لبریز ہے۔ اشعار میں جس طرح ان کے یہ جذبات جھلکتے  اور چھلکتے رہتے ہیں ، نثر بھی ان سے شرابور ہے۔ بالخصوص والدین کے لئے تو ان کے سعادت مندانہ جذبات اپنی مثال آپ ہیں۔ ’’کہو ظل الٰہی سے ‘‘ کا انتساب  ’’ابو کے نام‘‘   اور  ’’بغیر نقشے کا مکان‘‘  میں شامل ان کا مضمون ’’عمر بھر دھوپ میں پیڑ جلتا رہا‘‘  جسے انھوں نے اپنے شعری مجموعے میں بھی بطور پیش لفظ شامل کیا ہے ، اس کے ہر ہر لفظ سے ان کی بے مثال سعادت مندی  اور والدین کے تئیں ان کے دل میں ٹھاٹھیں مارتی ہوئی محبت مترشح ہے۔ پورا مضمون جذباتیت سے لبریز ہے۔ اکثر جملوں پر بے اختیار دل بھر آتا ہے۔ آنکھیں چھلک پڑتی ہیں۔ مثالیں نہیں دوں گا کہ مضمون کا تقدس مجروح ہوتا ہے۔ مکمل مضمون ہی اپنی مثال آپ ہے۔ اس کے علاوہ بھی دیگر مضامین میں منور رانا کے والدین سے جذباتی وابستگی کی چند مثالیں ملاحظہ کیجئے :

٭
 ’’ضرورت کچھ بھی ہو سکتی ہے ، ماں ہرگز نہیں ہو سکتی کیونکہ ماں تو سراپا محبت ہوتی ہے۔ ضرورت سے اس کا کیا لینا دینا۔‘‘ (سنگ اٹھایا تھا کہ سر یاد آیا)

٭
 ’’ایک بار میں نے کمرے میں کسی کی آہٹ سن کر اگالدان لانے کو کہا لیکن جب میں نے گردن اٹھائی تو دیکھا والد صاحب بہ نفس نفیس ہتھیلیوں کو میرے منہ کے پاس لیے کھڑے تھے  اور حکم (بشکل التجا) تھا کہ پیک فرمائیے۔ وہ دن ہے  اور آج کا دن میں نے کبھی اگالدان میں نہیں تھوکا  اور جہاں جی چاہا تھوکا ہے۔‘‘ (ذکر کچھ پان کا بھی ہو جائے)

٭
 ’’تلاش و جستجو کا لامتناہی سلسلہ کبھی ختم نہیں ہو گا۔ کبھی کوکھ اولاد کو تلاش کرتی ہے ، کبھی اولاد ماں کی آغوش کو۔‘‘ (میری ہنسی تو میرے غموں کا لباس ہے)

٭
 ’’بچپن میں باپ بھی خضر علیہ السلام معلوم ہوتا ہے۔ بچپن خوشبو کی طرح ہوتا ہے ، بہت دیر نہیں ٹھہرتا۔‘‘ (عمر بھر دھوپ میں پیڑ جلتا رہا)

٭
 ’’ابو صرف ایک بار اس گاڑی پر بیٹھ سکے کیونکہ اگلے ہفتے امی اپنی کلائی کی سب چوڑیاں توڑ چکی تھیں۔‘‘ (عمر بھر دھوپ میں پیڑ جلتا رہا)

مشہور ناظم مشاعرہ ثقلین حیدر کے انتقال پر منور رانا کی رقت انگیزی محسوس کیجئے :

٭
 ’’رات نے بھی اپنے ماتھے سے چاند کا جھومر  اور ستاروں کی افشاں اتار کر اپنی بیوگی کا اعلان کر دیا…اگر دنیا کا سب سے آسان کام بھابھی سے بات کرنا ہے تو دنیا کا سب سے مشکل کام بھی بھابھی سے بات کرنا ہے۔ ایک عورت جو بیک وقت بھابھی، ماں  اور بڑی بہن کا روپ دھارے ہو اس سے یہ کہنا کہ آپ سہاگ چوڑیاں توڑ دیجئے  اور عدت کی زنجیروں میں قید ہو جائیے ، ایسی دل دہلا دینے والی خبر دیتے وقت آدمی سوچتا ہے کہ وہ گونگا کیوں نہیں پیدا ہوا۔‘‘  (مرے آنسو بھی شاید استخارہ دیکھ لیتے ہیں)
اور اب منور رانا کے چند دلچسپ معنی خیز، سدا بہار  اور دستاویزی نوعیت کے جملے بھی ملاحظہ فرمائیے :

٭
 ’’آندھی کتنی ہی طاقت ور کیوں نہ ہو، اس کا زور زیادہ دیر تک نہیں رہتا لیکن پرانے چراغ بجھتے بجھتے بھی نئے چراغوں کو اپنا ہنر سونپ دیتے ہیں۔ آندھی  اور چراغ کی جنگ جب تک دنیا ہے ، جاری رہے گی۔‘‘ (الہ آباد آنا ہم تمہیں سنگم دکھائیں گے)

٭
 ’’یہ تو بیسویں صدی ہے جو اکیسویں صدی کی دہلیز پر کھڑی ہو کر  کٹی پھٹی تہذیب کا مرثیہ پڑھ رہی ہے۔‘‘ (الہ آباد آنا ہم تمہیں سنگم دکھائیں گے)

٭
 ’’جس کے باپ سے دوستی ہو، اس کی بیٹی سے کیا دوستی۔ میں تو ہمیشہ ان لور کا دوست رہا ہوں۔ اصول بھی تو آخر کوئی چیز ہے۔ شراب کی دکان میں شہد رکھنا، شہید کی مکھیوں کی شب و روز کی محنت سے سراسر مذاق کرنا ہے۔‘‘ (آج لگتا ہے کہ سچ بول دیا ہے میں نے)

٭
 ’’اس ملک میں تو حکومت بھی بابری مسجد کی شہادت کے بعد صدر مملکت کو آگاہ کرتی ہے۔‘‘ (اس کو بے بہری عالم کا صلہ کہتے ہیں)
٭
 ’’مستقبل کا خواب بھی وہ نشہ ہوتا ہے جو ساری عمر نہیں اترتا۔ وہ الہڑ شباب ہوتا ہے جس سے بڑھاپا کترا کر گزرتا ہے ، وہ طوفان ہوتا ہے ، جسے باندھا نہیں جا سکتا۔‘‘  (عمر بھر دھوپ میں پیڑ جلتا رہا)

٭
 ’’روپیہ اگر کولڈ اسٹوریج میں بھی رکھا جائے ، تب بھی گرم ہی رہتا ہے۔‘‘ (نواب متین لطیفی)

٭
 ’’جناب کلیم الدین شمس کی سب سے بڑی خوبی یہ ہے کہ انھیں ہر آدمی اپنا آدمی سمجھتا ہے بلکہ کئی عورتیں بھی انھیں اپنا آدمی سمجھ کر زندہ ہیں۔‘‘ (دلہن بنی شاعر کی بیٹی)

٭
 ’’جسے پولس تلاش کرے ، وہ یقیناً شریف آدمی ہو گا۔‘‘ (سنگ اٹھایا تھا کہ سر یاد آیا)

٭
 ’’ اور میں بھاگلپور کی طرح سہم گیا۔‘‘ (سنگ اٹھایا تھا کہ سر یاد آیا)

٭
 ’’کلکتے کی سڑک پر گاڑی چلانا غنڈوں کے سامنے زبان چلانے کی طرح خطرناک ہے۔‘‘ (سنگ اٹھایا تھا کہ سر یاد آیا)

٭
 ’’وہ لوگ بھی ایک ہی دسترخوان پر ٹیلی ویژن دیکھتے مل جائیں گے جنھوں نے ایک جائے نماز کے کئی ٹکڑے کر دئیے۔‘‘ (پہلے انٹینا پہ رکھے پھر دھرے دیوار پر)

٭
 ’’ہوڑہ اسٹیشن کا علاقہ گاڑیوں سے اس طرح بھرا ہوا  تھا جیسے سرکاری افسروں کی جیپیں رشوت کی رقم سے بھری رہتی ہیں۔‘‘ (دھوپ اتری نہیں سر سے ابھی پچھلے سفر  کی)

٭
 ’’جب اندھیرا سامنے ہو تو کہرا کہلاتا ہے  اور جب آنکھوں میں ہو تو موتیا بند۔‘‘  (دھوپ اتری نہیں سر سے ابھی پچھلے سفرکی)

٭
 ’’شہر نے مجھے بریانی کھلا کر روٹی کی لذت چھین لی۔‘‘ (شہروں میں کوئی چاند کو ماما نہیں کہتا)

٭
 ’’مسکراہٹ  اور خوش اخلاقی کا سب سے کم استعمال ہوٹل والوں کے یہاں ہوتا ہے۔‘‘  (کٹی عمر ہوٹلوں میں)
٭
 ’’ڈاکٹر مریضوں کو دیکھ کر یوں مسکرا رہے تھے جیسے ٹاٹا برلا اپنی فیکٹریوں کی تعداد دیکھ کر مسکراتے ہیں۔‘‘ (روزے میں پیاز وکی طرف دیکھا تھا میں نے)
٭
 ’’ایسے قیمتی آنسو جنہیں دیکھ کر تسبیح کے دانوں کا گمان ہوتا ہے۔‘‘ (روزے میں پیاز و کی طرف دیکھا تھا میں نے)
٭
 ’’چھپکلی، پتنگوں  اور کیڑے مکوڑوں کو کھاتی ہے  اور رشوت انسانیت  اور ایمانداری کا خون پی کر زندہ ہے۔‘‘ (میرے خیال میں رشوت بہت ضروری ہے)

٭
 ’’لوہے  اور اسٹیل کی بنی ہوئی گاڑیاں وہاں نہیں رک سکتیں جہاں بھولی بھالی خواہشیں مسافروں کی طرح انتظار کرتی ہیں۔‘‘ (میری ہنسی تو میرے غموں کا لباس ہے)

یہ ساری باتیں ، یہ ساری مثالیں تو منور رانا کے قارئین کے لیے ہیں ، اب آخیر میں خود منور رانا کے لیے میرا پر خلوص مشورہ ہے کہ وہ اس قسم کے نثری مضامین کی تخلیق کے لیے اپنے آپ کو زیادہ فارغ کریں کہ اردو کے ضعف معدہ کے شکار قاری میں بے نمک مرچ، بے مزہ پھیکی، چبے چبائے موضوعات پر مبنی غزلوں ، بوجھل، گنجلک  اور بعید از فہم نظموں ، کہانی پن سے عاری، پیچیدہ علامتی کہانیوں  اور بقراطیت  اور ژولیدگی سے آلودہ فلسفیانہ موشگافیوں میں الجھے تنقیدی و تخلیقی مضامین کے ہضم کر نے کی صلاحیت باقی نہیں رہی ہے۔ اب ہلکی پھلکی، چٹخارہ دار، نمکین، خوش ذائقہ  اور زود ہضم تحریریں ہی اس کی اشتہا بڑھا سکتی ہیں  اور آپ کی تحریروں میں یہ سارے غذائیت بخش لوازمات بدرجۂ اتم موجود ہیں۔
٭٭٭

ڈاکٹر فرازؔ حامدی
جئے پور

سید  معراج جامیؔ کی غزل گوئی
غزل اردو شاعری کی معراج ہے  اور سید  معراج جامیؔ غزل کا ایک وقیع نام آپ پوچھ سکتے ہیں کہ معراج جامی کون ہیں ؟ سید  معراج جامی جنھوں نے صرف بیس سال کی کچی عمر میں  ’’امریکن کلچرل سینٹر کراچی‘‘ کی طرف سے ۱۹۸۵ء میں منعقدہ مقابلہ شعر گوئی میں ایک سو چورانوے (۱۹۴) شعرا کو شکست دے کر اول انعام حاصل کیا تھا۔

سید  معراج جامیؔ جو برصغیر کے سب سے بڑے شہر کولکاتا کے ہاشمی خاندان کے چشم و چراغ ہیں۔ سید  معراج جامیؔ جو اعلیٰ تعلیم یافتہ ہیں  اور اسلامیات واردو میں پوسٹ گریجویشن کی ڈگریاں رکھتے ہیں۔ سید معراج جامی جنھوں نے ۱۹۸۰ء میں اپنی شاعری کا آغاز کیا  اور فدا خالدی دہلوی کو استاد بنایا جن کا سلسلہ شعری حضرت داغ دہلوی تک پہنچتا ہے۔ سید معراج جامی جن کی غزلیات کا شعری مجموعہ ’’روزن خیال‘‘  کے نام سے منظر عام پر آ  چکا ہے  اور شائقین سے پذیرائی پاچکا ہے۔

سید معراج جامی بڑے نامی گرامی ہیں  اور ایک بات ان کے لئے بلا خوف تردید کہی جا سکتی ہے کہ وہ بنیادی طور پر ہی نہیں بلکہ پوری طرح غزل کے شاعر ہیں۔ انھوں نے خود ایک جگہ اعتراف کیا ہے : ’’میں غزل کا شاعر ہوں۔ میری اکمل و مکمل توجہ غزل پر ہے۔‘‘ 

وہ غزل جسے قلی قطب شاہ  اور ولی دکنی نے اپنی گودیوں میں کھلایا، وہ غزل جسے میر و سودا نے پال پوس کر بڑا کیا، وہ غزل جسے انشاء و جرات نے طاقت و توانائی عطا کی، وہ غزل جسے مومن و غالب کے لباس فاخرہ زیب تن کر دیا، وہ غزل جسے آتش و ناسخ نے نوک پلک سے درست کیا، وہ غزل جسے حسرت و امیر نے گلے لگایا، وہ غزل جو داغ کی محبوبہ تھی، وہ غزل جو جگر کی پسندیدہ تھی، وہ غزل جو بڑی کافر ادا صنف سخن ہے  اور وہ غزل جس نے ہزار رد و قدح کے بعد بھی تاج سخنوری اپنے سر پر نہیں رکھا ہے۔ وہی غزل سراپا رنگ و  بو بن کر ان کی رگ و پے میں سرائیت کر گئی ہے۔ ان کے ذہن  اور ذوق کی تربیت اردو کی کلاسیکی روایات  اور قدیم شعریات سے ہوئی ہے اس لئے انھوں نے غزل کوہی اپنے اظہار کا وسیلہ بنایا ہے۔
یوں تو کہا جا سکتا ہے کہ فی زمانہ بھی صدہا غزل گو شعرا ہیں جنہوں نے دنیائے اردو میں دھوم مچا رکھی ہے  اور پچاسوں غزلیات کے مجموعے ہر سال اشاعت پذیر ہوتے رہتے ہیں لیکن یہ حقیقت ہے کہ شاذ و نادر ہی کوئی مجموعہ قبولیت عام کی سند پاتا ہے  اور مشکل سے ہی کوئی شاعر غزل کی پر شکوہ مسند پر متمکن ہو پاتا ہے۔

شعری اظہار کو اعتبار اور وقار کی سند تب ملتی ہے جب اس میں فنی رکھ رکھاؤ ہو، سلیقہ  اور ہنر مندی ہو، مشاہدات و محسوسات کی سچی ترجمانی ہو اور قاری کو پڑھ کر ایسا لگے کہ جیسے وہ ایک جانی پہچانی دنیا میں سفر کر رہا ہو۔ جامی کے کلام میں یہ خوبیاں بدرجہ اتم ملیں گی۔ وہ روایتی شعرا سے بالکل مختلف انداز میں شعر کہتے ہیں  اور ان کی غزلوں میں خوش آہنگی کے ساتھ ایک سرور انگیز نشاط ملتا ہے۔ڈاکٹر فرمان فتح پوری نے جامی کی شاعری پر بجا طور پر مندرجہ ذیل سطور میں قابل قدر رائے پیش کی ہے جس سے ان کی شاعرانہ قدر و قامت کا اندازہ ہوتا ہے :

 ’’جامی کی شاعری خواب دیکھتی ہوئی آنکھوں کی شاعری ہے۔ ان کی شاعری میں الفاظ صدا نہیں دیتے ، گنگناتے ہیں۔ جذبے خروش پیدا نہیں کرتے بلکہ خاموش کروٹیں بدلتے ہیں۔وجہ یہ ہے کہ جامی دیکھتے تو بہت کچھ ہیں لیکن شعر میں اپنے مشاہدے کے صرف اسی پہلو کو جگہ دیتے ہیں جو فکر و ادراک سے گزرتا ہوا، جذبوں سے کھلتا ہوا، لفظوں کے دامن پر مچل جاتا ہے۔ جامی سوچتے بھی بہت ہیں لیکن سوچ کی صرف اسی لہر کو شعری قبا پہناتے ہیں ، جو احساس کی سطح پر بے تابانہ رقص کر نے لگتی ہیں۔ نسبتاً ان کی شاعری میں موسیقیت و غنائیت کا ایک خوش رنگ تموج جھلکتا نظر آتا ہے ، یہ تموج چھوٹی بحروں  اور مختصر زمینوں میں تازگی و شادابی کے ایک نئے رنگ و آہنگ کو جنم دیتا ہے۔‘‘ 

مندرجہ ذیل اشعار بتائیں گے کہ فرمان فتح پوری نے جو کچھ کہا ہے سچ کہا ہے  اور سچ کے علاوہ کچھ نہیں کیا ہے :

وہ بنیادی طور پر ہی نہیں بلکہ پوری طرح غزل کے شاعر ہیں۔ انھوں نے خود ایک جگہ اعتراف کیا ہے:’’میں غزل کا شاعر ہوں۔ میری اکمل و مکمل توجہ غزل پر ہے۔‘‘

وہ غزل جسے قلی قطب شاہ اور ولی دکنی نے اپنی گودیوں میں کھلایا، وہ غزل جسے میر و سودا نے پال پوس کر بڑا کیا، وہ غزل جسے انشاء و جرأت نے طاقت و توانائی عطا کی، وہ غزل جسے مومن و غالب کے لباس فاخرہ زیب تن کر دیا، وہ غزل جسے آتش و ناسخ نے نوک پلک سے درست کیا، وہ غزل جسے حسرت و  امیر نے گلے لگایا، وہ غزل جو داغ کی محبوبہ تھی، وہ غزل جو جگر کی پسندیدہ تھی، وہ غزل جو بڑی کافر ادا صنف سخن ہے اور وہ غزل جس نے ہزار رد و قدح کے بعد بھی تاج سخنوری اپنے سر پر نہیں رکھا ہے۔ وہی غزل سراپا رنگ و بو بن کر ان کی رگ و پے میں سرائیت کر گئی ہے۔ ان کے ذہن اور ذوق کی تربیت اردو کی کلاسیکی روایات اور قدیم شعریات سے ہوئی ہے اس لئے انھوں نے غزل کوہی اپنے اظہار کا وسیلہ بنایا ہے۔

یوں تو کہا جا سکتا ہے کہ فی زمانہ بھی صدہا غزل گو شعرا ہیں جنہوں نے دنیائے اردو میں دھوم مچا رکھی ہے اور پچاسوں غزلیات کے مجموعے ہر سال اشاعت پذیر ہوتے رہتے ہیں لیکن یہ حقیقت ہے کہ شاذ و نادر ہی کوئی مجموعہ قبولیت عام کی سند پاتا ہے اور مشکل سے ہی کوئی شاعر غزل کی پر شکوہ مسند پر متمکن ہو پاتا ہے۔

شعری اظہار کو اعتبار اور وقار کی سند تب ملتی ہے جب اس میں فنی رکھ رکھاؤ ہو، سلیقہ اور ہنر مندی ہو، مشاہدات و محسوسات کی سچی ترجمانی ہو اور قاری کو پڑھ کر ایسا لگے کہ جیسے وہ ایک جانی پہچانی دنیا میں سفر کر رہا ہو۔ جامی کے کلام میں یہ خوبیاں بدرجہ اتم ملیں گی۔ وہ روایتی شعرا سے بالکل مختلف انداز میں شعر کہتے ہیں اور ان کی غزلوں میں خوش آہنگی کے ساتھ ایک سرور انگیز نشاط ملتا ہے۔ڈاکٹر فرمان فتح پوری نے جامی کی شاعری پر بجا طور پر مندرجہ ذیل سطور میں قابل قدر رائے پیش کی ہے جس سے ان کی شاعرانہ قدر و قامت کا اندازہ ہوتا ہے:

’’جامی کی شاعری خواب دیکھتی ہوئی آنکھوں کی شاعری ہے۔ ان کی شاعری میں الفاظ صدا نہیں دیتے، گنگناتے ہیں۔ جذبے خروش پیدا نہیں کرتے بلکہ خاموش کروٹیں بدلتے ہیں۔وجہ یہ ہے کہ جامی دیکھتے تو بہت کچھ ہیں لیکن شعر میں اپنے مشاہدے کے صرف اسی پہلو کو جگہ دیتے ہیں جو فکر و ادراک سے گزرتا ہوا، جذبوں سے کھلتا ہوا، لفظوں کے دامن پر مچل جاتا ہے۔ جامی سوچتے بھی بہت ہیں لیکن سوچ کی صرف اسی لہر کو شعری قبا پہناتے ہیں، جو احساس کی سطح پر بے تابانہ رقص کرنے لگتی ہیں۔ نسبتاً ان کی شاعری میں موسیقیت و غنائیت کا ایک خوش رنگ تموج جھلکتا نظر آتا ہے، یہ تموج چھوٹی بحروں اور مختصر زمینوں میں تازگی و شادابی کے ایک نئے رنگ و آہنگ کو جنم دیتا ہے۔‘‘

مندرجہ ذیل اشعار بتائیں گے کہ فرمان فتح پوری نے جو کچھ کہا ہے سچ کہا ہے اور سچ کے علاوہ کچھ نہیں کہا ہے:
دشمنوں کے لئے بچا ہی نہیں
دوستوں ہی میں بٹ گیا ہوں میں
میرا ہر بچہ آئینہ میرا
کتنے چہروں میں بٹ گیا ہوں میں
جان دیتا ہوں زندگی کے لئے

زندگی سے مجھے محبت ہے

کس قدر بدمزاج ہے دنیا
بات کرنا بھی اب قیامت ہے

کتنے جنموں سے گزرتا ہے رات دن

کتنے عذاب ہوتے ہیں اک آدمی کے ساتھ

کس نے ہمارے شہر کو مقتل بنا دیا
سوچیں تو آپ بھی کبھی سنجیدگی کے ساتھ

تغزل میں یہ ضروری ہے کہ غزل گو شاعر کچھ اس انداز سے شعر کہے جو ذوق لطیف کو مطمئن کر سکے اور پڑھنے والے یا سننے والے کے دل میں اتر جائے۔ خیال اور معنی کی کئی جہتیں روشن ہو سکتی ہیں اگر طرز ادا میں جدت اور تنوع ہو۔

جامی کی غزلوں میں کئی ایسی خوبیاں موجود ہیں جوان کے اشعار کی طرف فوراً متوجہ کر لیتی ہیں۔ زبان و بیان کی صفائی کے ساتھ ایک خلاقانہ رویہ ہے جو ہر جگہ رواں دواں نظر آتا ہے۔ ان کے اسلوب میں کوئی ابہام اور ژولیدگی نہیں بلکہ فنی نزاکتیں اور ذوقی لطافتیں اپنی پوری معنویت کے ساتھ جلوہ گر ہوتی ہیں۔ نمونہ کے طور پر مندرجہ ذیل اشعار کی جاذبیت اور اثر انگیزی ملاحظہ کریں:

اپنے سائے سے کھیلنا ہے مجھے

سر پر اک آفتاب رہنے دے

میرے حالات کی زنجیر مجھے روکتی ہے

ورنہ میں بھی سر بازار تماشا کرتا

ٹوٹتی کس طرح انا کی فصیل
وہ بھی ضدی تھا میں بھی خود سر تھا

بانٹ دیتا ہوں زمانے بھر میں
جو مجھے میرا خدا دیتا ہے

عجیب دور ہے یارو کہ آگہی چپ ہے

اندھیرے شور مچاتے ہیں روشنی چپ ہے

مجھ پہ اسرار منکشف کر کے

مبتلائے عذاب تو نے کیا
سیدھے سادے اشعار ہیں اور بظاہر ان میں کوئی گہرائی نہیں مگر ان کا یہ سپاٹ لہجہ تصنع اور بناوٹ سے عاری ہے۔ علاوہ ازیں ان کے لہجہ میں بلا کی بے ساختگی پائی جاتی ہے۔ موصوف لفظوں کے ذریعے اس طرح مشاہدہ اور واقعہ کی تصویر کشی کرتے ہیں جیسے کوئی مصور کینوس پر تصویر میں رنگ آمیزی کرتا ہو۔ شعر ایک تصویر کی صورت نگاہوں کے سامنے رقصاں نظر آتا ہے۔ مثلاً: 
سر میخانہ پڑی تھی کب سے

چوم کر میں نے اٹھا لی، تصویر
آئینہ دیکھ رہا ہے تم کو

تم نرالے ہو نرالی، تصویر
فضاؤں پہ کیوں چھا رہی ہے اداسی
ابھی تو مجھی تک مری داستاں ہے

حسن کے لب پر ہنسی تھی میں نہ تھا

کس پہ یہ بجلی گری تھی میں نہ تھا

اچھا شاعر جب لفظوں کے ذریعہ شعر میں بولتا ہے تو ہر لفظ کو تول کر بولتا ہے۔ معراج جامی جہاں سلیقہ اور رکھ رکھاؤ سے شعر کہتے ہیں وہیں حرمت الفاظ کا بھی پورا دھیان رکھتے ہیں۔ ایک جگہ انھوں نے اس سلسلے میں وضاحت کی ہے:

حرمت الفاظ سے ، کتنے ہوئے ہیں آشنا

یوں تو ہیں شہر سخنور میں سخنور سیکٹروں
وہ حرمت الفاظ سے بخوبی آشنا ہیں اور ایسے ہی الفاظ انہیں شعر کہنے کی ہنر مندی دیتے ہیں۔ لفظ کے ذریعہ وہ اپنے خیال کو پیرہن عطا کرتے ہیں اور لفظ کے ذریعہ ہی وہ اپنے جذبہ اور احساس کو صفحہ کاغذ پر منتقل کرتے ہیں۔ الفاظ کو استعمال کرتے ہوئے وہ الفاظ کی حرمت پر ذرا بھی آنچ نہیں آنے دیتے۔ اسی ضمن میں یہ اشعار دیکھئے:

گوہر مقصود آنا تھا نہ ہاتھ آیا مرے

سیپیاں چنتا رہا ساحل پہ دن بھر سینکڑوں
آج بھی ملتا نہیں ہے دست آذر کا ہنر

آج بھی مجھ کو نظر آتے ہیں آذر سینکڑوں
مہرباں ہوگا زمانہ رنگ لائے گا جنوں

اس گلی میں جاؤ تو برسیں گے پتھر سینکڑوں
جس کو کہتے ہیں مقدر وہ سکندر لے گیا
اب فقط ہیں نام کے جامی سکندر سینکڑوں
بہرکیف سید معراج جامی ایک ذی شعور، پر فکر اور  با سلیقہ غزل گو شاعر ہیں۔مختصر بحروں میں بھی موصوف مقصد و منشا اور جذبہ  و احساس کو بخوبی واضح کر جاتے ہیں۔ مذاق، معیار، فن اور اسلوب کے اعتبار سے معاصر شاعری میں خصوصاً غزلیہ شاعری میں سید معراج جامی کا نام ایک وقیع نام ہے۔ ان کا شعری مجموعہ ’’روزن خیال‘‘  تو یہی حقیقت اجاگر کرتا ہے۔
٭٭٭

کوثر صدیقی
۷۹-اے ، گنوری روڈ، بھوپال۔۴۶۲۰۰۱(ایم پی)

ڈاکٹر گیان چند بحیثیت شاعر

ہماری بات سنو، ہم کو حرف حرف پڑھو

کمال فن کی گذرتی بہار ہیں ہم لوگ

ڈاکٹر  گیان چند کا یہ شعر ان کے حسب حال ہے کیونکہ اس ادبی دور ناہنجار میں ایسے با  کمال فنکار  اور میر کی زبان میں پراگندہ طبع لوگ کہاں پیدا ہیں۔ جین صاحب نابغۂ روزگار ہستی ہیں۔ وہ بیک وقت عظیم محقق، ناقد، ماہر لسانیات  اور ماہر عروض ہونے کے ساتھ با کمال   شاعر بھی ہیں۔ ان کا گفتہ، ان کی تخلیقات اردو ادب کا اہم اثاثہ ہے۔ جس میں ان کی شاعری بھی شامل ہے۔ زیر نظر مقالے میں ان کی شاعری پر روشنی ڈالنے کی کوشش کی گئی ہے۔

مدھیہ پردیش میں بھوپال ایک ایسا ادبی مرکز ہے جو مرجع مشاہیر رہا ہے۔ بھوپال نے ہر دور میں باہر سے آنے والے با کمال شخصیات کی نہ صرف میزبانی کی ہے بلکہ انھیں گھر کے فرد کی طرح اپنا بنا کر رکھا ہے۔ ان شخصیتوں نے بھی اپنے علمی ادبی کارناموں سے نہ صرف بھوپال بلکہ صوبے کا نام پورے ملک میں  اور ملک کی سرحدوں کے پار بھی روشن کیا ہے۔ باہر سے آنے والی ان شخصیتوں میں شعر و ادب کی دوسری اصناف سے قطع نظر تنقید کے میدان میں ڈاکٹر عبدالرحمن بجنوری کے بعد سب سے بڑا اہم عالمی شہرت یافتہ نام ڈاکٹر گیان چند جین کا ہے۔ یہ اتفاق ہے کہ ان دونوں ہستیوں کا تعلق اتر پردیش کے ایک ہی ضلع بجنور سے ہے۔ جین صاحب مجموعہ کمالات ہیں۔ آپ عظیم محقق، نقاد، مورخ، ماہر لسانیات  اور ماہر عروض کی حیثیت سے تو مشہور زمانہ ہیں ہی لیکن کم لوگ اس سے واقف ہیں کہ آپ با کمال صاحب دیوان شاعر بھی ہیں بلکہ یوں کہا جائے تو غلط نہ ہو گا کہ آپ بنیادی طور پر شاعر ہی ہیں۔ آپ نے اپنا ادبی سفر شاعری سے ہی ۱۴ سال کی لڑکپن والی عمر میں جب کہ نویں درجے کے طالب علم تھے ، غافلؔ تخلص سے شروع کیا تھا۔ جسے بعد میں ترک کر دیا لیکن دوسرا تخلص بھی اختیار نہیں کیا۔ میرؔ نے کہا ہے کہ غزل کہنا نہ آتی تھی تو سو سو شعر کہتے تھے مگر جین صاحب غزل کہنا آتے ہوئے بھی سو سو شعرکہتے تھے۔آپ نے ۱۹۴۳ء سے ۱۹۴۷ء کی مدت میں روزانہ ہی کچھ نہ کچھ کہہ کر غزلوں ، نظموں  اور رباعیوں کا ڈھیر لگا دیا تھا۔ اس کے باوجود اپنا کلام آپ نے دوسروں کو بہت کم سنایا۔ یہ بات جین صاحب نے اپنے شعری مجموعے  ’’کچے بول‘‘  مطبوعہ ۱۹۹۱ء میں اس طرح تحریر کی ہے :

 ’’شاعر کچھ کہتا ہے تو جب تک کسی دوسرے کو سنا نہ دے ، اس وقت تک اس کے دل میں گرہ بندھی رہتی ہے۔ میں نے اپنی شاعری کا ۹۵-۹۰ فی صد حصہ کبھی کسی کو نہیں سنایا۔ کہتا تھا  اور لکھ کر رکھ دیتا تھا۔ لیکن یہ بڑی غلطی تھی۔ اگر دوسروں کو سناتا  اور رسالوں میں شائع کرانے کی کوشش کرتا تو دوسروں کی تنقید  اور رسالوں کی رد و قبول سے اپنی شاعری کے حسن و قبح کا اندازہ ہو جاتا  اور میں ضروری اصلاح کر لیتا لیکن اب کیا ہوتا ہے۔‘‘ 

اس اقتباس کے آخری جملوں سے ترک شاعری پر ملال کے احساس کی جھلک نظر آتی ہے۔

شاعری روش گل پر چلنے کے مترادف ہے۔ جب کہ تحقیق و تنقید کانٹوں پر چل کر جھاڑیوں میں گھس کر پھولوں کی تلاش کا نام ہے۔ شاعری شہرت کی منزل تک کم چلنے پربھی پہنچا دیتی ہے۔ جب کہ تحقیق و تنقید کی منزل لمبے اکتا دینے والے صبر و تحمل کے سفر کے بعد نقاد کو نصیب ہوتی ہے۔ جین صاحب نے ادبی سفر شاعری سے شروع کیا تھا لیکن اس ابتدا ہی میں آپ تنہا کے جوار میں داخل ہو گئے تھے۔ سید  وحید اشرف نے اپنی کتاب ’’مقدمہ رباعی‘‘  میں لکھا ہے کہ:

 ’’شاعر عموماً رباعی لکھنا اس وقت شروع کرتا ہے جب وہ دوسرے اصناف سخن پر قابو حاصل کر لیتا ہے  اور طبیعت رواں ہو جاتی ہے۔‘‘ 

یہ دیکھ کر حیرت ہوتی ہے کہ ڈاکٹر جین نے ۱۷-۱۸سال کے لڑکپن میں ہی استادانہ، رنگ میں رباعی گوئی شروع کر دی تھی۔آپ نے خود لکھا ہے کہ جوش کی رباعیوں کا مجموعہ ’’ جنون و حکمت‘‘  پڑھ کر اتنا متاثر ہوا کہ سال ڈیڑھ سال میں تقریباً پانچ سو رباعیاں کہہ دیں …رباعی گوئی کے لیے عروض کی واقفیت ضروری ہے اس سے ظاہر ہوتا ہے کہ آپ نے لڑکپن میں ہی عروض کو بھی اپنے دائرۂ کمال میں لے لیا تھا  اور اسی نے آگے چل کر آپ کو ماہر عروض بنا دیا۔

یہاں یہ سوال اٹھتا ہے کہ جین صاحب نے روش گل چھوڑ کر خارزار راستہ کیوں اختیار کیا۔اس کے بارے میں ان کی نگارشات میں کہیں کوئی ذکر یا اشارہ نہیں ملتا۔ لیکن  ’’گلوں سے خار بہتر ہیں جو دامن تھام لیتے ہیں۔‘‘  کے مصداق آپ نے سوچا ہو گا کہ شاعری کر کے غالب، مومن یا اقبال بننا تو ممکن نہیں ہے۔ جوش کی گھن گرج سے فضا معمور ہے۔ ترقی پسند تحریک شاعروں کو آپس میں دست گریباں کرانے میں مصروف ہے۔ ایسی صورت میں تحقیق و تنقید کا خارزار راستہ ہی ایسا ہے جہاں مقابلہ آرائی کا اندیشہ کم ہے۔ اس لیے آپ نے ۱۹۴۵ء میں ایم اے کر نے کے بعد الہ آباد یونیورسٹی سے ڈی فل کر نے کے لیے اپنے مقالہ کا عنوان ’’اردو نثری داستانیں ‘‘  منتخب کیا  اور ہمہ تن محو تحقیق و تجسس ہو کر دو سال کے اندر تحقیق مکمل کر کے تلاش ملازمت میں لگ گئے۔ ڈی فل کے اس مقالے کی تکمیل کے ساتھ آپ کی شاعری کا پہلا  دور ختم ہو جاتا ہے۔ تین سال کی بے روز گاری، جس کا ذکر اکثر آپ نے کیا ہے ، بھوپال کے گورنمنٹ حمیدیہ کالج میں بحیثیت اردو لیکچر ر تقرر ہو گیا  اور جلد ہی ترقی حاصل کر کے پروفیسر ہو گئے۔ آپ کے شعری مجموعے  ’’کچے بول‘‘  کے مطالعہ سے ظاہر ہوتا ہے کہ ۱۹۵۰ء یعنی آمد بھوپال سے لے کر ۱۹۶۵ء میں بھوپال سے رخصت ہو جانے تک کی مدت میں آپ شاعری سے کنارہ کش رہے۔ اگرچہ بھوپال میں آپ نے ایک نظم پروفیسر عبید عرب، صدر شعبہ عربی، حمیدیہ کالج پر کہی تھی، جس کا کالج میں کافی ذکر رہا لیکن وہ نظم  ’’کچے بول‘‘  میں شامل نہیں ہے۔ حمیدیہ کالج کے ابتدائی دور تقرری میں اردو فارسی کی کچھ غزلیں کالج میگزین میں شائع ہوئی لیکن وہ غالباً سب پرانی تھیں۔ ۱۹۵۱ء کے کالج میگزین کے کچھ  اوراق مجھ خاکسار کے پاس ہیں جن میں ۱۹۳۹ء کی ایک فارسی غزل ہے۔ اس غزل کو  اس مقالے میں اس غرض سے شامل کر رہا ہوں کہ یہ محفوظ ہو جائے گی کیونکہ یہ غزل  اور ان کا فارسی کلام  ’’کچے بول‘‘  یا کہیں  اور موجود نہیں ہے :

از شیرو انگبیں و حور عدن خدارا

اے شیخ پاک دامن معذور دار مارا

چہ حس شود بہ قلبش از آہ آتشیسنم
آئینہ می گدازد لیکن نہ سنگ خارا

مقصود من وصال آں حسن دلستاں نیست
اے کاش او رساند عشق میں انتہارا

واعظ فصاحت تو مارا نہ ورغلاند

بہتر اگر بجوئی پیران پار سارا

اغیار را تو بخشی صد جام ارغوانی
خشت خمے مراہم اے ساقی خود آرا

(مقطع دیمک کی نذر ہو گیا ہے۔)

کچے بول میں درج تواریخ کے لحاظ سے آپ کی شاعری کو اصناف سخن کے مطابق مندرجہ ذیل خانوں میں تقسیم کیا جا سکتا ہے :

۱۔غزل- الف- پہلا دور
 ۱۹۳۷ء سے ۱۹۴۷ء تک

ب- دوسرا دور
۱۹۶۷ء سے ۱۹۸۸ء تک

۲۔نظمیں- الف۔پہلا دور
۱۹۳۸ء سے ۱۹۴۹ء تک

            -ب دوسرا دور
۱۹۶۶ء سے ۱۹۸۳ء تک

۳۔رباعیات-الف- پہلا دور
۱۹۳۸ء سے ۱۹۴۸ء تک

-ب-دوسرا دور
۱۹۸۰ء سے ۱۹۹۰ء تک

پہلے دور کی تمام غزلیں سنجیدہ ہیں جب کہ دوسرے دور میں چار فکاہیہ  اور دو پیروڈی غزلیں بھی ہیں۔ نظموں کے تحت پہلے دور میں تمام ۵۵نظمیں سنجیدہ  اور پابند ہیں جب کہ دوسرے دور میں صرف تین پابند اور ایک آزاد نظم ہے۔ رباعیوں کے تحت بھی ۱۹۹۰ء میں کہی گئی دس رباعیوں کو چھوڑ کر تمام رباعیاں پہلے دور کی ہیں۔
مندرجہ بالا تجزیے کر نے پریہ سوال اٹھتا ہے کہ جین صاحب نے بھوپال کے رومانی  اور شعری ماحول میں طویل قیام کے باوجود شاعری سے کیوں پرہیز کیا جب کہ چھٹتی نہیں ہے منھ سے یہ کافر لگی ہوئی۔ اس کا جواب ہمیں بہت آسانی سے مل جاتا ہے۔جین صاحب بھوپال تشریف آوری کے وقت صرف ایم اے ، ڈی فل تھے  اور تحریر کردہ کتابوں میں صرف ’’اردو کی نثری داستانیں ‘‘  ہی ان کے کھاتے میں تھی۔ آپ کی دو درجن سے زیادہ مطبوعہ کتابوں میں آدھی سے زیادہ بھوپال میں تحریر کردہ ہیں۔ بھوپال میں ہی آپ نے ایم اے سوشالاجی  اور ڈی لٹ کیا۔ انھیں نثری تخلیقات میں منہمک رہنے کے باعث آپ نے لیلائے شاعری کے گیسوؤں کی مشاطگی سے غالباً بے اعتنائی برتی ہو گی۔ آپ کی شاعری کا دوسرا دور بھوپال کو ۱۹۶۵ء میں خیرباد کہنے کے فوراً بعد ۱۹۶۶ء میں شروع ہو جاتا ہے جو دھیمی رفتار سے سہی لیکن  ’’کچے بول‘‘  کی اشاعت سے کچھ پہلے ۱۹۹۰ء تک جاری رہا۔ اس کے بعد بھی غالباً جاری رہا ہو گا  اور ہو سکتا ہے تیز رفتاری بھی رہی ہو کیونکہ آپ ۱۹۹۱ء میں ملازماتی ذمہ داریوں سے سبک دوش ہو گئے تھے مگر آپ کے رٹائرمنٹ کے بعد کی شاعری تلاش کرنا اب مشکل ہے کیونکہ آپ اپنا ذاتی کتب خانہ عثمانیہ یونیورسٹی حیدرآباد کو سونپ کر لکھنو کا گھر بار فروخت کر کے لاس انجلس میں اپنے بیٹوں کے پاس قیام گزیں ہیں  اور مسلسل بیماری کی وجہ سے اب وہ اس حالت میں نہیں ہیں کہ خط و کتابت کے ذریعہ پوچھ تاچھ کر کے  اور معلومات حاصل کی جا سکیں۔ آپ نے ۳۰ اگست ۲۰۰۴ء کے مراسلے میں خاکسار کو لکھا ہے :(اقتباس)

 ’’تم میری صحت سے واقف نہیں ہو۔ مجھے ایسی بیماری ہے جس کا کوئی علاج نہیں   ؎ موت بہتر ہے ایسے جینے سے (مثنوی زہر عشق) بیماری کی وجہ سے میرے لیے اپنی تحریر پڑھنا بھی ممکن نہیں ہے۔ میں ایک زندہ لاش ہوں۔‘‘ 

آپ کا۱۹۴۸ء تک کا شعری سرمایہ قریب ساڑھے تین ہزار اشعار پر مشتمل تھا جس میں سے آپ نے ایک چوتھائی کے قریب برقرار رکھا۔ اس خود منتخب کردہ کلام کا بھی مزید انتخاب کر نے کے پہلے آپ نے حیدرآباد میں مغنی تبسم کو مسودہ دیا مگر انھوں نے پورا کلام ہی لائق اشاعت کہہ کے مسودہ واپس کر دیا۔ اس کے بعد اسی مسودے کی ڈاکٹر شمس الرحمن فاروقی نے کچھ تجویزوں کے ساتھ آخری شکل دی۔ جسے  ’’کچے بول‘‘  کے عنوان سے آپ نے اترپردیش اردو اکیڈمی کے جزوی مالی تعاون سے ۱۹۹۱ء میں شائع کیا۔

جین صاحب کے مزاج میں عجز و انکسار، رواداری، متانت، سادگی  اور سنجیدگی کوٹ کوٹ کر بھری ہوئی ہے۔ ہر لحاظ سے عظیم المرتبت شخصیت ہونے کے باوجود آپ اپنی تخلیقات کی خوبیاں نہ خود بیان کرتے ہیں نہ کسی کی ستائش یا مدح کو پسند کرتے ہیں۔ آپ کا کہنا ہے کہ پیش لفظ میں مدح سرائی کے سوا کچھ نہیں ہوتا اس لیے آپ نے شروع سے آخر تک اپنی کسی کتاب کا پیش لفظ کسی سے نہیں لکھوایا۔ اسی جذبے کے تحت آپ نے اپنے شعری مجموعے کا نام بھی  ’’کچے بول‘‘  رکھا ہے جب کہ یہ مجموعہ شروع سے آخر تک پختگی کا اعلیٰ نمونہ ہے۔ جین صاحب میں خود احتسابی کا مادہ بھی بدرجہ اتم ہے جس کی وجہ سے آپ نے مذکورہ شعری مجموعے کی اشاعت کو ترجیح نہیں دی۔

جین صاحب اپنے استاد آپ ہیں۔ آپ نے کسی سے کبھی اصلاح نہیں لی۔ ذوق شعر گوئی آپ کو قسام ازل سے ودیعت ہوا تھا۔ گہرے مطالعہ نے انھیں ابتدا ہی میں منزل منتہا پر پہنچا دیا تھا  اور کم عمری میں ہی بالغ  اور پختہ ذہنیت کا مالک بنا دیا تھا۔ پہلے دور کی غزلیں ۱۴ سے ۲۴ سال کی عمر میں کہی گئی ہیں جو فنی اعتبار سے مکمل ہیں  اور کہنا پڑتا ہے کہ ایں سعادت بزور بازو نیست۔ ۱۴ سال کی عمر میں کہا گیا استادانہ رنگ کا ایک قطعہ ملاحظہ فرمائیے :

لایا ہوں میں ازل ہی سے اک درد مند دل

پھر کیوں نہ پائے تیرے جہاں میں گزند دل

کیونکر نہ ہو شریک تری بزم عیش میں 
رہنا ہے قید خانہ ظلمت میں بند دل

شاعری کے لیے عشق ضروری ہے۔ عشق کی حرارت سے شعروں کو حرارت  اور سوز و گداز ملتا ہے۔ عشق بے خطر آگ میں کود پڑتا ہے جب کہ عقل بالائے بام تماشا دیکھتی رہ جاتی ہے۔ جین صاحب کی شاعری پڑھ کر ایسا محسوس ہوتا ہے کہ انھوں نے صرف کتابوں سے عشق کیا ہے۔ کتابوں کی سان پرہی اپنی عقل کو صیقل کیا ہے۔ عشق کا ذاتی تجربہ کر نے کے بجائے مشاہدات  اور تخیل کی بنا پر معاملات عشق کو سمجھنے کی کوشش کی ہے اسی لیے ان کی شاعری فنی اصولوں پر کھری اترتی ہے۔ آپ کی شاعری میں تفکر، تخیل، معنویت، تشبیہات، استعارات غرض کہ اچھی شاعری کی جملہ صفات موجود ہیں لیکن اس سوز و گداز کی کمی ہے جس کو پڑھ کر قاری تڑپ اٹھے۔ بے ساختہ منھ سے واہ نکل پڑے۔

جین صاحب نے اپنی شاعری کی بنیاد تین عناصر پر بتائی ہے۔ اول خیال پرست رومانیت، دوم فطرت پرستی  اور سوم تعقل پرستی۔ اس مثلث عناصر کے پس منظر میں پہلے دور کی پچیس غزلیں / قطعات/متفرق اشعار ہیں۔ نمونہ ملاحظہ فرمائیے :(قطعہ)

زمان و مکاں سب نظر کا ہے دھوکا

زمین و فلک کیا ہیں ؟ دن رات کیا ہے 

جوانی کی کاوش کا پھل ضعیفی
اجل زندگی کی مکافات کیا ہے 

۲۱سالہ چڑھتے شباب کے عہد میں یہ بزرگانہ شعر ملاحظہ فرمائیے :

اٹھانا چاہئے آسائش جہاں کے ساتھ

کہ آفتاب سر کوہسار ہیں ہم لوگ

سرائے دہر میں چندے رہا وداع ہوا

مفکرو! مری ہستی کا مدعا کیا ہے 

پہلے دور کی غزلوں کے مقابلے میں اسی دور کی نظمیں زیادہ موثر  اور دلکش ہیں۔ اس دور میں کہی گئی نظموں میں سے ۵۵ نظمیں کچے بول میں شامل ہیں۔ نظموں میں زیادہ تر خود کا رنگ سخن ہے لیکن کہیں کہیں علامہ اقبال کا رنگ نظر آتا ہے کہیں کہیں رباعیوں پر جوش کی رباعیوں کا گمان ہوتا ہے ملاحظہ فرمائیے :

کبھی وجہ وجود دو جہاں عشق

کبھی غارت گر کون و مکاں عشق

نہ کیوں مجموعہ ضدین کہیے 
کبھی راحت کبھی سوہان جاں عشق

تمام نظمیں موضوعاتی  اور اظہار و بیان کے لحاظ سے اہم  اور مکمل ہونے کے ساتھ قوت متخیلہ  اور نوک قلم کے تال میل کا اعلیٰ نمونہ ہیں۔ ان نظموں میں جہاں جہاں منظر نگاری ہے وہ واقعی بہت قابل تعریف ہے۔ نظم آفتاب میں آفتاب کی منظر نگاری کا نمونہ ملاحظہ فرمائیے :

اک کنول کا پھول ہے اوپر کو چڑھتا آفتاب

جس کے چاروں سمت ہیں پھیلی ہوئی امواج آب

اس برہمن کی جبیں کا صندلی قشقہ ہے یہ
سادہ لوحی سے جو سمجھا ہے اسے نقش ثواب

یہ چمکتا جگمگاتا آفتابہ ہے کوئی
یا سمندر میں تن تنہا جزیرہ ہے کوئی
بیچ میں کرنوں کے سورج اگ رہا ہے اس طرح

غسل سے آئے کوئی زلفیں بکھیرے جس طرح

زاہد باریش لگتا ہے شعاعوں کے سبب

جائے حیرت ہے صبوحی کش ہوا ہے کس طرح

کیا حقیقت تو نہیں ویدوں پرانوں کا بیاں 
جا رہا ہے دیوتا کا رتھ گگن کے درمیاں 
دوسرے دور کی نظموں میں صرف تین نظمیں ہیں جس میں نئی الف لیلیٰ پڑھ کر شاعری جزویست از پیغمبری پر ایمان لانا پڑتا ہے۔ اس نظم میں جین صاحب نے عراق کی تباہ کاری کی جو منظر کشی کی ہے وہ آج سے بیس بائیس سال پہلے کے عراق کی بربادی کا منظر نہ ہو کر امریکہ کے تازہ حملوں کے بعد کی تباہی و بربادی کا منظر نظر آتا ہے۔نمونہ (اقتباس) ملاحظہ کیجئے۔
نہیں بغداد اب یہ کربلا ہے /یہاں ہر جاگتا سویا ہوا ہے /یہاں کوئی کھنڈر گر سانس لینا چاہتا ہے 

تو گھس جاتے ہیں نتھنوں میں فقط بارود کے ذرے /فرات و دجلہ ہیں دو سیل خونیں 
اچھلتا کودتا ہے جن کے اندر/عراق پر تہور کا وہ لاشہ/ہیں جس کی پیٹھ پر اپنوں کے خنجر

عراق اب مسکن کرب و بلا ہے /غلام عرب سارا ایشیا ہے 

جین صاحب کی غزلوں کا دوسرا دور۱۹۶۷ء سے شروع ہو کر ۱۹۸۸ء میں ختم ہوتا ہے۔ پہلے دور کے مقابلے میں اس دور کی غزلوں میں ایک نمایاں تبدیلی یہ نظر آتی ہے کہ آپ کے اندر چھپی ہوئی ظرافت  اور بذلہ سنجی عود کر آئی ہے  اور سنجیدہ غزلوں میں سیاسی سماجی مسائل کا دخول بھی ہوا ہے۔ آپ کی فکاہیہ شاعری کے تحت اس دور میں آپ نے غزلوں کے ساتھ کچھ پیروڈیز بھی کہی ہیں جو قاری کا دامان دل زیادہ کھینچتی ہیں۔ جین صاحب کا مزاج برائے مزاح نہیں ہے۔ آپ کے فکاہیہ کلام کی بڑی خوبی یہ ہے کہ ان میں اکثر سماجی برائیوں کی طرف اشارہ ہے  اور کوئی اصلاحی پہلو بھی۔ نمونہ ملاحظہ فرمائیے :(فکاہیہ غزل)

طالب فلم کو اب کہنے لگے طالب علم

بے زباں شخص کو سب لیکچر ر کہتے ہیں 
گو بہت ہے جموں میں حسن رہگذر یارو
ہم کو کیا کہ ہم تو ہیں صرف ماسٹر یارو
میں نے چھپوا دی شب خوں میں جب سے غزل

ساری لاشیں اڑانے لگیں مضحکہ

خود کو گر تسلیم کروانا ہو اردو کا زعیم
چند بار امریکہ و برطانیہ کا حج کرو

آپ نے غالب کی ایک منقبتی غزل کے ہر دوسرے مصرعہ پر گرہ لگا کر مزاح پیدا کیا ہے جو بہت مشکل کام ہے۔ نمونہ ملاحظہ فرمائیے :

کھا کے ایل ایس ڈی کہتی تھی کوئی زہرہ جبیں 
درد یک ساغر غفلت ہے چہ دنیا و چہ دیں 
کہتے ہیں غازہ و سرخی کے بنانے والے 

ہم کہاں ہوتے اگر حسن نہ ہوتا خود بیں 
جین صاحب کی شاعری کے پہلے دور میں متنوع موضوعات پر کہی گئی قریب پانچ سو رباعیوں میں سے  ’’کچے بول‘‘  میں صرف ۱۷۳ رباعیاں  اور دوسرے دور کی کل پانچ رباعیاں شامل ہیں۔ یہ کہنا غلط نہ ہو گا کہ جین صاحب کی شاعری کا صحیح رنگ روپ رباعیوں میں ہی نظر آتا ہے۔ انھیں پڑھنے کے بعد یہ سوچنا پڑتا ہے کہ جین صاحب نے ترک شاعری کیوں کیا ہو گا۔ ترک شاعری کر کے چاہے آپ نے خود پر ستم نہ کیا ہو لیکن اردو شاعری پر ضرور ظلم کیا ہے۔ جین صاحب کی شاعری میں فکر و نظر ، تخیل  اور انداز بیاں  اور علمیت کے پیش نظر وثوق سے کہا جا سکتا ہے کہ وہ خواہ غزل نہ کہتے گا ہے بہ گا ہے صرف رباعی ہی کہتے رہتے توبہ حیثیت رباعی گو وہ اردو کے سب سے عظیم شاعر ہوتے۔

مدھیہ پردیش میں اردو شعر و ادب کے ارتقا میں جین صاحب کا ناقابل فراموش حصہ ہے۔ قیام بھوپال کا زمانہ آپ کے شباب کا زمانہ تھا۔ یہاں آپ نے  ’’اردو مثنوی شمالی ہند میں ‘‘  جیسی تاریخی  اور ادبی اہمیت کی کتاب تصنیف کی۔ اس کے علاوہ دوسرے کئی اہم موضوعات پر ایک درجن سے زیادہ دستاویزی کتابیں تصنیف کی جن کی تحقیق کر کے فہرست سازی کی ضرورت ہے۔ تصنیف و تالیف کے علاوہ آپ کا ایک بڑا کارنامہ یہ بھی ہے کہ درس و تدریس کے ذریعہ آپ نے اپنے ادبی گہوارے میں پوری ایک نسل کی تربیت کی ہے۔ آپ کی تعلیم و تربیت نے کئی نامور شخصیات کو پیدا کیا جو اپنے صوبے کا نام پورے ملک میں روشن کر رہے ہیں۔ ان روشن شمعوں کے نام ہیں عزیز قریشی، حسنات صدیقی، پروفیسر آفاق احمد، ڈاکٹر عبدالودود، حنیف نقوی، ڈاکٹر مختار شمیم، فضل تابش، ڈاکٹر اخلاق اثر، اظہر راہی، یونس حسنی، انیس سلطان عزیز انصاری، آفاق حسین صدیقی، رشید قریشی، کوثر صدیقی وغیرہ۔جین صاحب نے ایک رباعی میں سوال کیا ہے :

تاریک پڑا ہے زندگی کا جنگل

جادے میں مرے شمع جلائے گا کون

آج جب کہ وہ زندگی کی آخری منزل میں ہیں ، اس کے جواب میں ہم یقین دہانی کرا سکتے ہیں کہ چراغ سے چراغ روشن ہونے کی روایت کے مطابق ان کے شاگرد ان کے طے کردہ جا دے میں ان کی شمع کو ہمیشہ روشن رکھیں گے۔

٭٭٭
ڈاکٹر معصوم شرقی
آر ایل بی لین، این ۲۴، پی جی ایس-۷۴۳۱۹۴، کلکتہ

ابراہیم ہوشؔ…ایک کثیر الجہات شاعر

تاریخ ادب اردو اس حقیقت سے بھری ہوئی ہے کہ صحافت اچھے اچھے فنکاروں کو کھا گئی۔ اس کی تفصیل میں نہ جاتے ہوئے میں صرف ابراہیم ہوش کی ادبی شخصیت پر اکتفا کروں گاجو نہ صرف میدان صحافت کے شہسوار تھے بلکہ انھوں نے اپنے گرانقدر ادب پاروں سے عروس غزل کے رنگین آنچل پر جھلملاتے ہوئے تاروں کی مانند پیکر اشعار کے ستارے ٹانک دیئے۔ بنگال میں اردو شاعری کی تاریخ مرتب کرتے وقت ہوش کی خدمات اس کے ہر باب کا ایک روشن عنوان ہوں گی۔

بلند شخصیت کی تعمیر کے لئے نہایت خوبرو، تنومند  اور گورا چٹا ہونا قطعی ضروری نہیں۔ اس ضمن میں ماضی تا حال چند برگزیدہ شخصیات کو پیش کیا جا سکتا ہے مثلاً مولانا ابوالکلام آزاد، اعزاز افضل، اشک امرتسری ، مظفر حنفی، ملک محمد جائسی، کالیداس، پریم چند، مہا دیوی ورما، سنجیو چٹوپادھیا، بمل کار، برناڈ شاہ وغیرہ۔ ابراہیم ہوش کو بھی اسی زمرے میں رکھا جا سکتا ہے۔ کوتاہ قد، چھریرا بدن، آنکھیں چھوٹی لیکن ذہانت سے پر، ستواں ناک، موتی جیسے آبدار دانت، پتلی لیکن کراری آواز، جذباتی تیور، بیباک   اور  زبان کے سخت، کام کے وقت بھنویں تنی ہوئی لیکن مسکراتا ہوا چہرہ، آہنی عزم سے سرشار، پرکشش شخصیت، چہرے پر رعب   اور  جلال ایسا کہ متکلم بھی چند ثانیوں کے لئے سانس لینا بھول جائے۔ ان کی عادت تھی کہ وہ بہت کم بولتے تھے   اور  بولتے وقت مسکراتے ضرور تھے لیکن جب بولنے پر اتر آتے تو بے تکان بولتے ، ہنسنے کا موقع آتا تو دل کھول کر ہنستے   اور  دوسروں کو بھی ہنساتے۔ جذبات کی شدت کا یہ عالم تھا کہ بسا اوقات ہنستے ہنستے ان کی آنکھیں بھیگ جاتی تھیں   اور  وہ فوراً رومال کا سہارا لیتے۔ ان کی زندگی کا ایک اہم پہلو یہ بھی ہے کہ وہ ہر شخص سے بے پناہ محبت رکھتے تھے مگر کوئی Snobbery   دکھاتا تو اسے برداشت نہیں کرتے یہ نہیں دیکھتے کہ وہ کتنا امیر و کبیر ہے یا اس کا عہدہ کتنا بلند ہے۔ جو شخص ان سے ان کی طرح ملتا وہ بھی اس سے اسی طرح ملتے۔ غرور، گھمنڈ  اور  اس نوع میں آنے والی کوئی چیز بھی ان کی ذات میں ہر گز شامل نہ تھی۔ نہایت ایماندار  اور  صاف ستھرے انسان تھے۔ بقول شاعر:

خاکساروں سے خاکساری تھی
سر  بلندوں سے انکسار نہ تھا

ہوش نے ۱۹۳۳ء؁ میں شاعری کی ابتدا کی۔ وہ ایک فطری شاعر تھے  اور تیسری دہائی کے اوائل میں ہی ایک Legendry Figure   بن گئے تھے۔ ان کے تعلق سے یہ جملہ مشہور تھا کہ ’’کلکتے میں ایک ایسا شاعر ہے جو گفتگو بھی شعر میں کرتا ہے۔‘‘
ہوش کی شاعری بنگال میں اردو شاعری کے پورے سفر میں شریک رہی ہے۔ ان کی شاعری ہر شعری تجربہ کی روداد ہے۔ ان کی غزلوں  اور نظموں میں ہر دور کے کرب کا اظہار  اور تمام رنگوں کی آمیزش صاف طور پر نمایاں ہے۔ ان کی شاعری ایک جانب رضا علی وحشت، ابوالکلام آزاد، آرزو لکھنوی، ناطق لکھنوی، جمیل مظہری، جرم محمدآبادی، بیخود کلکتوی  اور نواب دہلوی جیسے کلاسیکی شعرا کے فکر و فن سے اپنا رشتہ استوار رکھے ہوئے ہے تو دوسری جانب ان کی شاعری میں ترقی پسندی کے عناصر بھی صاف دیکھے جا سکتے ہیں ۔ ان کی شاعری پرویز شاہدی، سالک لکھنوی، اشک امرتسری، مضطر حیدری  اور مظہر انصاری سے لے کر اعزاز افضل، علقمہ شبلی، قیصر شمیم، مظہر امام، رونق نعیم، ناظم سلطان پوری  اور نصر غزالی وغیرہ تک کے شعری سفر میں اپنا ایک خاص مقام رکھتی ہے۔ کمال کی بات تو یہ ہے کہ ہوش کے کلام میں کسی کا رنگ نہیں جھلکتا اور نہ ہی انھوں نے کسی کا اثر قبول کیا بلکہ اپنے لئے ایک الگ راہ بنائی۔ لیکن یہ حقیقت ہے کہ پرویز شاہدی کی شاعری کی جھنکار نے ان کا ادبی رخ موڑ دیا۔ بقول ہوش:

’’ترقی پسند شاعری سے میری وابستگی ۱۹۵۶ء ؁کے بعد ہوئی لیکن اس سے پہلے بھی میں نے جو نظمیں  اور غزلیں لکھی ہیں ان میں غیر شعوری طور پر ترقی پسند رجحان کی جھلک پائی جاتی ہے۔‘‘

ڈاکٹر ایم اے نصر(مرحوم) کے نام اپنے ایک مکتوب میں ہوش رقمطراز ہیں :

’’۱۹۴۴ء؁ میں روزنامہ ’’اقبال‘‘(بمبئی)  اور ہفتہ وار ’’نظام‘‘(بمبئی) کا ایڈیٹر تھا۔ اس وقت میں نے ترقی پسند ادیبوں کے خلاف ان کی عریاں  اور  فحش نویسی کے خلاف زبردست تحریک چلائی تھی جس میں بمبئی کے تقریباً سبھی اخبارات  اور ہفتہ وار رسائل ملوث ہو گئے۔ ماہر القادری، نخشب جارچوی، آرزو لکھنوی  اور اس قسم کے بہت سے لوگ میرے ہمنوا تھے۔ اسی دوران سجاد ظہیر  اور  کیفی اعظمی سے ملاقات ہوئی۔ کیفی اعظمی میرے دفتر میں روزانہ آتے  اور  گھنٹوں رہتے۔ کمیونسٹ تحریک کے سلسلے میں بہت سی کتابیں انھوں نے مجھے دیں جن میں سب سے زیادہ متاثر بالشویک پارٹی کی تاریخ  نے کیا۔ تب سے میں آج تک مارکسزم کا حامی ہوں۔ ترقی پسند تحریک کا حامی بن گیا  اور آج بھی ہوں لیکن میں نے کبھی پارٹی سے وابستگی نہیں رکھی۔‘‘ 
محنت کشوں  اور مزدوروں کی تحریک، سرمایہ دارانہ نظام  اور  جاگیردارانہ جبر کے خلاف جب آواز ابھری تو ہوش نے بھی جمہوریت کی حمایت میں فسطائیت کے خلاف میدان عمل میں آ کر نئی روشنی کا استقبال کیا۔ اس طرح ان کے لئے مقصدیت  اور سماجی افادیت کی راہیں کھل گئیں ۔ طبقاتی کشمکش، بھوک، افلاس جبر اور  عدم اطمینان کی فضا ان کے فن میں نظر آنے لگی۔ عملی سیاست  اور  کمیونسٹ تحریک سے بڑھتی ہوئی سرگرمیوں کے تحت ہوش کی جیل کو سلاخوں کے پیچھے قید و بند کی صعوبتیں اٹھانی پڑیں ۔

ہوش کی شاعری میں ترقی پسند تحریک کے صالح عناصر کی موجودگی خوش کن ہے۔ انھوں نے میر و غالب سے متاثر ہو کر روایت میں جدت کا پہلو برقرار رکھا۔ ہوش نے فیض کی طرح استعارہ و کنایہ کا نیا علامتی نظام تو نہیں قائم کیا لیکن ان کے اشعار میں نئے مفاہیم کی ترسیل بطرز احسن ہوتی ہے۔ ان کی غزلیہ شاعری میں تغزل کا خوشگوار آہنگ پایا جاتا ہے۔ بعض ترقی پسندوں کی طرح ان کا لہجہ کھردرا نہیں ہے بلکہ ان کی غزلوں میں ترنم کا حسن موجود ہے۔ درج ذیل اشعار سے میرے خیال کی تائید ہوگی:
ہر رہگذر پہ شمع جلانا ہے میرا نام

تیور ہیں کیا ہوا کے یہ میں دیکھتا نہیں 
عمر بھر ہوش مفلسی کی قسم

کوئی زریں گناہ کر نہ سکا

آج زنداں میں اسے بھی لے گئے 

جو کبھی اک لفظ تک بولا نہیں 
دیوار کیا حریف شوق نظارا ہوئی
زنداں میں بھی نظر نے روزن بنا لیا ہے 

اوڑھ لی حق نے ردائے مصلحت

کوئی قاتل اب یہاں ننگا نہیں 
میں وہ نہیں کہ زمانے سے بے عمل جاؤں 

مزاج پوچھ کے دار و رسن سے ٹل جاؤں 

یہ آرزو ہے بنوں نقش پا ہر اک کے لئے 

اندھیری رات میں بن کے چراغ جل جاؤں 

مقتل سے رخ بدل کے جو بھاگے وہ مر گئے 

وہ زندہ ہیں جو سر سے کفن باندھ کر چلے 

دعوت جو ان کو رات نے دی چاندنی کے ہاتھ

کپڑے بدل کے سارے نقیب سحر گئے 

میں یاد کر رہا تھا نشیمن کی زندگی
صیاد اس کی راکھ مرے منھ پہ مل گیا
اے ہوش رات کتنی ہی تاریک کیوں نہ ہو

سوز دروں سے روشنی پیدا کریں گے ہم


وہ شب پرست بنیں ، شب گزیدہ ہیں جو ہوشؔ

نقیب صبح ہوں میں کس طرح بدل جاؤں 

ہر بول سچ کا موجب آزار ہو گیا
جو حرف حق بلند ہوا دار ہو گیا
یوں آئے ہیں اندھیرے اجالے کے بھیس میں 
جیسے میں چہرہ صبح کا پہچانتا نہیں 
جو چمن میں لوٹتے پھرتے تھے سامان بہار

آج انہی کو پا رہے ہیں ہم نگہبان بہار

محولہ بالا اشعار ترقی پسند ادب کا بہترین نمونہ ہیں ۔ زندگی کے کھردرے حقائق کا شاعرانہ بیان ہوش کا وصف ہے۔ بالخصوص دوسرا شعر ہماری بھرپور توجہ کے قابل ہے۔ گناہ  اور خدا کی رحمت کے تعلق کو تو بہت سے کلاسیکی شعرا نے موضوع بنایا ہے لیکن غربت کی وجہ سے رنگین گناہوں سے محروم رہنے کا بیان ہوش ہی کا حصہ ہے۔ سچ تو یہ ہے کہ ترقی پسند شاعروں میں بہت کم ایسے شاعر ملیں گے جن پر فیض کا اثر نہ پڑا ہو۔ ہوش کے یہاں بھی فیض کے ڈکشن  اور  نغمگی کا اثر صاف دیکھا جا سکتا ہے۔ ان کے یہاں انقلاب کا تصور بڑے نکھرے ہوئے انداز میں ملتا ہے۔ ہوش اپنی زندگی کے ہر دور میں کلکتہ کی ادبی سرگرمیوں کا سرچشمہ بنے رہے۔ ان کی غزلیں  اور  نظمیں مزدوروں  اور محنت کشوں سے خوب داد و تحسین حاصل کرتی رہیں ۔ بقول سالک لکھنوی:

’’۱۹۵۲ء؁ میں مزدوروں کا علاقہ تپلنی پاڑہ(ہوگلی) میں ایک مشاعرہ تھا۔ وہاں ابراہیم ہوش نے اپنی نظم ’’سوشلسٹ سماج‘‘ سنائی۔ اس نے چھتیں اڑا دیں ۔ اس کے بعد میری نظم ’’کھلونا‘‘ بس کھلونا بن کر رہ گئی۔‘‘

ہوش ایک بیدار ذہن  اور حساس فنکار تھے۔ معاشرے کی کجروی، کم اندیشی، خود پروری  اور  ہوس پرستی کے بڑھتے ہوئے رجحان کو انھوں نے شدت سے محسوس کیا۔ ان کی شاعری میں ان کے عہد کی سچائیاں جا بجا ملتی ہیں ۔ کلاسیکی شاعری، ترقی پسند شاعری، نیم ترقی پسند شاعری  اور جدید شاعری کے ہوش نہ صرف مزاج سے واقف تھے بلکہ ان کے مثبت عناصر کو انھوں نے فراخ دلی سے قبول بھی کیا تھا۔ بقول ہوش:

’’جدید شاعری کے متعلق میرا رویہ ہمدردانہ ہے  اور میں اسے اچھی چیز سمجھتا ہوں ۔ خاص طور پر جدید شاعری نے زبان کو جو نیا اسلوب دیا ہے  اور  نئی وسعت عطا کی ہے اس کی دل سے قدر کرتا ہوں ۔‘‘

جدیدیت نے نظریاتی سطح پر انتشار ذات، عدم تحفظ، خوف، بے گھری  اور خاندانی رشتوں کی پامالی جیسے موضوعات کو شاعری میں عام کیا، ہوش نے بھی ان موضوعات کو اپنی غزلوں  اور نظموں کے وسیلے سے بیان کیا۔ چند اشعار ملاحظہ فرمائیں :

یہ کس جہاں کے لوگ ہیں پہچانوں کس طرح

موجود سارے عضو ہیں چہرے مگر نہیں 
یاروں نے لے لیا مجھے اپنے حصار میں 
میرا وجود حافظہ بن کر سکڑ گیا
اب کوئی بھول کر بھی نہیں ڈالتا نظر

چہرہ مرا پڑھا ہوا اخبار ہو گیا
کل رات شہر دل پہ جو گذرے تھے حادثے

چسپاں ہیں آج چہرے پہ اخبار کی طرح

محولہ بالا اشعار ہوش کی زندگی کا آئینہ  اور تجربہ ہیں ۔ وہ زود گوئی کے قائل نہیں تھے۔ جب بھی کوئی حادثہ ان کے دل کو چھو لیتا یا جذبے کی شدت سے مغلوب ہوتے تو فوراً اس جذبے کے زیر اثر غزل مکمل ہو جاتی۔ ہوش نے اپنے شعری قدروں کو سیاست کی گندگی سے ہمیشہ بچائے رکھا۔ ان کی شاعری میں شکست خوردگی  اور پسپائیت پیدا نہیں ہوتی بلکہ اس میں رچاؤ، لوچ  اور  نزاکت ملتی ہے۔ انھوں نے گہرے مشاہدے، نفسیاتی بصیرت  اور فنی صلاحیتوں سے اپنے فن کو دوام بخشا۔ ہوش نے بعض ایسے اشعار بھی کہے ہیں جو اپنے تخلیق کار سے زیادہ مشہور و مقبول ہوئے مثلاً:

ہر رہگذر پہ شمع جلانا ہے میرا کام

تیور ہیں کیا ہوا کے یہ میں دیکھتا نہیں 
عمر بھر ہوش مفلس کی قسم

کوئی زریں گناہ کر نہ سکا

روتے روتے مرے ہنسنے پہ تعجب نہ کرو

ہے وہی چیز مگر دوسرے انداز میں ہے

ان ہزاروں میں  اور  آپ؟ یہ کیا
آپ جو ایک تھے ہزاروں میں 
کچھ کہو، کچھ سنو، کی ریت گئی
اب کہو، کہتے جاؤ، کچھ نہ کہو

باقی رہا نہ ترک تعلق کا بھی فریب
اک اک سے میرے بارے میں وہ پوچھتے رہے

وہ خزاں تو سب نے دیکھی جو بلائے گلستاں تھی
یہ شگوفہ کون دیکھے جو بہار میں کھلا ہے

اب کوئی بھول کر بھی نہیں ڈالتا نظر

چہرہ مرا پڑھا ہوا اخبار ہو گیا
ہوش کی ابتدائی دور کی نظمیں قوم پرستی کے جذبے سے معمور ہیں ۔ تحریک آزادی کی فیصلہ کن جنگ کا زمانہ  اور کلکتہ میں مجاہدین آزادی کے رہنماؤں کی موجودگی نے ہوش کی انقلابی شاعری کو خوب جلا بخشی۔ ان کے ابتدائی دور کی نظموں میں موت، روح، پیغام عمل، عرض تمنا، سرخ سرسبز، دوزخ، طوفان، یزیدی فوج  اور عزم وغیرہ بہ تخصیص قابل ذکر ہیں ۔ ہوش کی غزلوں کی طرح ان کے دور جدید کی نظمیں بھی کامیاب ہیں ۔ لیکن ان کی نظمیں غزلوں کی توسیع نہیں ہیں ۔ عورت، آج  اور  کل، کاغذی سوشلزم ہوش کی شاہکار نظمیں ہیں ۔ بنگال میں ۱۹۴۲ء ؁کے قحط سے متاثر ہو کر انھوں نے ایک شاندار نظم لکھی جس کا عنوان’’ آج  اور کل‘‘ ہے۔اس میں قحط سے متاثر بھوکے غریب  اور  مجبور انسانوں کی بے کسی و مفلسی کو موضوع بنایا گیا ہے۔ نظم میں ہوش کے صادق جذبے کا اظہار موثر طور پر ہوا ہے۔ نظم ’’عورت‘‘ میں ہوش نے سماج میں عورت کے روایتی کردار کو موضوع بنایا ہے۔ آج کی عورت بھی اسی استحصال کا شاہکار ہے۔ ہوش نے ’’کاغذی سوشلزم‘‘ ۳ دسمبر ۱۹۵۵ء ؁میں کہی تھی۔ یہ نظم سیاسی طور پر اہمیت کی حامل ہے۔ اس میں انھوں نے Decorative Socialists   کا مذاق اڑایا ہے  اور ان پر عوام کو دھوکہ دینے  اور  گمراہ کر نے کا بھی الزام لگایا ہے۔ وہ کہتے ہیں کہ یہ لوگ صرف خیالوں میں سماج بدلتے ہیں ۔ ان کے پاس محض خواب ہی خواب ہے  اور عمل کہیں بھی نظر نہیں آتا۔ ایسے وقت میں جب ترقی پسند ادبا و شعرا کو پارٹی لائین پر چلنے پر مجبور کیا جا رہا تھا، ہوش کی یہ نظم ان کی سچائی  اور پر عزم حوصلے کی مظہر ہے۔ اس کے علاوہ نظم کے بین السطور میں کمیونزم کے زوال کی طرف بھی اشارہ کیا گیا ہے۔ ہوش کی اس نظم کو ساحر کی نظم ’’لینن۱۹۷۰ء؁ءکے رہنمائوthiduniya.com








































































































-۱۹۱۷ء‘‘ پر زمانے کی برتری ضرور حاصل ہے۔ ساحر نے بھی اپنی نظم کے دوسرے حصے میں کمیونزم کے زوال کی پیشن گوئی کی ہے لیکن ہوش کی طرح ساحر کا لہجہ بھی دبا ہوا ہے۔ اس موضوع پر نظم کہنے کا سلیقہ ترقی پسندوں میں صرف ہوش کو ہی ہے۔

کلکتہ کی ایک خاص بول چال کی زبان ہے جس کو عرف عام میں ’’کلکتیا زبان‘‘ کہا جاتا ہے، ہوش اس زبان کے ماہر تھے۔ ۱۹۵۹ء میں کلکتیا اردو میں مجموعہ کلام ’’جندگی کا میلہ‘‘ کتابی صورت میں شائع ہوا۔ ۱۹۴۶ء میں ’’سخنوران بنگال‘‘ کے نام سے شعرائے بنگال کا تذکرہ مسلسل نظم کی صورت میں لکھا تھا جو  روزنامہ ’’اقراء‘‘(کلکتہ) میں قسط وار شائع ہوا۔ ۱۹۸۳ء میں ’’محمڈن اسپورٹنگ ماضی تا حال‘‘ روز نامہ ’’اقراء‘‘(کلکتہ) میں قسط وار شائع ہوا۔ اس کے علاوہ ’’یادوں کے جھروکے‘‘(خود نوشت سوانح عمری) روزنامہ ’’اقراء‘‘(کلکتہ) میں قسط وار شائع ہوا۔ ہوش کے ادب پارے بلاشبہ اردو میں اضافے کی حیثیت رکھتے ہیں ۔ انھوں نے کسی اخبار یا رسالے کو بغرض اشاعت اپنا کلام نہیں بھیجا۔ کبھی ستائش کی تمنا  اور صلے کی پروا نہیں کی۔ ان کی زندگی میں ایک وقت ایسا بھی آیا جب ان کی صحافت شاعری سے کہیں آگے نکل گئی۔ بعض لوگ یہ کہتے ہیں کہ ان کی صحافت نے ان کی شاعری کا قلعہ قمع کر دیا مگر مجھے اس بات سے انکار ہے۔ وہ ہمیشہ ایک اچھے  اور  قابل اعتبار شاعر رہے۔ انھوں نے ساری زندگی صحافت کی روٹی کھائی  اور  دوسرے کسی پیشہ کو معاش کا ذریعہ نہیں بنایا۔ وہ درجنوں اخبارات و رسائل کے مدیر رہے  اور پچاس ساٹھ برس تک اپنے قلم کا جوہر دکھاتے رہے۔
۱۹۷۳ءمیں فٹنائی چیمبر(کلکتہ) میں ’’جشن ابراہیم ہوش‘‘ کا انعقاد کیا گیا جس میں راقم الحروف بھی شامل تھا۔ اس موقع پر اردو کی مقتدر شخصیتوں نے (ڈاکٹر ظ انصاری، حسن کمال، عزیز قیسی، صبا افغانی وغیرہ) ہوش کی پہلو دار شخصیت  اور شاعری پر روشنی ڈالتے ہوئے زبردست خراج عقیدت پیش کیا تھا۔ ڈاکٹر ظ انصاری نے کہا تھا:

’’ہوش صاحب اگر چاہتے تو غیر ایماندارانہ صحافت کے ذریعہ روپوں سے کھیل سکتے تھے۔ لیکن انھوں نے ایماندارانہ صحافت کا دامن ہاتھ سے جانے نہیں دیا۔‘‘

بنگال میں اردو شاعری کی تاریخ مرتب کرتے وقت ہوش کی خدمات سے صرف نظر کرنا ناممکن ہے۔ اردو کے ناقدین نے ان کی انفرادیت  اور امتیازی خصوصیات پر توجہ نہیں دی، ان کو وہ مرتبہ نہیں مل سکا جس کے وہ مستحق تھے۔ بقول سالک لکھنوی:

’’۱۹۳۳ء سے ۱۹۸۸ء تک بنگال کی اردو تاریخ میں جو نام لازوال رہا  اور  جس کا احترام ہمیشہ کیا جاتا رہے گا وہ ابراہیم ہوش کا نام ہے…!!‘‘
٭٭٭
مدہوش بلگرامی
۲۲۴ بہراسوداگر مشرق، ہردوئی۔۲۴۱۰۰۱
عصری تقاضوں کا شاعر…ساغر وارثی
مشینی دور میں اتنی فرصت میسر نہیں کہ اپنا قیمتی وقت گنوا کر کسی شعری مجموعہ کا بغور مطالعہ کریں پھر یہ شرط بھی نہیں کہ کوئی شعر دل کو چھو ہی جائے مگر کتابوں کی اشاعت و طباعت کی بھیڑ بھاڑ میں بھاری تعداد شعری مجموعوں کی ہی نظر آتی ہے چوں کہ غزل کی وسعت و مقبولیت کا یہ عالم ہے کہ بچے سے بوڑھا تک اپنے خیال و فکر اور جذبات کو غزل کے وسیلے سے ہی پیش کرنا چاہتا ہے۔وجہ یہ ہے کہ غزل ایک ایسا چشمہ ہے کہ جس کے بغیر زندگی میں خوشگواری کے تصور کا امکان ممکن نہیں اسی لئے شاعر غزل کے دامن میں ہی پناہ لیتا ہے۔ ہماری اردو شاعری میں غیر اردو ممالک کی صنفیں بھی داخل ہو کر اپنی جڑیں مضبوط کر چکی ہیں  اور شعرا کرام کی معصومیت دیکھئے کہ غیرملکی صنفوں میں طبع آزمائی کر کے خود کو کامیاب  اور معتبر شاعر تصور کر رہے ہیں  اور اس کی آبیاری کیلئے اپنا خون دل صرف کر رہے ہیں مگر غزل جو نرم دل بھی ہے  اور سخت جان بھی۔ جسے نیم وحشی، بے وقت کی راگنی  اور قابل گردن زنی جیسے القاب سے پکارا گیا۔ اس کا پرچم ہر دور میں پایۂ اعتبار تک بلند رہا  اور آج بھی سلاست روی سے لہرا رہا ہے۔ غزل نے اپنی قدیمی بنیادوں پر قائم رہ کر اپنی شیرینی  اور نازک مزاجی کی بناء پر مخالفین  اور ناقدوں کو زک پہنچائی ہے۔

قابل ذکر بات یہ ہے کہ غزل کی نازک مزاجی  اور معصومیت نے کسی کو بھی مایوس نہیں کیا وہ مبتدی ہو یا معتبر شاعر۔ غزل نے سبھی کو اپنے آنچل میں پناہ دی ہے غزل چوں کہ فکر و فن کی معراج ہے اس لئے قلم کا جان دار  اور شمشیر کی طرح دھار دار ہونا ضروری ہے  اور جو قلمکار فکر کی باریکیوں کو سمجھنے کی صلاحیت رکھے۔ مشق و مزاولت سے غزل کے رموز و علائم پر قدرت  اور اس کی غزلیں رمزیت  اور ایمائیت کی حدیث ہوں  اور اپنے زور قلم سے کرب و اذیت۔ بے کسی  اور مسائل کے کوہساروں کو اپنے الفاظ میں اس خوبی سے پیش کرے کہ فکر کا  کھردرا پن ایک ایسی تاثیر کا احساس دلائے جس سے دل و نظر متاثر ہو جائے۔ جن کے یہاں یہ خصوصیت جگہ پاتی ہوں انہیں کو کمال فن حاصل ہوتا ہے۔ ساغر وارثی کے تخلیقی پاروں  اور ان کے نوک قلم میں یہ عناصر موجود ہیں۔ ان کی قدر و منزلت اعتبار کی حدوں سے بالاتر ہے۔ ان کی غزلوں کے حوالے سے یہ دعویٰ کیا جا سکتا ہے کہ وہ پختہ غزل گو استاد شاعر ہی نہیں بلکہ حکیم سخن ہیں وہ اپنی فکری ہیئت  اور اسلوب کی طلسم کاری سے پہچانے جاتے ہیں۔ ان کی غزلوں میں ان کے تجربات، مشاہدات  اور پاکیزہ خیالات کا لہو منفرد رنگ بھرتا ہے۔ کلام کے مطالعہ سے عمر کی پختگی  اور احساسات و جذبات کی دیانت داری کا احساس ہوتا ہے۔ انھوں نے غزل کے ہمراہ اپنی عمر کا طویل حصہ گزارا ہے۔ تبھی تو انھوں نے ایسی غزلیں تخلیق کی ہیں جن میں عہد کی محرومیاں ، سوز و گداز، کرب احساس  اور مسائل کی کڑواہٹ، زندگی کا بکھراؤ طنز کی صورت میں نمودار ہے۔ بچھڑنے کا درد، آگ اگلتے لمحوں کی کرچیاں ، اقدار کی پامالی، تہذیب کے آئینے کے ٹوٹنے کی آوازیں ، زخموں کا شعلگی  اور زنجیر دوستاں کا غضب مئی جون کی دوپہر کی دھوپ کی طرح جھنجھوڑ کر پسینہ پسینہ کرتا ہے :

آگ پانی میں لگی تو سب پرندے اڑ گئے 

شام تک خورشید سطح آب پر جلتا رہا

باتیں کرتے ہیں صنم پتھر کے 

دست آزر کو دعا دی جائے 

عین ممکن تھا مرے غم کا ازالا ہونا

تم نے مفہوم خموشی تو نکالا ہوتا

سرگرم تجسس میں کناروں کی نگاہیں 
گرداب میں اک موج رواں ڈوب گئی ہے 

سنتے ہی نہیں ٹوٹتے لمحوں کی صدائیں 
اس شہر کے انسان کہیں بہرے تو نہیں ہیں 
پچھلے برس تو زنجیروں نے سعی و طلب سے دور رکھا

اب کے ایسی ہمت ہارے خواب سنہرے بیچ دیئے 
تہذیب رو رہی ہے خوش رنگ محفلوں میں 
عریاں کئے ہے سب کو یہ قہقہوں کی چلمن

صبح ہوتے ہی ہر اک خواب طرب ٹوٹ گیا
پھر میں کتنے ہی مسائل میں گرفتار ہوا

ساغر وارثی ایک سنجیدہ شاعر ہیں۔ بہت ہی ناپ تول کر اپنی بات کا اظہار کرتے ہیں وہ کل کی سچائیوں کی تلخی  اور آج کے مسائل کی چبھن کا بیان اس سلیقے سے کرتے ہیں کہ زمانے کا عروج و زوال اس کی تازہ کاری پر اپنا عکس ڈال کر دھندلا نہ کر سکے۔ ان کی غزلوں میں کلاسیکی عناصر ان امکانات کی تلخی کا اظہار کرتے ہیں جس سے نئی جہتوں کی کلیوں کی خوشبو کا گمان ہوتا ہے  اور جن ناہمواریوں کی ترجیحات نے انسانوں کی زندگی کو اپنے حصار میں لے لیا ہے ساغر وارثی جیسا حساس دل شاعر بھی دوچار ہوا ہے مگر اس کی شعلگی سے شاعر نے اپنے قوت احساس  اور فکر کو مجروح نہیں ہونے دیا بلکہ حوصلہ مندی سے  اور بھی مضبوط بنا دیا  اور ان کے اندر کے تخلیق کار نے لب کشائی کی تو ساغر وارثی کی غزلوں میں نئی آب و تاب بھر  دی  اور سنگھار کر کے جب شعر و ادب کے علمبرداروں کے بیچ پہنچی تو نئی نویلی دلہن خیال کی گئی۔

بلاشبہ ساغر وارثی نے اپنی بات کو منظر عام پر لانے کے لئے شاعری کوہی بہتر سمجھا۔ ان کے انداز بیان  اور لب و لہجہ میں قطرۂ شبنم کی تاب جیسی توانائی ہے وہ اسلوب کے جادوئی فارمولے سے حالات کی بے مہری، انتشاری، اذیت، شب و روز کی گھن گرج، گرد و پیش کی تشکیک کا رونا چابکدستی سے کرتے ہیں چوں کہ وہ حکیمانہ مزاج کی بھی صلاحیت رکھتے ہیں اس لئے ان کی غزلوں میں سب کچھ فنی باریکیوں کی صورت میں ہے ان کے یہاں جہاں ٹوٹنے بکھر نے کا درد ہے۔ شکست و ریخت کا عنصر ہے وہیں موسم کی بدن نوچتی دھوپ کی سختی  اور چھالوں کے پھوٹنے کا ذکر ہے۔ شام کی سیاہی،کرب تنہائی کا بیان ہے تو انسانی زندگی کی تلخی  اور بدلتی ہوئی قدروں  اور کائنات کی زہر ناکی  کا عرق بھی ان کی غزلوں کے نچوڑ میں دیکھا جا سکتا ہے۔ شعر ملاحظہ کریں :

سہمے ہوئے طائر ہیں شجر کانپ رہے ہیں 
آتے ہوئے طوفاں کی آہٹ کو سنو تو

بے حسی چھوڑ بدلتی ہوئی قدروں کو سمجھ

غیر ممکن مجھے آسودگی پتھر سے ملے 

غرور ٹوٹا ہے اس کا مری لگاوٹ سے 

گماں یہ ہوتا ہے ہونٹوں کی کپکپاہٹ سے 

وابستہ ادراک جنوں ہونے لگا ہے 

ہر گام پہ احساس کا خوں ہونے لگا ہے 

تم بہت نازاں تھے اپنی دل ربائی پہ مگر

آئینے کے سامنے کیوں بن کے پتھر رہ گئے 

جواب تلخ ملے گا یہ کب خیال ہوا

سوال کر کے میں شرمندۂ سوال ہوا

جو ہاتھ میں نے جلا ڈالے نامرادی میں 
تجھے نوشتۂ مقسوم کیا بتائیں گے 

احساسات و جذبات کی سنگینی  اور جو لہو ساغر وارثی کی غزلوں میں گردش کرتا ہے اس میں ہماری اپنی ہی بکھرتی ہوئی قدروں کی راگنی کی آہٹ ہے لا وارث بچوں کی آہیں ، بیواؤں کی کراہیں  اور بکھرتے ہوئے انسانی کر داروں کی ترجمانی بھی ساغر وارثی کی غزلوں میں ہے۔ دراصل شاعر کی یہ خصوصیت کہ وہ نئی جہتوں کو ترجیح دیتا ہے۔ وہ اپنی غزلوں کا خمیر تہذیبی رویوں  اور عصری مسائل کے تیکھے پن سے تیار کرتا ہے وہ حقیقت بیانی پر عمل کر نے والوں کا پیروکار ہے۔ تجربات کا اچھوتا پن، مشاہدات کا البیلا پن فکر کی انفرادیت  اور زبان و بیان کی تموج غزلوں میں تاثر  اور کیفیت کے نئے نئے دریچے کھولتا ہے۔ اسے جھٹلایا نہیں جا سکتا کہ ساغر وارثی نے زندگی کا مختلف زاویوں سے جائزہ لیا ہے انھوں نے جن بولتی ہوئی قدروں کا خاکہ کھینچا ہے وہ ہماری زندگی کے نیم بسمل تہذیبی رویوں سے قریب ہیں  اور شب و روز تباہی مچانے والے طوفانوں کے تھپیڑوں کی نمائش کا جائزہ پیش کرتے ہیں۔ بے شک میں یہ کہوں گا کہ ساغر وارثی کی شاعری میں ایسے وصف موجود ہیں جن کی بناء پر اچھی شاعری کا دعویٰ کیا جا سکتا ہے :

الجھا دیا نظر نے غم کائنات میں 
جب حفظ ہم کو زیست کے  اوراق ہو گئے 

گرمی شدت افکار سے جلتے کیوں ہو

سر برہنہ تو پھر دھوپ میں چلتے کیوں ہو

طلوع صبح کی تاریخ کون لکھے گا

نمود صبح سے لرزاں ہیں قطرے شبنم کے 

آئینے پہ رہ رہ کے بکھرتی ہے دھنک سی
اشکوں کا تسلسل ہے کہ یہ سلک گہر ہے 

یوں بھی دست سوال اٹھ نہ سکا

فکر نام و نسب رہی ہے مجھے 

ارماں سلگ رہے ہیں احساس کی چتا میں 
ودھوا بنی کھڑی ہے فکرو نظر کی جوگن

قدم قدم پہ سرابوں کے سلسلے ہیں مگر

نظر ہے محو سفر جستجو کی راہوں میں 
غم کا سیلاب رواں ہو جیسے 
دل پہ ہر لمحہ گراں ہو جیسے 
مغل بادشاہ شاہجہاں کے دور اقتدار میں جس کو فتح کر کے افغانستان سے قبیلے لا کر آباد کئے گئے  اور اس بستی کا نام شاہجہاں پور رکھا گیا۔ ساغر وارثی کا تعلق اسی خطے سے ہے۔ قابل ذکر بات یہ ہے کہ آغاز سے ہی یہ خطہ علم و ادب کا مرکز رہا۔ میں آپ کو تاریخ کے صفحوں میں الجھانا نہیں چاہتا صرف اتنا عرض کروں گا کہ شاہجہاں پور کا نام آتے ہی اعتبار الملک دل شاہجہاں پوری کی بے پناہ خدمات  اور ادبی کارناموں کا ذکر مقصود ہو جاتا ہے۔ دل صاحب نے جو شعری فضا بنائی  اور جو ادبی ماحول تیار کیا۔ اپنی محنت سے شعر و شاعری کے ایسے چراغوں کو اپنے لہو سے روشن کیا کہ یہ دعویٰ پختگی کی سرحدوں کوکب کا پار کر چکا ہے کہ شاہجہاں پور میں اچھی شاعری  اور معتبر شعرا و اساتذہ ہر صدی  اور ہر دور میں جنم لیتے رہیں گے۔ یہاں پریہ بھی تحریر کرنا ضروری ہے کہ ساغر وارثی کو عابد مینائی (شاگرد رشید  اور جانشیں دل شاہجہاں پوری) سے شرف تلمذ حاصل ہے وہ ۴۷ برس سے غزل میں طبع آزمائی کر رہے ہیں۔ باقاعدہ شاعری کے سفر کا آغاز ۱۹۵۶ء میں ہوا جوان کے کھیلنے کودنے  اور طالب علمی کا زمانہ تھا۔ ۳ اگست ۱۹۳۸ء کو ضمیر  احمد خاں کے گھرکو منور کر نے والے ارشاد احمد خاں ، ساغر وارثی ہی تھے۔ ان کا اولین مجموعہ شاعری  ’’ارتقاء‘‘  ۲۰۰۲ء میں کافی تاخیر سے منظر عام پر آیا۔ اب تک تو کئی مجموعوں کی اشاعت ممکن تھی۔ ساغر وارثی کا شمار شاہجہاں پور کے اساتذہ میں ہوتا ہے وہ خوش دل  اور سادہ مزاج انسان ہیں۔ کلام ترنم سے بھی خوب پڑھتے ہیں۔ لکھنو ریڈیو کے علاوہ کئی تاریخی کل ہند مشاعروں میں شرکت کر چکے ہیں۔ محنت  اور لگن سے کئی شعرا کی تربیت بھی کی۔ جن میں صاحب دیوان  اور معروف شعرا ہیں۔مختصر یہ کہ بلاشبہ ساغر وارثی کی شاعری  اور شخصیت قابل تحسین  اور لائق مطالعہ ہے۔

٭٭٭
خالد یوسف
آکسفورڈ
رفیق شاکر:جھنجھٹ کی شادی ایک جائزہ

مرزا رفیق شاکر ایک خوش فکر شاعر ہونے کے ساتھ ساتھ منجھے ہوئے نثرنگار بھی ہیں۔ طنز و مزاح ان کی فطرت ثانیہ ہے۔ کتاب زیر نظر جھنجھٹ کی شادی کے علاوہ بہت سے دوسرے چھوٹے چھوٹے فکاہیوں پر مشتمل ہے جس میں قدم قدم پر مصنف کی ذاتی زندگی کی جھلکیاں نظر آتی ہیں  اور بہت سے دلچسپ کر داروں سے سابقہ پڑتا ہے۔ کتاب ۱۴۲ صفحات پر مشتمل ہے  اور مصنف نے اس کا انتساب اپنے والد محترم مولوی حمید مرزا، استاد حفیظ اللہ خان  اور ضیا الحق خان کے نام کیا ہے۔کتاب کے تعارف میں ڈاکٹر یوسف خان افغانی سابق پرنسپل گورنمنٹ کالج بلڈانہ مصنف کے بارے میں رقمطراز ہیں :

 ’’وہ بہترین طنز و مزاح نگار ہی نہیں اچھے شاعر، بہترین مقرر، خوش مزاج با اخلاق ساتھی، مخلص  اور ہمدرد دوست  اور اچھے انسان بھی ہیں۔ ان کے تحقیقی مضامین، ادبی خاکے ، سفرنامے ، مذہبی مباحثے ، تنقیدی مضامین، نعتیہ کلام  اور غزلیات برصغیر کے اخبارات و رسائل میں شائع ہو کر  اور ریڈیو اسٹیشن سے نشر ہو کر مقبولیت حاصل کر چکی ہیں۔‘‘ 

مشہور ماہر غالبیات آنجہانی کالیداس گپتا رضا ان کے بارے میں فرماتے ہیں :

 ’’رفیق شاکر کی تحریریں سادہ، رواں دواں  اور طنز و مزاح سے بھرپور ہیں جو مطالعے کے دوران کبھی مسکرانے پر  اور کبھی مضطرب ہونے پر مجبور کرتی ہیں۔ انھوں نے معاشرے کے مسائل  اور افراد کی خامیوں کی نہایت اچھے ڈھنگ سے نشاندہی کی ہے  اور طنز و مزاح کی مدد سے ان کا علاج کرنا چاہا ہے۔ وہ بہت حد تک اپنے مقصد میں اس لئے کامیاب ہوئے ہیں کہ ان کی تحریریں دلچسپ ہیں۔‘‘ 

رفیق شاکر ہمدردی  اور خلوص کے ارفع جذبات سے بھرپور ایک ماہر طبیب  اور سرجن کی طرح طنز و مزاح کے نشتر کچھ اس طرح چبھوتے چلے جاتے ہیں کہ مریض درد سے چیختا بھی نہیں  اور اسے آرام بھی آ جاتا ہے۔ مکمل علاج کا دعویٰ نہ رفیق شاکر کو ہے نہ ہمیں  اور نہ مریض کو کہ اسباب مرض انتہائی گہرے ہیں  اور شاید اس کے لئے کسی مہدی یا عیسیٰ کی ضرورت پڑے۔ مختلف خاکوں میں جگہ جگہ ان کے خندۂ زیر لب کے ساتھ چٹکی لیتے ہوئے تبصرے فلسفیانہ غور و فکر کے نئے دروازے کھول دیتے ہیں۔ مثلاً ایک خاکہ  ’’حسینۂ عالم‘‘  میں وہ کہتے ہیں : ’’طبیعت کے لحاظ سے بھی وہ فرانس و برطانیہ کی سرحد پر واقع ہوئی تھی اس لئے کر دار کے داغ سے زیادہ کپڑوں کے داغ کی فکر رکھتی تھی۔ وہ اس بات سے بخوبی واقف تھی کہ زائرین وسیع دامانی سے بیزار رہتے ہیں اس لئے لباس کو اختصار کی طرف مائل کر رکھا تھا۔ لہٰذا گلا انگریزی "V"   کی طرح سرحد تک کھلا ہوتا تو گردن انگریزی "U"   کی طرح سرحد پارکر چکی ہوتی۔ اس طرح قوسین کا مکمل ظہور معمولی سی چھینک کا مرہون منت ہوتا۔‘‘ 

ایک  اور دلچسپ فکاہیہ  ’’حسینہ کا تبادلہ‘‘  میں بڑے خوبصورت انداز میں  وہ فرائیڈ  اور مارکس کی کشتی کرا دیتے ہیں۔ ملاحظہ کیجئے : ’’اسی طرح ہمیں حیاتیات کے لکچر ر کا وہ تجربہ بھی یاد آ گیا جو انھوں نے بھوکے چوہے پرکیا تھا کہ ایک پنجرے میں چوہیا  اور کچھ خوراک رکھ کراس میں بھوکے چوہے کو چھوڑ دیا۔ چوہا خوراک کی طرف لپکا  اور لیکچر ر نے اپنی کامیابی پر خوشی کا اظہار کرتے ہوئے فرمایا کہ  ’’پیٹ کی بھوک سب سے اہم ہوتی ہے لیکن ایک طالب علم نے کہا سر آپ چوہیا بدل کر تو دیکھیں ، کہہ کر تجربے کی ناکامی کی دلیل پیش کر دی۔‘‘ 

خاکہ  ’’کامریڈ شیخ چلی‘‘ کچھ اس طرح اڑاتے ہیں : ’’علمی و ادبی گفتگو شروع ہو جاتی تو باغبانی، گلہ بانی  اور زراعت جیسے موضوعات شروع کر دیتے۔ مقصد یہ ہوتا کہ حریف کو ایسے میدان میں کھینچ لیا جائے جس سے وہ قطعاً نا بلد ہوتا کہ کم از کم اس میدان میں تو فتح پائی جا سکے۔‘‘ 

خاکہ ’’جنرل ڈائر دوم‘‘  کی تصویر کشی کرتے ہوئے لکھتے ہیں : ’’آپ گھر سے روانہ ہوتے تو بالکل اس طرح جیسے سکندر دنیا سے گیا تھا…دونوں ہاتھ خالی۔ لیکن دورہ کر کے واپس لوٹتے تو نادر شاہ درانی کی طرح پسماندگان کو قتل عام کی تکالیف میں مبتلا کرتے ہوئے تخت طاؤس  اور مال غنیمت لے کر واپس لوٹتے تھے۔‘‘ 

اس کتاب میں  ’’ڈیڑھ ممبر کی انجمن‘‘ ان کا سب سے دلچسپ فکاہیہ ہے  اور بے حد سبق آموز بھی۔ اس میں ایک جگہ کہتے ہیں : ’’پہلے قطرے کے گہر ہونے تک قطرے پر کچھ ایسے گذر جاتی کہ چچا غالب کو بھی زلف کے سر ہونے تک جینے کی امید نہ رہتی لیکن آج کل تو ہر قطرہ  خود کو گہر سمجھنے لگا ہے  اور خود کو گہر ثابت کر نے کے لئے ضرورت ہے صدر، معتمد یا کنوینر بننے کی جس کے لئے انجمن کا ہونا بھی ضروری ہے  اور انجمن تک پہنچنے کے لئے قطرے کے پاس چار پیسے ہی آ جانا کافی ہے۔‘‘  اسی مضمون میں ایک  اور جگہ کہتے ہیں : ’’ادبی انجمنوں کا زور اس کثرت سے ہے کہ ہمارے پچاس گھر کے محلے میں پینتیس(۳۵) انجمنیں سرگرم عمل ہیں۔ کسی صاحب ذوق نے انجمن پاسبان ادب کی تشکیل کی۔ اب اس انجمن کی حمایت کے بجائے انجمن باغبان ادب، انجمن بے زبان ادب جیسی سوتیلی انجمنوں کا قیام ظہور پذیر ہوا۔ ملا عبدالحکیم نے اپنے پیشے کے مد نظر انجمن گاؤ زبان ادب کی بنیاد ڈالی تو عبدالقدیر پان فروش نے انجمن پیکدان ادب کی تشکیل کی  اور اسی کی نقالی کرتے ہوئے محمد اسیر شکاری نے انجمن خرگوشان ادب کا سنگ بنیاد رکھا۔‘‘ 

اپنے بے حد دلچسپ فکاہئے  ’’جھنجھٹ کی شادی‘‘  میں کہتے ہیں : ’’جب پانی سر سے اونچا ہو گیا تو ہم نے کہا جھنجھٹ میاں آپ کو بیوی ایسی چاہئے جو دیندار ہو، پڑھی لکھی ہو اور خوبصورت بھی ہو۔ یہ تو بہت مشکل ہے۔ اگر جنت سے حور بھی آ جائے تو آپ اسے پسند نہیں کریں گے۔ وہ دیندار ہو، پڑھی لکھی ہو اور خوبصورت ہو گی لیکن اس کے پاس کسی یونیورسٹی کی سند تو نہ ہو گی۔ پھر برصغیر میں تنہا ایک لڑکی تو اتنی خصوصیات کی حامل نہیں ہو سکتی۔ اس کے لئے تو آپ کو تین شادیاں کرنی پڑیں گی۔ انھوں نے کہا۔ چچا بچپن میں جوتشی نے میرا ہاتھ دیکھ کر کہا تھا کہ تمہارے مقدر میں ایک شادی  اور تین حج ہیں۔ پھر خود ہی آہ بھرکر کہنے لگے کاش یہ ترتیب معکوس ہو جائے۔‘‘ 

بریگیڈئر عین غین کا خاکہ اڑاتے ہوئے کس خوبصورتی سے کہتے ہیں : ’’رمضان المبارک میں روزانہ مسجد تشریف لاتے وہ بھی صرف افطار کے لئے  اور بڑی جدوجہد کر کے دو تین  صحنکیں اٹھا لیتے۔ ہم نے کہا دن بھر بیڑیاں پھونکتے ہو پھر افطار کے وقت ایسا کرتے اچھا لگتا؟ کہنے لگے ہم نماز نہیں پڑھے گا، روزہ نہیں رکھے گا۔ سحری نہیں کرے گا تو کیا افطار بھی نہیں کرے گا۔ پورا کافر کا بچہ بن جائے گا!!‘‘ 

کتاب کے آخری مضمون ستار، رضیہ، التونیہ میں رفیق شاکر رقم طراز ہیں : ’’قاضی سراج الدین التوتیہ کو کرایہ دار کی حیثیت سے دیکھتے تھے اب دامادانہ نظروں سے بھی دیکھنے لگے۔ ہم نے سفارشانہ جدوجہد شروع کر دی۔ حسب نسب سے متعلق ہم نے کہا بچہ آل رسول سے ہے کہ کئی ہزار پشتوں کے بعد سلسلہ نسب حضرت آدم سے جا ملتا ہے۔‘

یہ  اور اسی طرح کی دوسری دلچسپ کہانیوں ، خاکوں  اور فکاہیہ نگارشات نے پوری کتاب کو زعفراں زار بنا کر رکھ دیا ہے جس کے رنگ و خوشبو آنکھوں کے ذریعے قاری کے رگ و پے میں پیوست ہو کر ایک ایسے سرور میں مبتلا کر دیتی ہے جس کا اثر ہفتوں زائل نہیں ہوتا۔ مجھے یقین ہے کہ مرزا رفیق شاکر اپنے قلم سے اسی طرح پھلجھڑیاں برساتے رہیں گے  اور اس میدان میں مزید فتوحات حاصل کریں گے۔ بلاشبہ ان کی یہ کتاب اردو کے مزاحیہ ادب میں ایک قابل ذکر سنگ میل ثابت ہو گی  اور ادبی حلقوں میں پذیرائی حاصل کرے گی۔

٭٭٭

اقبال سلیم
۹۷ ایوان طاہرہ، ۸کراس، چوتھا مین، JHBCS  لے آؤٹ، J.P.  نگر، پوسٹ بنگلور۔۵۶۰۰۷۸
خوش دامن

جہاں تک چوٹی کا سوال ہے خوش دامن کی چوٹی کے سوا دنیا کی تمام چوٹیاں سرکی جاچکی ہیں۔ یعنی وہ زلف گرہ گیر بھی جس کے متعلق چچا غالب نے لکھا ہے : 

کون جیتا ہے تیری زلف کے سر ہونے تک

ابتدائے آفرینش سے ہی خوش دامن اپنے فولادی وجود کے لیے مشہور یا بدنام ہے۔ تمام اقوام عالم میں خوش دامن کے رنگ  اور نسل میں تضاد کے باوجود روح ایک ہی ہے۔ اس کے رعب و دبدبہ کا یہ عالم ہے کہ وہ بیک وقت اپنے خاندان کی وزیر اعظم، وزیر داخلہ  اور وزیر خزانہ ہوتی ہے جس کے تصور سے بہوؤں کے ذہن میں مٹی کے تیل کا ڈبہ  اور ماچس رقص کر نے لگتے ہیں۔ اب رہے داماد تو ان کے احساسات کا اندازہ اس دلچسپ لطیفے سے لگایا جا سکتا ہے کہ :ایک خاتون نے پولس میں اپنے شوہر کی گمشدگی کی رپورٹ درج کرائی۔ برسبیل گفتگو تھانیدار صاحب نے دریافت کیا: ’’اگر ہماری رسائی آپ کے شوہر تک ہو جائے تو ان کے لیے آپ کا پہلا پیغام کیا ہو گا!‘‘ خاتون نے برجستہ جواب دیا: ’’بس اتنا کہیں کہ امی جان یعنی ان کی خوش دامن نے ہمارے گھر  آنے کا اپنا ارادہ منسوخ کر دیا ہے۔‘‘ 

اگلے وقتوں کے بزرگ بقول شخصے یونانی دیو مالاؤں کی طرح کائنات کی کنجیاں اپنے پاس رکھتے تھے۔ ان کی رضا  اور مرضی کے بغیر ادھر کا تنکا ادھر نہیں کیا جا سکتا تھا۔ خصوصاً ان کی مرضی  اور پسند کے بغیر دلہن لانے کی سزا برخوردار کے کورٹ مارشل پر ختم ہوتی تھی یعنی اسے جائیداد سے عاق کر کے گھر بدر کر دیا جاتا تھا۔ یہ  اور بات ہے کہ آج گنگا الٹی بہتی ہے۔ اگلے وقتوں کے یہ سرگشتہ خمار رسوم و قیود بزرگ خود ہی چراغ لے کر اپنی دانست میں چندے آفتاب چندے مہتاب سی بہو تلاش کرتے تھے پہلے اس کا حسب و نسب  اور جغرافیہ کھنگالا جاتا تھا۔ اس سے مطمئن ہوئے تو اس کی چوٹی سے لے کر ایڑی تک ناپی جاتی تھی۔ البتہ لڑکے کے انتخاب میں کوئی خاص شرط نہیں ہوتی تھی دلچسپ بات یہ ہے کہ داماد یا بہو کے انتخاب میں ہونے والی خوش دامن کا اہم رول ہوتا تھا۔ ستم ظریفی دیکھئے کہ آج کے مہذب دور میں دلہن یا داماد لانا خصوصاً دلہن کا انتخاب ایک خالص کاروباری معاملہ بن گیا ہے۔ حسب و نسب کو بھاڑ میں جھونک کر بس کمر توڑ جہیز کے مطالبہ کو اولین شرط کے طور پر رکھا جاتا ہے یعنی جہیز میں کار بنگلہ  اور بھاری زیور طلب کیا جاتا ہے چنانچہ آج یہ حال ہے کہ ایک بکری بھی دام دے کر خریدی جاتی ہے مگر لڑکی دام لے کر خریدی جاتی ہے گویا آج کی عورت اس مہذب دور میں جانور سے بھی سستی ہے۔ لگے ہاتھوں یہ بھی سن لیجئے کہ سات گاؤں چھان کر  اور سونے چاندی میں تلوا کر لائی ہوئی یہ دلہن اپنی خوش دامن کے آگے ہر لمحہ لرزاں و پریشاں رہتی ہے  اور ایک روبوٹ ہی کی طرح متحرک رہتی ہے مگر عمر کی ایک مقررہ منزل پر پہنچنے کے بعد اس لرزاں و پریشاں دلہن کے جسم میں ایک خرانٹ و سخت گیر خوش دامن کی روح حلول کر جاتی ہے۔ وہ بھول جاتی ہے کہ اس نے ایک عرصے تک اپنی خوش دامن کی جوتیاں سیدھی کی ہیں۔ یہ سلسلہ نسل در نسل قیامت تک چلتا رہتا ہے۔

خوش دامن داماد کے لیے بھی کچھ کم بلائے جاں نہیں ہوتی جیسا کہ اس مذکورہ لطیفے سے ظاہر ہے ہمیں خود بھی اس کا تجربہ ذاتی طور پر اس وقت ہوا جب ہمارے اگلے وقتوں کے قدامت پسند بزرگوں نے جنہیں ہر دم اپنی ناک کا خیال دامن گیر رہتا تھا، شہر میں ہماری ملازمت  اور قیام و طعام سے درپیش مسائل  اور اس سے بھی زیادہ ہمارے خوشگوار  اور شاندار مستقبل  اور آسودہ حالی کو مد نظر رکھتے ہوئے ہمارے لیے جس لڑکی کا انتخاب کیا وہ قریب کے ایک گاؤں  اور دور کے رشتہ داروں میں سے تھی، غالباً انھوں نے سوچا ہو گا کہ وہ اپنے چار بھائیوں میں سب سے چھوٹی  اور اکلوتی ہے اس ناطے ہم بھی ان کے اکلوتے داماد  اور سسرال کی آنکھوں کا تارہ بنے رہیں گے۔

شادی کے چند دن بعد ہم بیگم کے ساتھ سسرال روانہ ہونے  اور تنگ گلیوں سے ہوتے ہوئے ایک پرانی وضع کی حویلی کے دروازے پر پہنچے جو حویلی سے زیادہ کسی جنات کا محل معلوم ہوتی تھی کہ دفعتاً ایک بڑی گلی سنسناتی ہوئی ہمارے پیروں کے قریب آ گری۔ ہم نے جھک کر  دیکھا وہ ایک بے رنگ و روغن بیلن تھا جو عموماً روٹی یا پاپڑ بیلنے کے کام آنے کے علاوہ ایک مغلوب الغضب بیوی کا ہتھیار بھی ہوتا ہے۔ اس بیلن کی اڑان کے ساتھ ہی ایک تیز  اور کرخت آواز فضا میں گونجی:  ’’مردوے  کو صبح سے کہہ رہی ہوں گھر میں مٹی کا تیل نہیں ہے ذرا دیر سے جاؤ تو ڈپو  پر قطار لگ جاتی ہے۔ دھکے کھانے  اور ادھ موئے ہونے کو…ادھر تمہیں ماٹی ملے شیراں (شعروں) کی پڑی ہے گھر میں داماد آنے والا ہے کیا اسے شیراں (اشعار) کھلاؤں !سر میں عقل ہو تو کوئی بات بھی ہو کل دس بار سمجھا کر  بھیجا کہ لال مرچوں پر گیہوں نہ پسوانا۔ مگر آٹا آیا تو وہی لال لال… میں اکیلی جان کہاں تک دیکھوں !بچے تو سارا دن کھیت پر رہتے ہیں۔ باپ سے گھر کا ذر اک ام نہیں ہوتا۔ صبح صبح چل دیئے لنگی پھٹکارتے …منہ سے ریل کی طرح دھواں اڑاتے۔ بیوی بچے جئیں یا مریں۔ کان پر جوں نہیں رینگتی۔ آدھی رات کو بستر سے اٹھ بیٹھے …بیگم  اٹھو تو ذرا…واللہ! دیکھو تو کیا مارکے (معرکے) کا شیر(شعر) ہوا ہے …غضب خدا کا۔ شیر(شعر) نہ ہوا دم کا شیر(شعر) ہو گیا۔

ہم نے دروازے میں گردن ڈالی۔ سامنے ایک بڑا آنگن تھا ایک طرف خسر صاحب نظر آئے جو ایک چنبیلی کے منڈوے تلے کھاٹ ڈالے کاغذ قلم ہاتھ میں لیے دنیا مافیہا سے بے خبر نیم دراز تھے جو اس بیلن کا اصل نشانہ تھے جوان کی خوش قسمتی سے چوک گیا تھا۔ انھوں نے پڑے پڑے ایک سرد آہ بھری  اور بولے :

ہم کہاں کے دانا تھا کس ہنر میں یکتا تھے 

بے سبب ہوا غالب دشمن آسماں اپنا

ان سے کچھ فاصلے پر باورچی خانہ تھا جس کی دہلیز سے لگی خوش دامن بیٹھی نظر آئیں۔ بھاری بھرکم بدن جس کے چار  حصے کئے جائیں تو ایک حصہ خسر صاحب کا بنتا تھا۔ تیوری چڑھی ہوئی جبڑے کسے ہوئے  اور کلے میں پان دبا ہوا ہم اس مجسم غیض و غضب کی زیارت کر ہی رہے تھے کہ انھوں نے دوسرا تیر چلایا ’’میرے گھر والے مجھے ایک ماسٹر کے پلے باندھنے کو کہاں راضی تھے۔ ان کی ماں ہی نے تو ان کی دہلیز پر دھرنا دیا تھا کہ یہاں سے خالی ہاتھ میری میت ہی جائے گی۔ میں نصیبوں جلی آخر کس کا گلہ کروں !‘‘ یہ سن کر خسر صاحب تلملا اٹھے ایک تیز نظر بیوی پر ڈالی  اور ضبط کر کے بولے :

نہ لڑ ناصح سے غالب کیا ہوا جو اس نے شدت کی
ہمارا بھی تو آخر زور چلتا ہے گریباں پر

ہماری پشت سے بیگم نے کھسیانی ہو کر سرگوشی کی: ’’بابا ایک اسکول پڑھاتے ہیں۔ گھر کی کچھ فکر نہیں بس جب دیکھو غزل بنائی جا رہی ہے ہر معاملے میں غالب کے حوالے دیتے جا رہے ہیں اسی لیے تو اماں جان کڑھتی تھی۔‘‘ 

ہم آگے بڑھے تو گوبر اور سڑی ہوئی گھاس کی ملی جلی سٹراند کا ایک تیز بھبکا ہماری ناک سے ٹکرایا۔ ہم نے ایک ہاتھ سے ناک دبا  کر جو نظر  اٹھائی تو آنگن کے سرے پر ایک چھپر تلے چار پانچ بھینسوں کو بیٹھے جگالی کرتے پایا۔ ہم دونوں کو دیکھ کر دونوں میاں بیوی بڑبڑا کر اٹھ کھڑے ہوئے پھر دیکھتے ہی دیکھتے خوش دامن نے پچ سے پان کی پیک زمین پر ماری سر پر پلو درست کیا  اور مجسم شفقت و اخلاق بنی قریب آئیں  اور ہمارے سلام کا جواب دے کر سوالات کی بوچھار کر دی۔

 ’’اچھے تو رہے میاں …!‘‘ 

 ’’جی…آپ کی دعا ہے۔‘‘ 

 ’’گھر میں تو سب خیریت سے ہیں نا!‘‘ 

 ’’جی ہاں !سب نے آپ کو سلام کہا ہے۔‘‘ 

پھر وہ ایک لمحہ رک کر پریشان سی ہو کر بولیں : ’’آگ لگے دشمنوں کو…کیا بیمار پڑ گئے تھے ؟‘‘ 

 ’’جی نہیں !‘‘ …ہم نے ہنس کر کہا۔ ’’خدا کے فضل سے اچھے ہیں۔‘‘ 

 ’’کیا خاک اچھے ہیں …‘‘  وہ افسوس بھرے لہجے میں بولیں  ’’ہمارے گاؤں میں تو دودھ  اور گھی کی ندیاں بہتی ہیں وہاں تمہارے شہر میں پانی بھی اصلی کہاں ملتا ہو گا!‘‘ 

یہ سن کر خسر صاحب جھوم اٹھے۔ ’’سبحان اللہ!کیا شان تکلم ہے کیا با محاورہ زبان ہے  اور کیا نازک خیالی ہے۔‘‘ بیگم! پانی تو وہاں ضرور ملتا ہو گا مگر پینے کے لائق کہاں ! کبھی کبھار نلوں میں آ جاتا ہے۔ یوں سمجھو:   ؎  ’’گر جائے تو پانی ہے رک جائے تو موتی‘‘ اس پر خوش دامن جل بھن گئیں  اور ادھر ادھر کی باتوں کے بعد بیٹی کولے کر اندر چلی گئیں تو خسر صاحب نے ٹھنڈی سانس بھری  ’’بھائی! عورت بھی کیا چیز ہے۔ ملے نہ ملے پچھتاوے ہی پچھتاوے۔ بلاشبہ ہم اپنے دور کے غالب ثانی ہیں۔ ایک پھندا چالیس برس سے گلے میں پڑا ہے نہ پھندا ہی ٹوٹتا ہے نہ دم ہی نکلتا ہے۔‘‘ 

قصۂ مختصر:رات کو دسترخوان چنا گیا مرغ کا سالن پکا تھا ایک ٹانگ ہماری پلیٹ میں بھی پڑی تو ہوش اڑ گئے ، بلاشبہ ایک چھوٹی بکری کی ران تھی رد عمل ظاہر کرنا آداب شائستگی کے خلاف تھا مرتے کیا نہ کرتے پل پڑے انگلیوں سے ادھیڑا نہ گیا تو دانتوں سے کام لینا چاہا اس کھینچا  تانی میں سارا منہ لتھڑ گیا۔ بیگم ہنسنے لگیں مگر خوش دامن کا منہ بن گیا ’’کیا تمہارے دودھ کے دانت ہیں میاں ! ایک مرغ کی ٹانگ نہ کاٹی گئی!تمہاری ماں نے آخر کیا پلا کر پوسا تھا۔ جو یوں موم کے گڈے لگتے ہو۔ مجھے دیکھو اگلے وقتوں کی کھلائی پلائی تھی جو بجلی کے کھمبے کی طرح بھی اپنی جگہ جمے کھڑے ہیں گھر میں دودھ گھی بنتا تھا۔ پچھواڑے میں سبزیاں بوتے تھے۔ گائے ، بھینس  اور مرغیاں پلتی تھیں۔ پانی کی جگہ دودھ پیتے تھے۔ منہ نہار مکھن کے ڈلے نگلے جاتے تھے۔ ایک تم لوگ ہو کہ ایک چھینک بھی آئی تو کمبل لپیٹے سوں سوں کر نے لگے۔ پچاس کے بھی نہ ہوئے کہ زمین اپنی طرف بلانے لگی۔ آخر کتنا کما لیتے ہو؟‘‘ 

عورت کی عمر اور مرد کی آمدنی کا سوال ہر لحاظ سے بڑا  بھونڈا  اور غیر مہذب ہے۔ اس کا احساس بھلا ان ’’ہندوستانی بدوؤں ‘‘  کو کیا ہو سکتا تھا۔ ہم کبیدہ خاطر تو بہت ہوئے مگر چونکہ اخلاق کا تقاضہ تھا لہٰذا ضبط کیا  اور مزاج کی ساری تلخی سسرال کی نام نہاد مروت و شفقت میں ڈبو کر کہا: ’’یہی کوئی پانچ ہزار…!‘‘ 

یہ سن کر ان کے ماتھے پر بل پڑ گئے پھر فخریہ لہجے میں بولیں : ’’بس پانچ ہزار…!اتنا تو ہم اپنی بھینسوں کا دودھ بیچ کر ہر ماہ کما لیتے ہیں۔‘‘ 

اتنا کہا  اور سنبھل کر ہو بیٹھیں جیسے کوئی اہم بات کہنے جا رہی ہوں  ’’میاں !تم اپنے خسر کو دیکھو، یہ بھی اسکول میں پڑھاتے ہیں  اور جتنا کماتے ہیں اس کا زیادہ تر حصہ چائے ، سگریٹ  اور دوستوں پر اڑ جاتا ہے۔ جہاں نوکری نے انہیں بگاڑا وہاں ان کے  ’’شیروں ‘‘ (شعروں) نے ان کی لٹیا ڈبو دی…میری مانو تو نوکری چھوڑ کر یہاں چلے آؤ آٹھ دس بھینس پال لینا روزی کی روزی  اور گھر میں دودھ کی ندیاں الگ بہیں گی…ہاں !‘‘ 

ہمارے پاؤں تلے زمیں نکل گئی زبان سے بے اختیار نکل گیا: ’’تو کیا ہم گوالے بنیں۔!‘‘ 

تٹر سے بولیں : ’’وا ہ میاں !وہاں شہر میں لوگ جوتے بیچتے ہیں تو کوئی انہیں چمار نہیں کہتا، لانڈری کھول کر میلے کپڑے دھوتے ہیں تو دھوبی نہیں کہلاتے تو تمہیں گوالے کون کہے گا!ہمیں پیسوں سے مطلب ہے۔ دودھ بیچو یا جوتے …ایک ہی بات ہے۔‘‘ جب یہ ٹیڑھی کھیر حلق میں اٹکنے لگی تو ہم نے جان چھڑانے کو کہا:اچھا…ہم سوچیں گے۔‘‘ 

بیگم نے ان کا دفاع کرتے ہوئے سرگوشیوں کے درمیان ہمارے زخموں پر نمک چھڑکا: ’’سوچنے سے کچھ نہ ہو گا، جتنا سوچیں گے اتنا ہی ڈوبیں گے۔ ذرا خیال کریں ، آپ بھینس چرائیں گے  اور میں دودھ دوہوں گی۔ گھی  اور چھاچھ میں بناؤں گی  اور آپ بیچیں گے نہ کسی کی نوکری ہو گی نہ کسی کے جوتے گانٹھنے پڑیں گے … آہاہا…بڑا مزہ آئے گا۔‘‘ ہم سوچ رہے تھے کہ اس وقت قیامت کیوں نہ آ گئی کم از کم زمین ہی پھٹ جاتی  اور ہم اس میں سما جاتے۔

دفعتاً دیر سے خاموش بیٹھے ہوئے خسر صاحب نے ٹھنڈی سانس بھری  اور ہماری طرف جھک کر سرگوشی کی ’’بھائی!اللہ تم پر رحم کرے۔ بھینس آدمی کی صحبت میں رہ کر آدمی بنیں یا نہ بنیں مگر بھینسوں کی صحبت میں رہ آدمی بھینس ضرور بن جاتا ہے۔ آج ثابت ہو گیا۔‘‘ 

پھر وہ ہمارے دفاع میں بیوی کی طرف مڑ  کر بولے  ’’بیگم!بھینسوں کی پرورش کے لیے بھینسوں کی سی عقل چاہئے وہ بھلا اس بے چارے کے پاس کہاں !‘‘ …اس سے پہلے کہ خوش دامن کی تیوری پربل پڑیں وہ اٹھ گئے۔

ہمارا خیال تھا کہ بات آئی گئی ہو گئی ہو گی مگر صبح تڑکے ہم چہل قدمی کو باہر نکلے تو خوش دامن چھپر میں جھاڑو دینے کے بعد بھینسوں کو نہلا رہی تھی، ہمیں دیکھ کر بولیں : ’’کہاں چلیں میاں !‘‘ 

ہماری جو شامت آئی تو کہا: ’’ذرا ہوا کھا آئیں گے ، گاؤں کی ہوا صاف  اور صحت کے لیے مفید ہوتی ہے۔‘‘ 

خوش ہو کر بولیں  ’’ہوا ہی نہیں سب کچھ اچھا ہوتا ہے۔ بس ذرا سمجھ چاہئے۔ مگر تمہارے خسر صاحب کی سی نہیں …چلو ذرا یہ گوبر کی بالٹی وہاں کونے میں رکھ آؤ۔ دوپہر کو مجھے اپلے بنانے ہیں …یہ لو!تمہارا  منہ کیوں لٹک گیا۔ تم کیا جانو!صرف اپلوں سے ہی چار سو روپئے کی ہر ماہ آمدنی ہو جاتی ہے۔ میاں تم نے وہ کہاوت نہیں سنی، آم کے آدم  اور گٹھلیوں کے دام۔

سمجھ میں نہ آ رہا تھا کہ قدرت ہمیں آخر کس گناہ کی سزا دینے جا رہی ہے۔ عجب عبرت کا مقام تھا۔ جی چاہتا تھا کہ اسی وقت کسی طرف کو نکل جائیں …خوش دامن سے دور…خوش دامن کی بھینسوں  اور گھی دودھ کی ندیوں سے دور، مگر بمشکل ضبط کیا  اور اخلاق  اور فرماں برداری کا مظاہرہ کرتے ہوئے ایک ہاتھ سے ناک دبائی  اور قسمت کو کوستے ہوئے دوسرے ہاتھ سے بالٹی اٹھا کر چلے تو پشت سے ان کی شکر میں گھلی ہوئی آواز سنائی دی۔

 ’’تمہیں ابھی سے یہ سب کچھ سیکھ لینا چاہئے میاں ! جب کوئلے کی دلالی ہی کرنی ہے تو ہاتھ کے کالے کاکیا ڈر!‘‘ 

غرض!ہم چہل قدمی سے لوٹے تو ناشتہ تیار تھا۔ دسترخوان پر چاول کی روٹیوں کے علاوہ مونگ دال  اور ایک طشت میں کچی سبزیاں مثلاً گاجر، مولی ، پالک کا ساگ وغیرہ ڈھیر تھے۔ ہم صورت حال سمجھنے کی کوشش کر ہی رہے تھے کہ خوش دامن نے سبزیاں کاٹ کاٹ کر ہماری پلیٹ میں ڈال دیں۔ ہم نے بیگم کی طرف سوالیہ نظروں سے دیکھا تو بجائے ان کے خوش دامن نے ہمیں سمجھایا:  ’’کچی سبزیاں صحت کے لیے مفید ہوتی ہیں بے وقوف ہیں وہ لوگ جو انہیں پکا کر کھاتے ہیں … چلو بسم اللہ کرو۔‘‘ 

ہمارے ہاتھوں کے طوطے اڑ گئے۔ خسر صاحب نے سرگوشی کی: ’’چپ چاپ زہر مار کر لو جب اوکھلی میں سر دیا ہے تو سبزیوں سے کیوں ڈرو‘‘  مجھے دیکھو چالیس برس سے مجھ پر موسل برس رہے ہیں۔‘‘ 

پانی سر سے اونچا ہو چکا تھا اب ہمارے لیے کوئی چارہ نہ رہ گیا تھا کہ ہم اپنا قیام مختصر کر کے سسرال کو  خیرباد کہہ دیں۔ چنانچہ ضروری کام کا بہانہ کر کے اگلے ہی دن ہم شہر لوٹ آئے  اور سکون کا سانس لیا۔ جان بچی لاکھوں پائے۔ مگر ایک مہینہ بھی نہ گذرا تھا کہ گاؤں سے خوش دامن کا خط بیگم کے نام آیا کہ ’’وہ جلد ہی اپنے بہت سارے منصوبوں کے ساتھ گھر آ رہی ہیں۔‘‘ 

اب یہ حال ہے کہ ہم نے عارضی طور پر ترک مکانی کر کے ایک ہم راز دوست کے ہاں پناہ لے رکھی ہے یعنی عرف عام میں  ’’گم شدہ‘‘  ہو گئے ہیں اس امید میں کہ بیگم نے اخبار میں تلاش گمشدہ کا اشتہار دے کر پولیس میں بھی رپورٹ درج کرائی ہو۔ کوئی تھانے دار صاحب ہمیں تلاش کرتے ہوئے آ جائیں  اور بیگم کا پیغام بھی ساتھ لائیں کہ ’’ان کی امی جان یعنی ہماری خوش دامن نے ہمارے گھر آنے کا اپنا ارادہ منسوخ کر دیا ہے۔‘‘ 

٭٭٭
 اختر النساء قریشی،ایم اے سال دوم(فارسی) 

وسنت راؤنائک انسٹی ٹیوٹ آف سائنس اینڈ سوشل سائنسیز، ناگپور

سر راہ
آج کمپیوٹر کلاس میں کچھ خاص Function   کو Explain   نہیں کیا گیا۔ کچھ مزا نہیں آیا بھئی …مطربہ نے راستہ چلتے ہوئے زنیرہ سے کہا۔ ’’اللہ!دیکھو کتنا پیارا بچہ ہے دل چاہ رہا ہے کہ اسے وہاں سے اٹھا کر ساتھ لے جاؤں۔‘‘ ارے ! زنیرہ۔ میں تم سے کیا بات کر رہی ہوں  اور تم کیا جواب دے رہی ہو!یہ بچے کا ذکر کہاں سے بیچ میں آ گیا۔ مطربہ نے متعجب ہو کر زنیرہ سے پوچھا۔

ہاں !نہیں تو کیا دیکھو تو کتنا چھوٹا سا بچہ ہے ، چلو اسے اٹھا کر گھر لے چلیں۔
بس! اب تم اس بات پر عمل درآمد مت کرنا  اور اس سے پہلے کہ تم اپنے ارادے کو پورا کرو قدم تیز تیز آگے بڑھاؤ اگر تاخیر ہو گئی تو گھر میں ڈانٹ مجھے ہی پڑے گی تم تو بچ جاؤ گی۔ مطربہ نے تفکر آمیز لہجے میں زنیرہ سے کہا۔

زنیرہ  اور مطربہ دونوں آپس میں ماموں پھوپھی زاد بہنیں تھیں۔ زنیرہ اپنے ماموں کے گھر گرمیوں کی چھٹیوں میں شادیوں میں شرکت کی غرض سے کانپور سے لکھنو آئی ہوئی تھی۔ چونکہ مطربہ کمپیوٹر کورس کر رہی تھی تو زنیرہ نے بھی ایک ماہ کے لیے class join   کر لی تھی۔

یہ دونوں جلدی جلدی گھر پہنچیں لیکن زنیرہ کا دھیان اسی کوڑے کے ڈھیر میں اٹک کے رہ گیا تھا۔ زنیرہ نے سوچا ’’یہ مطربہ بھی عجیب لڑکی ہے۔ ذرا دیر رک جاتی تو میں اس بچے کو اس ڈھیر سے اٹھانے میں ضرور کامیاب ہو جاتی۔‘‘ 

سوری مما ہم آج ذرا late   ہو گئے ، دراصل اس زنیرہ کو کوڑے کے …مطربہ …مطربہ … میں کہتی ہوں خاموش رہو نہیں تومیں تم سے بات نہیں کروں گی زنیرہ نے مطربہ کو دھمکی دی۔

ارے !بات تو مکمل کرو ممانی نے درمیان میں ٹوکا۔ نہیں ممانی جان کوئی بات نہیں ! یہ تو بس یونہی مطربہ کی زبان میں کھجلی ہوتی رہتی ہے …نہیں مما یہ زنیرہ …دیکھو مطربہ! میں پھر کہہ رہی ہوں …زنیرہ نے مطربہ کو حقیقت بیان کر نے سے باز رکھنا چاہا۔ مما یہ زنیرہ ہے نا اسے بس ہر اک پر …دیکھو مطربہ میں صحیح میں تم سے ناراض ہو جاؤں گی!اچھا چلو تم کہتی ہو تو میں نہیں بتاتی مطربہ نے زنیرہ  کو اطمینان دلایا۔ اب خوش! چلو اب ذرا کچن میں جھانک آئیں۔ شام کے کھانے کی تیاری بھی کرنی ہے۔ ہاں چلو زنیرہ نے کہا:دیکھو مطربہ اگر تم نے اس بات کا ذکر گھر میں کسی سے بھی کیا تو تمہاری میری دوستی ختم سمجھو…ارے اتنی ناراضگی…! ٹھیک ہے بابا میں کسی سے بھی نہیں کہوں گی خوش …مطربہ نے کہا۔

زنیرہ تم روٹیاں ڈال لو!میں باقی چیزیں تیار کر لوں گی…ارے ! تم نے ابھی تک آٹا نہیں گوندھا! زنیرہ …تم کہاں گم ہو بھئی؟ہاں …میں تم سے کہہ رہی ہوں زنیرہ!…ہاں وہ بلی کابچہ … زنیرہ نے چونک کر کہا۔ اف! میرے خدا…تم ابھی تک اسی کے بارے میں سوچ رہی ہو … مطربہ بولی اچھا چلو!یوں کرتے ہیں ابھی پانچ بج رہے ہیں۔ ہم چھ بجے تک پورا کھانا تیار کر لیتے ہیں۔ اس کے بعد چل کراس بچے کو اٹھا لائیں گے …نہیں  تو تم نیند میں بھی بلی کا بچہ … بلی کا بچہ … چلاؤ گی۔

ارے ہٹوبھی اب!ایسی بھی بات نہیں …بس… پتہ نہیں کیوں میں اس طرف سے ذہن نہیں ہٹا پارہی ہوں …اچھالاؤ میں تمہاری مدد کروں زنیرہ نے کہا۔

چلو بھئی اب اپنا کھانا تو تقریباً تیار ہو گیا۔ تم مما کو بتا کر  آؤ تب تک میں کچن کا سامان سمیٹ لیتی ہوں …زنیرہ کے کچن سے نکل جانے کے بعد مطربہ اپنے کام میں مشغول ہو گئی۔ اتنے میں زنیرہ چلاتی ہوئی آئی…مطربہ …مطربہ…!کیا ہے بھئی کیوں چلا رہی ہو؟ارے ! مطربہ سنو تو سہی، ممانی جان نے اجازت دے دی ہے۔ اب ہمیں جلدی چلنا چاہئے۔ کہیں ایسا نہ ہو کہ وہ بچہ وہاں سے کہیں  اور چلا جائے …

…oh yes! we are already too late   مطربہ نے کہا…

…lets go now   زنیرہ …زنیرہ ارے بھئی مجھے تو وہ بچہ دکھائی نہیں دے رہا۔ 

 ’’دیکھو مطربہ! مجھے وہ بچہ ہر قیمت پر چاہئے۔‘‘  اگر تم اس وقت ضد نہ کرتی تو وہ بچہ میرے پاس ہوتا …زنیرہ نے مطربہ سے شکوہ کیا۔ اب تم ہی اسے اس گندگی کے ڈھیر سے مجھے ڈھونڈ کر دو۔

I'll try my best 'OK  …اف!کتنی بدبو…اور یہ زنیرہ  اور اس کی یہ طفلانہ پسند … اب تو وہ بچہ اسے ڈھونڈ کر دینا ہی ہو گا۔

کہاں گیا…کہاں گیا…ہاں ! یہ رہا وہ بلی کا بچہ!

زنیرہ مل گیا… دیکھو…یہ رہا تمہارا بلی کا بچہ…

ارے !دیکھو اب میں اٹھاؤں کیسے …یہ کہیں کاٹے نہ …ہاں …نہیں کاٹا… لو سنبھالو! تمہارا بلی کا بچہ مطربہ نے اپنے کپڑوں سے گرد جھٹکتے ہوئے زنیرہ سے کہا۔ اب تو یہ میرا رقیب بن گیا۔ تم نے اس سڑے بچے کے لیے مجھے اس گندگی کے ڈھیر پر بھیجا!میں اس کا بدلہ تم سے ضرور لوں گی… دیکھ لینا ہاں !… زنیرہ نے ہنس کر اس کی بات کے جواب میں کہا اب تم جو چاہو کر لو میں کچھ نہیں کہوں گی…اب لاؤ وہ بچہ مجھے دو۔ زنیرہ نے اس بچے کو مطربہ کے ہاتھوں سے لے لیا…  اور ہاں ! تمہیں میری وجہ سے جو تکلیف اٹھانی پڑی اس کے لیے sorry   …ٹھیک ہے … ٹھیک ہے۔ اب چلو!سارے لوگ آتے جاتے ہمیں ہی دیکھ رہے ہیں کہ یہ لڑکیاں اس کوڑے کے ڈھیر پر کیا کر رہی ہیں …ہاں ہاں چلو یہاں سے جلدی چلیں … مما…مما…کیا ہے لڑکیوں ! کیوں اتنا شور مچا رہی ہو؟
ان لڑکیوں کو کتنا ہی کہو کہ اب تم بڑی ہو گئی ہو ذرا آواز دبا کر بولا کرو… لیکن رب خیر کرے … آج کی یہ نئی نسل… ارے !یہ تم کیا اٹھا لائی ہو…ارے زنیرہ تمہارے پاس یہ بلی کا بچہ۔ ہاں ممانی جان میں نے اس بچے کو پالنے کا ارادہ کیا ہے  اور اب یہ ہمارے ساتھ کانپور جائے گا۔

ٹھیک ہے بھئی…تم لوگوں کا بچپن ابھی تک گیا نہیں …جاؤ!اس بچے کو صاف کرو اور کچھ کھلاؤ پلاؤ…ممانی جان…ممانی جان…ارے زنیرہ اب کہہ بھی چکو کب سے کان کھا رہی ہو… ممانی جان آپ ناراض تو نہیں ہے نا؟…کس بات سے بھئی؟…اس بچے کی وجہ سے … ارے نہیں بیٹا تم لوگوں کے یہی دن تو موج مستی کے ہیں۔ لیکن بیٹا تم لوگ اک بات ہمیشہ یاد رکھنا کہ اپنی خوشی کے لیے ہم سے کسی کو ضرر نہ پہنچے۔ تم نے اپنے شوق کو پورا کر نے کے لیے وہاں سے اس بچے کو اٹھا لایا…لیکن کیا اس بات پر غور کیا کہ جب اس بچے کی ماں اسے تلاش کرے گی  اور اسے وہاں نہ پائے گی تو اس کی ممتا کتنی تڑپے گی…چلو چھوڑو ان باتوں کو اور آؤ کھانے کے لیے پھر تمہیں صبح جلدی بیدار بھی ہونا ہے …ممانی نے کتنی صحیح بات کی …میں نے تو اس بات پر غور ہی نہیں کیا زنیرہ نے مطربہ سے کہا…زنیرہ کی بات سن کر مطربہ اس کا ارادہ بھانپ گئی  اور اس سے کہا۔ اے بی بی !اب غور کرو بھی مت…کیونکہ مجھے پتہ ہے غور کر نے کا نتیجہ …اسے وہیں چھوڑ آنا ہو گا…مجھے تو بہت بھوک لگی ہے …میں تواب بس کھانا کھاؤں گی  اور سوؤں گی… مطربہ سنو تو میری بات …نہیں !مجھے کچھ نہیں سنتا…پہلے لانے کے لیے خوار کیا اب چھوڑ آنے کی بات کرو گی…ارے ارے سنوتو! بے چاری زنیرہ چلاتی ہی رہ گئی، لیکن مطربہ نے اس کی ایک نہ سنی…
اللہ !اب میں اس بچے کو کیسے چھوڑ آؤں …زنیرہ متفکر ہوئی۔

ماموں جان!ہاں وہی ہے جو میری مدد کر سکتے ہیں۔ ہاں تو زنیرہ!کیا کہتی ہو۔ تمہاری بلی  اور اس کا بچہ …مطربہ نے زنیرہ کو ستایا…تم  تو مجھ سے بات نہ کرو… اوہو! ہماری بلی ہم ہی سے میاؤں ! مطربہ مسکرائی  اور کہا…

ارے !ہماری زنیرہ بیٹی کیوں ناراض ہے۔ پاپا کچھ نہیں یہ موصوفہ تھوڑی پاگل ہو گئی ہے … ارے !ہمیں تو کسی نے نہیں بتایا… کب ہوا یہ حادثہ …ماموں جان! آپ بھی! اس آفت کی پر کالی کے ساتھ مل گئے …ماموں جان دراصل …ارے کہو بیٹی کیا بات ہے …اسے اب بلی کے بچے کو واپس چھوڑ آنا ہے۔ مطربہ نے درمیان میں کہا…تم تواب اپنی چونچ بند ہی رکھو … زنیرہ نے خفگی کا اظہار کیا۔ بلی کا بچہ! ارے بھئی یہ بلی کا بچہ کہاں سے درمیان میں آ گیا… ماموں جان اسے توہر معاملہ میں ٹانگ اڑانے کی عادت …مطربہ نے زنیرہ کا فقرہ اچک لیا  اور تمہیں توڑنے کی …دیکھو مطربہ …ہاں دکھاؤ!مطربہ میں تم سے ناراض ہوں بس… ارے مسئلہ کیا ہے جلدی بتاؤ کھانا ختم ہو گیا  اور تم لوگوں کی نوک جھونک میں اصل بات رہ گئی مطربہ کے والد نے زنیرہ سے کہا…ماموں جان مجھے اس بلی کے بچے کو اسی جگہ چھوڑ آنا ہے جہاں سے میں اسے اٹھا لائی تھی…زنیرہ نے جلدی سے اپنی بات ختم کی کہ کہیں مطربہ پھر سلسلہ نہ توڑ دے … چھوڑ دینا سے تمہارا کیا مطلب ہے زنیرہ بیٹی…مطلب یہ پاپا کہ مطربہ تم بالکل نہیں بولو گی… مطربہ! جی پاپا ہماری بیٹی کو پریشان نہ کرو…جی اچھا I am serious   … ہاں !اب بولو زنیرہ بیٹی، زنیرہ نے بلی کے بچے کے متعلق پورا واقعہ اپنے ماموں کو کہہ سنایا  اور بولی اگر مجھے ممانی جان ایک اچھی بات نہ بتاتی تومیں ایک بہت بڑے جرم کی مرتکب ہو جاتی جو انجانے میں مجھ سے سرزد ہوتا وہ ایک شیر خوار بچے  کو اس کی ماں سے جدا کرنا تھا۔ جیسے ہی مجھے ممانی جان نے یہ بات سمجھائی میں نے فوراً طے کر لیا کہ ہم اسے فوراً سے پیشتر اس کی ماں کے پاس چھوڑ آئیں۔ کیونکہ مجھے اس بات کا شدت سے احساس ہوا کہ جس طرح ہم اپنے والدین کے تئیں یہ سوچتے ہیں کہ وہ ہمیشہ ہمارے ساتھ رہیں تو پھر ہم اس بات کے حقدار نہیں کہ ایک جانور کو بچے کے اس کے حق سے محروم رکھیں۔
٭٭٭
کلثوم ممتاز

بدری محلہ، اتوارہ، ناگپور

حسن کا کرب

دیوار گیر کلاک نے رات کے ایک بجنے کا اعلان کر دیا ہے۔ مگر نیند ابھی تک میری آنکھوں سے غائب ہے۔ میرے ذہن میں رہ رہ کر وہ فقرے  اور پھبتیاں گونج رہی ہیں۔ جو آج میرے کانوں نے کلب میں سنی ہیں۔ میرے برابر میں شمسہ اپنے بستر پرسو رہی ہے۔ اس کے لمبے لمبے سیاہ بال اس کے چہرے کو اپنے ہالے میں کئے ہوئے ہیں۔ جیسے چاند بدلیوں میں گھرا ہو۔ اس کی بڑی بڑی قاتل آنکھیں بند ہیں۔ اس کے بے حد خوبصورت چہرے پر فردوسی مسکراہٹ رقص کر رہی ہے۔ جیسے وہ کسی حسین خواب میں کھوئی ہوئی ہو۔ میں ایک نظر شمشہ کی طرف دیکھتا ہوں  اور دوسرے ہی لمحہ اپنے وجود کا جائزہ لیتا ہوں۔
آہ میں جتنا کریہہ  اور بدصورت ہوں  اور وہ اتنی ہی حسین  اور نازک ہے۔ مجھے اپنی بدصورتی کا شدت سے احساس ہے۔ بعض دفعہ خیال آتا ہے کہ میں خودکشی کر لوں۔ میں شمشہ کے بالکل قابل نہیں۔ پھر شمشہ کے حسن نے میری الجھنیں  اور بڑھا دی ہے۔میں اس کے سامنے احساس کمتری کا شکار ہو جاتا ہوں۔ شمشہ… معصوم شمشہ اس نے اپنے ہی جیسے خوب رو شوہر کا خواب دیکھا ہو گا۔مگر اس کے سپنوں کا محل چور چور ہو گیا۔ آہ میں کیا کروں اس میں میرا کیا قصور مجھے اپنے والدین سے شکایت ہے کہ انھوں نے میری مخالفت کے باوجود ایک حور کو مجھ جیسے حبشی کے پلو سے باندھ دیا لیکن کیا شمشہ جیسی بیوی پاکر میں خوش ہوں ؟بالکل نہیں  اور پھر آج کا واقعہ۔

میں ایک مدت کے بعد آج شمشہ کے ساتھ کلب گیا۔ نہ جانے کتنی نگاہیں ہماری جانب اٹھی۔ مجھے ایسا محسوس ہوا کہ جیسے یہ نگاہیں میرا مذاق اڑا رہی ہیں۔ کوئی نگاہ میں طنز۔ کسی میں نفرت و حقارت کوئی نگاہ میں رشک و حسد  اور کچھ نگاہ میں ہوس کے شعلے لپک رہے تھے۔ اف کیسی دل کو چیر نے والی تھیں یہ نگاہیں یکایک میں نے سنا کوئی کہہ رہا تھا: ’’روپئے میں بڑی طاقت ہے دوست ‘‘
ڈاکٹر حاجی ابوالکلام

انصارنگر، مومن پورہ، ناگپور ۴۴۰۰۱۸(مہاراشٹر)

بدلتے زاویے 
آج پھر صبح سویرے چھت پر بیٹھا ہوا کوا کائیں کائیں کر رہا تھا۔ وہ ہمیشہ کی طرح خوش گوار ماحول میں اپنے کام میں جٹی ہوئی تھی کہ کوے کی کائیں کائیں سنتے ہی یکایک سنجیدہ ہو گئی  اور اپنے ماضی میں کھونے لگی۔ آج پھر کوئی مہمان آئے گا  اور اس کے دل پر اک تیر چلا کر اس کے ارمانوں کا بڑی آسانی سے خون کر دے گا  اور وہ تڑپ کر رہ جائے گی۔ کہتے ہیں کہ جب کسی کے مکان پر کوا کائیں کائیں کرتا ہے تو وہاں مہمان آنے والا ہوتا ہے۔ یہ عجب اتفاق تھا کہ کنیزہ کے یہاں جب بھی ایسا واقعہ رونما  ہوتا  کوئی نہ کوئی مہمان ضرور ٹپک پڑتا۔ اس لئے اس کے گھر  والوں کا عقیدہ پختہ ہو چلا تھا۔ ویسے بھی وہ لوگ بڑے ہی قدامت پسند واقع ہوئے تھے۔

کنیزہ ایک متمول گھرانے کی ذہین لڑکی تھی  اور اپنی بہنوں میں سب سے بڑی تھی اس لئے اس کی ذمہ داریاں بھی بہت تھیں۔ اس کے والد بزنس مین تھے  اور سماج میں اچھی خاصی عزت بھی رکھتے تھے لیکن ان میں ایک بات کی کمی تھی  اور وہ یہ کہ وہ لوگ کشادہ ذہن نہیں تھے بلکہ بڑے ہی قدامت پسند واقع ہوئے تھے۔ لڑکیوں کو گھر کی چہار دیواری میں بند رکھنے میں ہی عافیت سمجھتے تھے۔ لڑکیوں کی اعلیٰ تعلیم کے بارے میں تو وہ سوچ بھی نہیں سکتے تھے کیوں کہ ان کے خیال میں اعلیٰ تعلیم حاصل کر نے سے لڑکیوں کے بگڑ جانے کا اندیشہ تھا۔ کالج کی تعلیم تو ان کے لئے زہر کا مقام رکھتی تھی۔ ان کی نظر میں لڑکیاں کالج میں جا کر آوارہ ہو جاتی ہیں۔ بمشکل تمام کسی مقامی گرلز اسکول سے میٹرک پاس کروا لیاتو جیسے حوا کی بیٹیوں پر احسان عظیم کر دیا۔

یہی نہیں بے جا رسومات کے بھی شدت سے پابند تھے۔ ان کے نزدیک اگر صبح سویرے مکان کی چھت پر کوئی کوا کائیں کائیں کرتا تو انہیں یقین ہو جاتا کہ ان کے یہاں کوئی مہمان ضرور آنے والا ہے۔ یہ عجیب اتفاق تھا کہ جب بھی کوئی کوا بھولا بھٹکا اس مکان کی چھت پر بیٹھ کر کائیں کائیں کرتا تو کوئی نہ کوئی مہمان ضرور ٹپک پڑتا تھا جس سے ان کے ذہن میں یہ بات پختہ ہو چکی تھی۔ دادی اماں تو دوڑ کر کوے کے سامنے دانے ڈال دیتیں ، پانی رکھ دیتیں تاکہ کوا اسے کھا کر پانی پی کر خوش ہو جائے  اور اچھے مہمان کی آمد متوقع ہو۔ کبھی کبھی کوا اگر دانوں کو چونچ نہیں مارتا تو وہ رنجیدہ ہو جاتیں  اور دل ہی دل میں مسوس کر رہ جاتیں کہ خدا خیر کرے نہ جانے کیا ہونے والا ہے۔ اگر اتفاقاً کوئی غیر معمولی بات ہو گئی تو ہاتھ ملتیں کہ آج کوے کو دانہ ڈالنے میں ضرور کوئی نہ کوئی کوتاہی ہوئی ہو گی۔ کنیزہ ان سب باتوں سے چڑتی تھی لیکن اس کی سنتا کون تھا۔ اس نے محلہ کی گرلز اسکول سے میٹرک پاس کر لیا تھا اب اسے آگے پڑھنے کی اجازت نہیں تھی۔ اس سے کہا گیا کہ وہ امور خانہ داری میں دلچسپی لے لیکن وہ ا س سے متفق نہیں تھی۔ وہ شباب کی دہلیز پر قدم رکھ چکی تھی  اور گھر والے چاہتے تھے کہ جلد از جلد اس کے ہاتھ پیلے کر دئے جائیں۔ وہ نہ چاہ کر بھی گونگی بنی رہی۔ اکثر رشتہ دار، غیر رشتہ دار اسے دیکھنے آتے  اور ناپسند کر کے چلے جاتے۔ اس میں کمی کیا تھی یہی ناکہ اس کا رنگ سانولا تھا لیکن ناک نقشہ تو بڑا  دیدہ زیب تھا۔ ویسے وہ حسین نہ ہو کر بھی حسن میں کسی سے پیچھے نہیں تھی۔ ایسا بار بار ہونے سے وہ تقریباً بد دل سی ہو چکی تھی۔

آج بھی ایسا ہی ہوا۔ کوے کی کائیں کائیں سن کر کنیزہ ایک دم سنجیدہ ہو گئی  اور اپنے ماضی میں کھو گئی۔ دادی اماں نے اس کے سامنے پانی  اور دانے ڈال دیے لیکن کوا تھا کہ اس جانب دیکھنے کو تیار نہیں تھا۔ دادی اماں دل ہی دل میں دعائیں کر نے لگیں کہ خدا خیر کرے آج کوئی دل دوز واقعہ رو نما نہ ہو  لیکن کرنی کو کون ٹال سکتا تھا۔ کنیزہ کو زبردستی سجایا گیا  اور پھروہی ہوا۔ آنے والے مہمانوں نے اس کی رنگت کی وجہ سے اسے ناپسند کر دیا۔ اس کے دل پر ایسی چوٹ لگی کہ وہ برداشت نہ کر سکی  اور روپڑی۔ گھر والوں نے دلاسہ دیا لیکن وہ فیصلہ کر چکی تھی کہ اب وہ کسی رشتہ کے لئے راضی نہ ہو گی۔

کہتے ہیں قدرت جب کسی کوکسی وصف سے محروم کرتی ہے تو اسے اس سے سوا عطا بھی کرتی ہے۔ کنیزہ کی رنگت میں کمی ضرور تھی لیکن وہ بلا کی ذہین واقع ہوئی تھی۔ اس نے فیصلہ کر لیا تھا کہ وہ زیور حسن کی بجائے زیور علم سے آراستہ ہونے کی کوشش کرتی رہے گی  اور اس نے اپنے فیصلہ سے والدین کو آگاہ کر دیا۔ اول تو والدین نے اسے بہت لعنت ملامت کیا لیکن اس کی ضد کے آگے انہیں ہتھیار ڈالنا ہی پڑا۔ اسے کالج جانے کی اجازت تو مل گئی لیکن اس شرط کے ساتھ کہ وہ پردہ میں کالج جایا کرے گی۔ اس نے اس شرط کو منظور کر لیا۔ دادی اماں کی صلواتیں بھی سننی پڑیں ، طنز سہنے پڑے کہ بڑی بے باک ہو گئی ہے ، کالج جا کر دیدے مٹکاتے پھرے گی، آنکھیں لڑائے گی، خاندان کی عزت مٹی میں ملائے گی وغیرہ وغیرہ۔ وہ دہائی دیتی تھیں کہ اس کے خاندان میں کوئی زیادہ پڑھا لکھا نہیں تھا پھر بھی اسے کمی کیا تھی۔ یہ سب برداشت کر لینے کے بعد اس نے کالج میں داخلہ لے لیا۔ والدین ہمیشہ اس فکر میں رہتے تھے کہ ان کی لڑکی نہ جانے کب ان کی ناک کٹوائے گی۔ کنیزہ انہیں سمجھاتی کہ اگر لڑکی اپنی جگہ مستحکم ہے  اور کسی کو بدتمیزی کا موقع نہ دے تو کسی کی کیا مجال کہ اسے چھیڑ سکے۔ پھر بھی وہ اپنی قدامت پسندی کی وجہ سے ہمیشہ فکرمند رہا کرتے تھے۔ دعائیں کرتے ، منتیں مانگتے۔ اسی تگ و دو میں برسوں اسی طرح گزر گئے  اور کنیزہ نے کالج سے پوسٹ گریجویٹ کی ڈگری حاصل کر لی۔

ان چند سالوں میں اس میں جو خوش گوار تبدیلیاں واقع ہوئیں اس کا نتیجہ یہ ہوا کہ اس کے والدین کے ذہن صاف ہو گئے  اور وہ لڑکیوں کی اعلیٰ تعلیم کی جانب توجہ دینے لگے۔ کنیزہ کے اس قدم سے اس کی بہنوں کے لئے اعلیٰ تعلیم کے دروازے کھل گئے۔

کنیزہ کا تقرر شہر کے کالج میں بحیثیت لکچر رہو گیا۔ اب وہ زیور علم سے آراستہ ہو چکی تھی  اور خود کفیل بھی۔ شادی کے نام سے تو جیسے اسے چڑ سی ہو گئی تھی۔ اس کے لئے اب رشتوں کی کمی نہیں تھی لیکن اس نے انکار کر دیا۔ اس کے والدین اس کا کب تک ساتھ دیتے وہ اپنے آپ کو اکیلا محسوس کر نے لگی۔ اسے جلد ہی سمجھ میں آ گیا کہ مرد کے بغیر عورت کا وجود ادھورا ہو کر رہ جایا کرتا ہے۔ اسے اپنا بڑھتا ہوا سن دیکھتے ہوئے اپنا فیصلہ بدلنا پڑا۔

ایک دن صبح سویرے کنیزہ اپنے گھر کے آنگن میں بیٹھی ہوئی تھی کہ یکایک اس کے کانوں سے ایک مانوس آواز ٹکرائی۔ کیا دیکھتی ہے کہ چھت پر بیٹھا ہوا ایک کوا کائیں کائیں کر رہا تھا۔ کوے کی کائیں کائیں سنتے ہی اسے دادی اماں یاد آ گئیں  اور وہ ہنس پڑی۔

٭٭٭
ڈاکٹر الیاس صدیقی
مالیگاؤں ، ضلع ناسک(مہاراشٹر)

رد عمل
نرملا کی تقریر ختم ہوتے ہی سنگھانیہ کالج کا اسمبلی ہال تالیوں کی گڑگڑاہٹ سے لرز اٹھا۔ نرملا آہستہ قدمی کے ساتھ اسٹیج کا زینہ اتر نے لگی۔ چال میں خوداعتمادی کی جھلک  اور چہرے پر پرفارمنس کا نور چمک رہا تھا۔ لبوں پر ہلکا تبسم  اور آنکھوں میں طمانیت کی چمک لئے وہ سیدھے مہمان خصوصی کے مخصوص حصے کی طرف بڑھی جہاں اس کے والد ایشور بھائی پٹیل  اور والدہ موجود تھی۔ نرملا نے والد کے پیر چھو کر آشیرواد لیا۔ ماں نے بھی گلے لگا کر شاندار کارکردگی کی مبارکباد دی۔

نرملا پٹیل گجرات کے سب سے بڑے صنعت کار اور پٹیل انڈسٹریز کے مالک ایشور بھائی پٹیل کی اکلوتی اولاد تھی۔ ایک تو بڑے باپ کی بیٹی دوسرے خوبصورت، سارا کالج اس کے نام کی مالا جپتا تھا۔ صرف اسی کا کالج نہیں ، ریاست گجرات کے دیگر کالجوں کے طلبہ و طالبات میں بھی اس کا شہرہ تھا۔ وجہ یہ تھی کہ اس کی تقریری  اور تحریری صلاحیت بلا کی تھی۔ اکثر اس قسم کے پروگراموں میں وہی احمد آباد کے سنگھانیہ کالج کی نمائندگی کرتی تھی  اور انعام حاصل کر کے کالج کا نام روشن کرتی۔ آج کا پروگرام بھی آل گجرات ڈبیٹنگ کمپٹیشن تھا، جس میں حصہ لینے کے لئے دور دراز کے طلبہ آئے تھے۔ ڈبیٹ کا عنوان تھا ’’کیا گجرات کے فسادات گودھرا میں ریلوے بوگی جلانے کا رد عمل تھے ؟‘‘  نرملا نے عنوان کی حمایت میں تقریر کی تھی۔ کالج کے سینئر اساتذہ کے ایک پینل نے اس کے لیے تقریر کی تھی۔ منجھے ہوئے مقرروں نے تربیت کر کے اس کی کارکردگی کو بہتر بنانے میں کوئی کسر نہ چھوڑی تھی۔ اس کے دلائل اتنے جاندار  اور انداز ایسا دل نشیں تھا کہ شرارتی طلبہ بھی دوران تقریر ہوٹنگ کر نے کی جرات نہ کر سکے۔

سلسلۂ تقریر کے اختتام پر تقسیم انعامات کا جلسہ منعقد ہوا۔ ججوں کے پینل نے نرملا کو اول انعام کا حقدار قرار دیا۔ تالیوں  اور سیٹیوں کے شور کے درمیان اس نے صدر جلسہ گجرات کے وزیر اعلیٰ نریندر مودی صاحب کے ہاتھوں ٹرافی قبول کی  اور وزیر اعلیٰ کے پاؤں چھوکر آشیرواد لیا۔ نریندر بھائی نے خطبۂ صدارت میں فرمایا: ’’ہمارے بھائی ایشور بھائی پٹیل کی لائق دختر نے آج اپنی تقریر میں جو دلائل پیش کئے انہیں سن کر بے حد خوشی ہوئی۔ اس تعلق سے عوامی جلسوں میں میں نے جن خیالات کا اظہار  اور پرچار کیا تھا، ان کے درست ہونے پر میرا یقین  اور مضبوط ہو گیا۔ مجھے گجرات کی اسی بیٹی پر گرو ہے۔ میں نرملا بیٹی، ایشور بھائی پٹیل  اور بھابھی صاحبہ کے ساتھ کالج کو بھی مبارکباد دیتا ہوں  اور کالج کے لیے گجرات حکومت کی طرف سے ۲۱ہزار روپئے ڈونیشن کا اعلان کرتا ہوں۔‘‘ ہال ایک بار پھر تالیوں سے گونج اٹھا۔

اوبیرائے ہوٹل کی پر شکوہ عمارت روشنیوں سے جگمگا رہی تھی۔ ایشور بھائی نے بیٹی کی کامیابی کی خوشی میں شاندار پارٹی کا اہتمام کیا تھا۔ کالج کے سینکڑوں طلبہ و طالبات کے علاوہ پورا اسٹاف بھی مدعو تھا۔ نرملا کی سہیلیاں  اور دوست اسے گھیرے ہوئے تھے۔ ہر طرف قہقہے تھے ، ہنسی تھی، باتیں تھیں ، زرق برق لباسوں کی چمک تھی  اور مبارکبادی کا ایک نہ ختم ہونے والا سلسلہ تھا۔ نرملا بظاہر تو خوش دلی کا مظاہرہ کر رہی تھی لیکن کوئی چیز اندر رہ رہ کر اسے کچوکے لگا رہی تھی۔ اس کے دوست بھی محسوس کر رہے تھے کہ نرملا کچھ بے چین سی ہے۔وہ بار بار متلاشی نظریں ادھر ادھر ڈالتی جیسے کسی خاص شخص کو ڈھونڈ رہی ہو۔ آخر اس سے نہ رہا گیا۔ اس نے اپنے قریب موجود ایک سہیلی سے کہا:  ’’شکنتلا!یار تو نے شکیلہ کو دیکھا ہے ؟‘‘  شکنتلا نے جواب: ’’پروگرام میں تو  موجود تھی۔‘‘  اتنے میں قریب ہی کھڑی ہوئی جولی ڈیسوزا بول پڑی: ’’یار!میں بتانا بھول گئی۔ تیری تقریر کے اختتام پر میں نے اسے ہال سے باہر جاتے ہوئے دیکھا تھا۔ اس ہنگامے میں یاد ہی نہیں رہا۔‘‘  شکیلہ نرملا کی عزیز ترین سہیلی تھی۔ دونوں کی دوستی ضرب المثل بن چکی تھی۔ گجرات کے فسادات بھی ان کے تعلقات میں دراڑ پیدا کر نے میں ناکام رہے تھے۔ نرملا افسردہ لہجے میں بولی: ’’آخر وہ چلی کیوں گئی؟ایسا کیا ارجنٹ کام نکل آیا۔ کم از کم مبارکباد دینے کو تو رک جاتی۔‘‘  جولی نے کہا: ’’اچھا! فکر مت کر۔ پارٹی ختم ہو جانے دے چل کر دیکھتے ہیں۔‘‘ پارٹی ختم ہوئی۔ لوگ ایک ایک کر کے رخصت ہونے لگے۔ نرملا اپنی سہیلیوں کے ہمراہ والد کے پاس پہنچی۔

 ’’پاپا‘‘ 
 ’’بولو بیٹی!‘‘ 

 ’’شکیلہ پروگرام چھوڑ کر چلی گئی۔‘‘  اس کے لہجے سے اداسی جھانک رہی تھی۔

 ’’کون؟وہ انعامدار صاحب کی بیٹی؟‘‘ 
 ’’جی!پتاجی‘‘ 
 ’’مگر وہ تو تمہارے بہت قریب ہے۔ پھر اس نے ایسا کیوں کیا؟‘‘  ایشور بھائی نے حیرت کا اظہار کیا۔

 ’’پتہ نہیں پتاجی۔ میں اس کے گھر جانا چاہتی ہوں۔‘‘ 

 ’’مگر  بیٹا!وہ تو شاہ پور میں رہتی ہے۔ مسلمانوں کا ایریا ہے۔ تم وہاں اکیلی جاؤ گی؟‘‘ 
 ’’پاپا!ڈرائیور تو رہے گاہی۔ جولی کو بھی ساتھ لے لیتی ہوں۔‘‘ 

 ’’ٹھیک ہے !جلد لوٹنے کی کوشش کرنا۔‘‘ ایشور بھائی نے اجازت دے دی۔

نرملا جولی کی طرف مڑی۔

 ’’جولی! تو بھی اپنے گھر سے اجازت لے لے ، ساتھ چلتے ہیں  اور ہاں ! ٹرافی ایک کیری بیگ میں رکھ کر ساتھ لے لے۔‘‘  جولی جلدی جلدی موبائل فون کے بٹن دبانے لگی۔

شکیلہ کے والد رشید انعامدار اسٹیٹ بینک آف انڈیا میں آفیسر تھے۔ ہر طرح کی آسودگی تھی۔ شاہ پور میں انھوں نے ایک چھوٹا سا بنگلہ بنوایا تھا۔ نرملا اکثر وہاں آ جایا کرتی تھی۔ ڈرائیور نے کار ٹھیک ان کے بنگلے کے سامنے روکی۔ نرملا نے کال بیل کا بٹن دبایا۔ دروازہ شکیلہ کی والدہ مریم بی نے کھولا۔ نرملا کو دیکھتے ہی خوشی سے کھل اٹھیں۔ انھوں نے نرملا  کو  گلے لگا کر کامیابی کی مبارکباد دی۔ نرملا نے حیرت سے پوچھا: ’’آنٹی! آپ کو رزلٹ کیسے معلوم ہو گیا؟‘‘  مریم بی نے جواب دیا:  ’’ابھی ابھی لوکل نیوز چینل نے خبر ریلے کی ہے۔ ‘‘ شکیلہ کو بھی اس کی آمد کی خبر ہو گئی۔ دوڑ کر آئی  اور فرط مسرت سے نرملا سے لپٹ گئی۔ ’’ارے یار! کیا زبردست تیر مارا ہے۔ تو نے کمال ہی کر دیا۔‘‘ 

 ’’اچھا اچھا!باتیں مت بنا۔ ایک تو پروگرام سے اٹھ کر چلی آئی  اور اب مسکہ مار نے کی کوشش کر رہی ہے۔‘‘ 

مریم بی نے مسکراتے ہوئے کہا: ’’اچھا جھگڑا مت کرو اور شکیلہ کے کمرے میں چل کر بیٹھو۔ میں چائے لے کر آتی ہوں۔‘‘ 

تینوں سہیلیاں شکیلہ کے کمرے کی طرف بڑھیں  اور آرام سے اس کی پلنگ پر نیم دراز ہو گئیں۔ نرملا کے دل میں ایک ہلچل مچی ہوئی تھی۔ بیٹھتے ہی بے ساختہ بولی: ’’ یار اب جلدی سے بتا۔ پروگرام چھوڑ کر کیوں آئی؟‘‘ 
 ’’بتاتی ہوں ، بتاتی ہوں۔ ذرا صبر کرو۔ چائے وائے پیو…‘‘ 
 ’’ہم یہاں چائے پینے نہیں آئے ہیں۔ جولی کا اضطراب بھی بڑھنے لگا۔ ’’جلدی بتا، ورنہ…‘‘ 

شکیلہ نے ان کے صبر کا مزید امتحان لینا مناسب نہ سمجھا۔ وہ جانتی تھی کہ اس کا بغیر اطلاع کے چلے آنا سب ہی کو گراں گذرا ہو گا۔ شکیلہ کے چہرے پر اداسی کے سائے لہرانے لگے۔ نرملا  اور جولی نے بھی محسوس کر لیا۔ شکیلہ نے سنجیدہ لہجے میں کہنا شروع کیا: ’’بات دراصل یہ ہے کہ میں ڈر گئی تھی۔‘‘ 

 ’’ڈر گئی تھی؟ کس سے ڈر گئی تھی۔‘‘  نرملا نے جلدی سے پوچھا۔

 ’’سنو گی تو ہنسو گی، مگر بات بالکل سچ ہے۔‘‘  شکیلہ نے بیان جاری رکھا۔

 ’’اچھا اب پھوٹو بھی…‘‘  نرملا بے چین ہو گئی۔

شکیلہ نے بات آگے بڑھائی: ’’نرملا!جب تو تقریر ختم کر کے زینے سے اتر رہی تھی تو…‘‘  وہ کہتے کہتے رک کر خلاء میں گھور نے لگی۔ ایسا معلوم ہوتا تھا جیسے وہ کسی غیر مرئی شئے کو دیکھنے کی کوشش کر رہی ہے۔

 ’’تو کیا ہوا؟‘‘  اب کے جولی سے نہ رہا گیا۔

 ’’میں نے دیکھا کہ نرملا کی پشت پر ایک سیاہ سایہ لہرا رہا ہے۔‘‘ 

 ’’اسٹیج کی لائٹنگ کی وجہ سے ہو گا۔‘‘ نرملا نے اب بھی اس کی بات کو سنجیدگی سے نہیں لیا۔

شکیلہ نے تردید کرتے ہوئے کہا: ’’اسٹیج پر تو روشنی ہی روشنی تھی۔ سائے کا کیا سوال؟ اس کے باوجود میں نے بھیانک شکل کا ایک سیاہ سایہ دیکھا  جو تیری طرف لپک رہا تھا۔‘‘ 

 ’’کیوں ڈرانے کی کوشش کر رہی ہے۔‘‘  نرملا کے بدن میں خوف کی ہلکی سی لہر دوڑ گئی۔

 ’’میں بالکل سچ کہہ رہی ہوں بہن!اسے دیکھتے ہی میں نے فوراً گھر جانے کا  فیصلہ کر لیا۔‘‘ 

 ’’عجیب بے وقوف ہے۔ گھر چلے جانے کا کوئی مطلب ہی نہیں تھا۔ تو وہاں رک کر بھی مجھے بتا سکتی تھی۔‘‘ نرملا نے الجھن بھرے لہجے میں کہا۔ ’’بتانا تو نہیں چاہئے لیکن تم لوگوں سے چھپانا بھی مناسب نہیں۔ گھر پہنچ کر میں نے دو رکعت نماز پڑھی، آیت کریمہ کا ورد کیا، آیت الکرسی پڑھی  اور اللہ سے دعا مانگنے بیٹھ گئی کہ مولائے کریم! میری بہن نرملا کو ہر بلا سے محفوظ رکھنا۔‘‘  کہتے کہتے شکیلہ کی آواز بھرا گئی۔اس کی دونوں سہیلیاں حیرت سے آنکھیں پھاڑے اس کی طرف دیکھتی رہ گئیں۔ اگرچہ نماز  اور دعا کے علاوہ وہ بالکل نہ سمجھ سکیں کہ شکیلہ نے کیا پڑھا۔ اس کے باوجود ممنونیت  اور احسان مندی کے جذبات نرملا کے چہرے  اور آنکھوں سے نمایاں تھے۔

ٹھیک اسی وقت مریم بی چائے کی ٹرے ہاتھوں میں اٹھائے کمرے میں داخل ہوئیں۔ ماحول کا بوجھل پن انھوں نے فوراً محسوس کر لیا۔ جولی نے آگے بڑھ کران کے ہاتھوں سے ٹرے لے لی۔ اتنے میں انعامدار صاحب بھی کمرے میں داخل ہوئے۔ وہ چہل قدمی کر کے واپس آ چکے تھے۔ نرملا جلدی سے اٹھ کران کے قدموں پر جھک گئی۔ انعام دار صاحب نے بھی اسے مبارکباد  اور دعائیں دیں۔
چائے کا وقفہ خاموشی میں گذر گیا۔ نرملا کی سمجھ میں نہیں آ رہا  تھا کہ وہ اپنے جذبات  اور تشکر کا اظہار کن الفاظ میں کرے۔ خاموشی کو شکیلہ نے ہی توڑا: ’’اس کے علاوہ وہاں سے نکل آنے کا ایک سبب  اور تھا۔‘‘  دونوں ہمہ تن گوش ہو گئیں۔ ’’گجرات کے فسادات کو گودھرا کا رد عمل دکھانے والی تقریریں میرے لئے ناقابل برداشت ہو گئی تھیں۔‘‘ اب نرملا کو موقع ملا گیا: ’’ کیا مطلب! مہینے بھر سے تو مجھے تقریر کا ریہرسل کرتے سن رہی تھی، تب تو تو نے ایک لفظ بھی نہیں کہا۔‘‘ 

 ’’ہاں !نہیں کہا۔‘‘  شکیلہ زور دے کر بولی۔ ’’ اور اس لئے نہیں کہا کیونکہ میں جانتی تھی کہ جذباتی نوجوانوں کو  رد عمل کا یہی فلسفہ یا نظریہ پسند آئے گا  اور وہ عنوان کی حمایت میں کی جانے والی تقریروں کوہی رسپانس دیں گے۔  اور میں تجھے کامیاب دیکھنا چاہتی تھی، اگرچہ میں اس سے بالکل اتفاق نہیں رکھتی۔‘‘ 

 ’’پھر تو  کس فلسفے کو مانتی ہے ؟‘‘  جولی کا تجسس بول اٹھا۔

 ’’رد عمل کے فلسفے کو۔‘‘ شکیلہ نے مسکرا کر کہا۔

 ’’کیا بکواس ہے ؟‘‘  نرملا چڑ گئی۔

 ’’بکواس نہیں حقیقت ہے۔‘‘  شکیلہ نے بات آگے بڑھائی۔ ’’ رد عمل تو رد عمل ہوتا ہے مگر ہر رد عمل کی نوعیت میں فرق ہوتا ہے۔ شیخ سعدی فارسی کے ایک بڑے شاعر تھے۔ انھوں نے اپنی کتاب میں ایک شعر لکھا ہے :

باراں کہ در روانی طبعش خلاف نیست
در باغ لالہ روید و در راغ بوم و خس

مطلب یہ ہوا کہ بارش کے پانی کی پاکیزگی میں کسی کو اختلاف نہیں ہے مگر یہی بارش باغوں میں لالے کے پھول اگاتی ہے  اور جنگل میں جھاڑ جھنکاڑ…‘‘ 
نرملا  اور جولی پوری توجہ سے اس کی باتیں سن رہی تھیں۔ ’’میں گودھرا کے واقعے کی حمایت میں نہیں ہوں۔ اگر وہ حادثہ تھا تو سخت افسوسناک تھا  اور سازش تھی ہر طرح سے قابل مذمت ہے۔ لیکن اسے بہانہ بنا کر  رد عمل کے نام سے شیطانیت نے جو ننگا ناچ ناچا ہے مجھے اس سے اختلاف ہے۔‘‘  کہتے کہتے شکیلہ جولی سے مخاطب ہوئی: ’’جولی! تو بتا، جیسس کرائسٹ نے طمانچہ مار نے والے شخص کے بارے میں کیا کہا ہے۔‘‘ 

جولی سنبھل کر بولی: ’’یہی کہ اگر کوئی تمہارے ایک گال پر طمانچہ مارے تو دوسرا گال بھی پیش کر دو۔‘‘ … ’’ٹھیک‘‘  شکیلہ بولی: ’’یہ تھا جیسس کرائسٹ کا رد عمل کا نظریہ، تم لوگ بور تو نہیں ہو رہی ہو۔‘‘ … ’’نہیں !نہیں !تم کہتی رہو۔‘‘ 

شکیلہ کی تقریر جاری رہی۔ اسلامی تاریخ تو اس قسم کے واقعات سے بھری پڑی ہے۔ میں تاریخ کا عظیم ترین واقعہ سنا کر اپنی گفتگو ختم کر دوں گی۔ اللہ کے نبی حضرت محمدﷺ نے مکہ فتح کر لیا۔ مکہ کے بڑے بڑے سردار شکست خوردہ سر جھکائے کھڑے تھے۔ ان میں وہ لوگ بھی تھے جنھوں نے آپؐ کے قتل کی سازشیں کی تھیں ، آپؐ کو پتھروں سے لہولہان کیا تھا، آپؐ پر غلاظتیں پھینکی تھیں ، آپؐ کا  اور آپؐ کے خاندان کا بائیکاٹ کیا تھا، آپؐ سے جنگیں لڑی تھیں ، آپؐ کے چچا کا کلیجہ چبایا تھا، آپؐ کے ساتھیوں کو کانٹوں پر گھسیٹا تھا، آپؐ کے ماننے والوں کو  جلتی ریت پر لٹا کر اذیتیں دی تھیں۔‘‘ شکیلہ کا  جوش بڑھتا جا رہا تھا۔ اس کا چہرہ سرخ ہو چلا تھا۔ دونوں سہیلیاں اس کے چہرے کے بدلتے رنگ کو بغور دیکھ رہی تھیں۔ ’’مکہ کی عوام، ان کی فوج  اور ان کے سردار حضرت محمدؐ کے رد عمل کے منتظر تھے۔ وہ بھیانک رد عمل جسے دیکھ کر تاریخ کی آنکھیں پتھرا جائیں …مگر ٹھہرو۔‘‘  وہ ذرا دیر کیلئے رکی۔ ’’ایک ذرا  تاریخ پر نظر ڈال لیں۔ نادر شاہ نے رد عمل کا یہ فلسفہ اختیار کیا تو دلی میں قتل عام کا حکم ہوا  اور دلی کا گلیاں معصوموں  اور بے گناہوں کی لاشوں سے پٹ گئیں۔ ہٹلر کے رد عمل نے ساٹھ لاکھ یہودیوں کو موت کی نیند سلا دیا۔ جارج بش کے رد عمل نے عراق  اور افغانستان میں معصوم بچوں ، عورتوں  اور بوڑھوں کو بھی نہیں بخشا  اور جس کے دست مبارک سے تم ٹرافی لے کر آئی ہو، اس کے رد عمل کے فلسفے نے گجرات کو جہنم بنا کر رکھ دیا۔ یہاں تک کہ رد عمل کے تیز خنجر نے ماں کے پیٹ میں پلتی اولاد کو بھی نہیں چھوڑا۔‘‘ شکیلہ کے لہجے میں تلخی در آئی۔ اس کی دونوں سہیلیاں مبہوت بیٹھی رہیں  اور شکیلہ کے چہرے کو تکتی رہیں۔ انہیں یقین نہیں آ رہا تھا کہ یہ ان کے ساتھ اٹھنے بیٹھنے والی شکیلہ بول رہی ہے۔ وہ آج انہیں اپنی عمر سے بڑی دکھائی دے رہی تھی۔ دونوں خود کو طفل مکتب محسوس کر رہی تھیں۔ ان کا دل چاہتا تھا کہ وہ بولتی رہے  اور وہ سنتی رہیں۔ شکیلہ نے پھر کہنا شروع کیا… ’’تومیں کہہ رہی تھی کہ مکہ کی ہاری ہوئی فوج حضرت محمدﷺ کے رد عمل کی منتظر تھی۔ آپؐ نے ان سے پوچھا: ’’اے مکہ کے لوگو! کہو اب میں تمہارے ساتھ کیا سلوک کروں ؟‘‘  مکہ کے لوگوں نے جواب دیا: ’’اے محمدﷺ تم  تو ہمارے بھائی ہو۔‘‘  آپ نے فرمایا: ’’تب میں تمہارے ساتھ وہی سلوک کرتا ہوں جو حضرت یوسفؑ نے اپنے بھائیوں کے ساتھ کیا تھا۔ پھر کہہ کر لاتثریب علیکم الیوم۔ جاؤ آج تم پر کوئی الزام نہیں۔میری عزیز بہنو! آپؐ کے ساتھ خون کی پیاسی دس ہزار برہنہ تلواریں انتقام لینے کو بے قرار تھیں۔ آپؐ کا اشارہ ہو جاتا تو مکہ کی گلیوں میں خون کی ندیاں بہہ جاتیں  اور کوئی شخص بھی زندہ نہ بچتا۔ لیکن آپ کا رد عمل یہ تھا کہ آپ نے سب کو عام معافی دے دی۔ یہ ہے رد عمل کا وہ فلسفہ جس پرمیرا یقین ہے۔ اسلام اسی جذبے کی وجہ سے پھیلا ہے۔ خون کی پیاسی وہ تلواریں تو کب کی نیاموں کے اندر واپس چلی گئیں …‘‘ 
اتنا کہہ کر شکیلہ چپ ہو گئی۔ نرملا  اور جولی بھی سکتے میں تھیں۔ماحول پر عجیب طرح کا بوجھل پن طاری تھا۔ اس خاموشی کو نرملا نے توڑا… ’’میری بہن!تیری باتوں میں کافی وزن ہے۔ لیکن میں سمجھ نہیں پا رہی ہوں۔ تو یہ سب پہلے بھی تو کہہ سکتی تھی۔ آج کیوں سنا رہی ہے ؟‘‘ … ’’اس لئے کہ‘‘ …شکیلہ اچانک چیخ اٹھی۔ اس پر ایک ہذیانی کیفیت طاری ہو گئی۔ نرملا  اور جولی اس کی اس اچانک تبدیلی سے دہل گئیں وہ چیختے ہوئی بولی: ’’اس لئے کہ میں یہ بتانا چاہتی ہوں کہ فساد کے دوران سڑک پر ننگا کر کے سب کے سامنے آٹھ وحشیوں نے تمہاری اس بہن کی عزت پر رد عمل کی مہر ثبت کی ہے۔‘‘ شکیلہ کا ضبط ٹوٹ گیا  اور وہ پھوٹ پھوٹ کر رونے لگی۔ اس انکشاف نے نرملا  اور جولی کے دل ہلا دیئے۔ دونوں نے آگے بڑھ کر شکیلہ کو سنبھالا  اور اسے گلے لگا کر خود بھی رو پڑیں۔ شور سن کر مریم بی کمرے میں داخل ہوئیں۔ انہیں سمجھنے میں دیر نہ لگی کہ شکیلہ نے اپنا بھید کھول دیا ہے۔ خاموشی سے لوٹ گئیں۔
آنسوؤں کا طوفان تھما تو ماحول پرسکون ہو گیا۔ لیکن اس انکشاف کے سبب نرملا  اور جولی کی زبانیں گنگ ہو چکی تھیں۔ بولنا چاہتی تھیں ، تسلی دینا چاہتی تھیں لیکن الفاظ نہیں مل رہے تھے۔ ان کے دل شکیلہ کی قوت برداشت  اور کر دار کو سلام کر رہے تھے جس نے اتنی اہم بات کو اپنے دل میں چھپائے رکھا  اور اپنے رویے میں تبدیلی کا ہلکا سا احساس بھی کبھی ہونے نہ دیا۔

 ’’مجھے اپنی فکر نہیں ‘‘ شکیلہ کی آواز ابھری۔ ’’گجرات کے مستقبل کی فکر ستا رہی ہے۔گجرات کی بہو بیٹیوں کا کیا ہو گا؟اللہ انہیں محفوظ رکھے ، کیونکہ میں جانتی ہوں کہ شیر جب آدم خور ہو جاتا ہے تو مذہب نہیں دیکھتا، اسے تو بس انسانوں کا خون پینے سے مطلب ہوتا ہے …‘‘ نرملا  اور جولی اس کی بات کی تہہ تک پہنچ گئیں لیکن خاموش رہیں۔ لگتا تھا وہ شکیلہ کی تشویش میں برابر کی شریک ہیں۔
 ’’میری عزیز بہنو!‘‘  شکیلہ نے سر جھکا کر کہا: ’’میرے پاس دو قیمتی موتی تھے ، ایک میری عفت و عصمت کا موتی، دوسرے ایمان کا موتی۔ ایک موتی تو ٹوٹ گیا۔ خدا کا شکر ہے کہ ایمان کا موتی سلامت ہے۔ مجھے اس کے فیصلے کا  انتظار  ہے۔‘‘  اس نے اوپر کی طرف انگلی کا اشارہ کیا۔

نرملا  اور جولی جب مکان سے باہر آئیں تو مطلع صاف تھا۔ تارے ٹمٹما رہے تھے ، چاند پوری آب و تاب سے چمک رہا تھا۔ کار روانہ ہوئی۔ دونوں اپنے خیالات میں گم خاموشی سے سفر کرتی رہیں۔ دریا کے پل پر پہنچ کر نرملا نے ڈرائیور کو کار کنارے روکنے کا حکم دیا۔ اس نے کیری بیگ سے ٹرافی نکالی  اور جولی کے ہاتھ میں تھما دی۔ جولی بھی شاید اپنی سہیلی کا ذہن پڑھ چکی تھی۔ اس نے ہاتھ باہر نکالا  اور ٹرافی دریا میں اچھال دی۔ کار آگے بڑھ گئی۔

وقت گذرتا گیا۔ آہستہ آہستہ کالج کے تمام دوست اپنی تعلیم مکمل کر کے رخصت ہو گئے۔ نرملا نے ایم اے کر نے کے بعد گجرات کے لوک گیتوں پر تحقیقی کام کر نے کے لیے پی ایچ ڈی کا رجسٹریشن کروا لیا۔ وہ گاؤں گاؤں گھومتی، لوگوں سے ملاقاتیں کرتی، لوک گیت سنتی، انہیں ٹیپ ریکارڈ میں قید کرتی۔ گیت سنانے والوں کی ویڈیو فلم بناتی  اور نوٹس تیار کرتی۔ اس کا چچازاد بھائی اشوک اس کے ساتھ ہوتا تھا۔ وہی کار ڈرائیو کرتا  اور اس کے لیے قیام کا انتظام بھی کرتا۔ اپنے کام میں وہ ایسا ڈوبی کہ دوستوں کو بھی بھول گئی۔ دیکھتے دیکھتے ایک برس بیت گیا۔

ایک دن اسے طلاع ملی کہ گجرات کے ایک قصبے دھامن گاؤں کی خواتین کے پاس لوک گیتوں کا خاصا  ذخیرہ ہے۔ اس نے اشوک کو ساتھ لیا  اور دھامن گاؤں پہنچ گئی۔ دھامن گاؤں میں اس کی فیکٹری کے ایک ملازم کی سسرال تھی۔ اس نے وہیں قیام کیا  اور اپنے کام میں مصروف ہو گئی۔

ایک دن وہ کمرے میں بیٹھی کچھ لکھ رہی تھی کہ باہر سے کسی نے آواز دی: ’’اشوک!‘‘  نرملا باہر آئی۔ اس نے دیکھا باہر ایک نوجوان کھڑا تھا وہ پہچان گئی۔ وہ دیپک تھا، اس نے اسے اکثر اشوک کے ساتھ دیکھا تھا۔ دیپک نے کہا: ’’دیدی!اشوک گھر پر ہے ؟‘‘  ’’نہیں ‘‘  نرملا نے کہا۔ ’’وہ کہیں گیا ہوا ہے۔‘‘ … ’’اچھا ٹھیک ہے ، میں پھر آ جاؤں گا۔‘‘ … ’’مگر بات کیا ہے ؟‘‘  نرملا نے پوچھا۔ دیپک نے کہا: ’’دیدی!ایک جگہ کچھ خواتین جمع ہیں۔ ان کے پاس بہت سے آبائی لوک گیت ہیں۔ اشوک ہوتا تو ساتھ چلتے …‘‘ 

نرملا کے جذبۂ تحقیق نے سر  ابھارا… ’’ارے ٹھہرو! میں ساتھ چلتی ہوں۔‘‘  نرملا نے ٹیپ ریکارڈ  اور ویڈیو کیمرہ ایک بیگ میں رکھا  اور دیپک کے ساتھ روانہ ہو گئی۔ گاؤں سے کچھ دوری پر ایک مکان کے قریب پہنچ کر دیپک نے کہا: ’’دیدی!تم اندر چلی جاؤ۔ عورتیں بیٹھی ہیں ، ان سے باتیں کرو، میں باہر رک کر انتظار کرتا ہوں۔‘‘  وہ مکان میں داخل ہوئی۔ اندر عورتوں کی بجائے چھ مرد موجود تھے۔ نرملا خطرے کو بھانپ کر تیزی سے پلٹی لیکن دیر ہو چکی تھی۔ دروازہ باہر سے بند ہو چکا تھا۔ صبح ایک درخت کے پاس سے اسے بے ہوشی کی حالت میں اٹھا  کر  گھر پہنچایا گیا۔ شام ہوتے ہوتے اشوک اسے لے کر احمدآباد کے لئے روانہ ہو گیا۔

نرملا نے اپنا تحقیقی مقالہ مکمل کر لیا جسے پی ایچ ڈی کے لئے منظور کر لیا گیا۔ گجرات یونیورسٹی کا کنووکیشن ڈے آ گیا۔ یونیورسٹی کا فنکشن ہال کھچاکھچ بھرا ہوا تھا۔ نرملا نے اپنے تمام پرانے دوستوں  اور سہیلیوں کو اطلاع دے دی تھی۔ ایشور بھائی  اور ان کی اہلیہ بھی مہمانان خصوصی میں شامل تھے۔ نرملا ہر ایک سے ہنس ہنس کر باتیں کر رہی تھی۔ لگتا نہیں تھا اس کے ساتھ کوئی بڑا حادثہ ہوا ہے۔ کانووکیشن کی تقریبات کا آغاز ہوا۔ اتفاق سے آج کے پروگرام کی صدارت بھی نریندر مودی فرما رہے تھے۔ اناؤنسر کی آواز آئی: ’’پی ایچ ڈی میں ٹاپ گریڈ پانے والی ریسرچ کی طالبہ مس عائشہ پٹیل اسٹیج پر تشریف لائیں  اور محترم وزیر اعلیٰ کے دست مبارک سے ڈگری قبول کریں۔‘‘ مجمع میں موجود لوگ سر اٹھا کر چاروں طرف دیکھنے لگے۔ ان کی متلاشی نگاہیں اس خوش نصیب کو دیکھنے کے لئے بے چین تھیں۔ اچانک نرملا پٹیل اپنی جگہ سے اٹھی  اور کسی شہزادی کی طرح اسٹیج کی طرف بڑھنے لگی۔ نرملا کو سبھی جانتے تھے۔ اسے عائشہ پٹیل کے روپ میں آگے بڑھتے دیکھ کرکتنوں کے منہ سے حیرت کے مارے چیخ نکل گئی۔ مجمع سناٹے میں آ گیا۔ یہاں تک کہ نرملا کی قریبی سہیلیاں  اور دوست بھی تالیاں بجانابھول گئے۔ کلرک نے نرملا سے رسید  لی، فوٹو دیکھا  اور اسے ڈگری قبول کر نے کا اشارہ کیا۔

نریندر بھائی اپنے دوست کی بیٹی نرملا کو کیسے بھول سکتے تھے۔ نرملا کے قریب پہنچنے پر انھوں نے آہستہ سے کہا: ’’نرملا بیٹی؟‘‘ … ’’عائشہ سر!‘‘  نرملا نے انہیں ٹوک دیا۔ نریندر بھائی نے پوچھا:  ’’مگر یہ ہوا کیسے ؟‘‘  نرملا نے مسکراتے ہوئے کہا: ’’رد عمل سر!‘‘  یہ کہہ کر ڈگری ان کے ہاتھ سے لے لی۔نریندر بھائی نے آہستہ سے کہا: ’’بیٹی!ہندوستانی روایت کے مطابق تم نے پاؤں نہیں چھوئے۔‘‘ نرملا نے بیباکی سے کہا: ’’میرا مذہب مجھے پیر چھونے سے منع کرتا ہے سر!‘‘  یہ کہہ کر مجمع سے باہر نکل گئی۔
٭٭٭
ڈاکٹر اشفاق احمد

ٹیچرس کالونی، جعفر نگر، ناگپور

پنکھڑیاں 
فرق
دونوں بھائیوں نے جب ایک دوسرے کی بغل میں مکانات بنائے تو ایک نے تین منزلہ عمارت کھڑی کر دی  اور دوسرا بھائی تین کمروں پر مشتمل سادہ سا مکان بڑی مشکلوں سے بنا سکا۔

یوں تو دونوں بھائی ایک ہی محکمہ میں کلرک کے عہدے پر فائز تھے … فرق صرف ٹیبل کا  تھا…!!

دھواں دھواں آرزو

شاید وہ دس گیارہ سال کی بچی ہو گی اس نے ہاتھ ہلا کر مجھ سے لفٹ مانگی میں نے گاڑی روک کر اسے بٹھا لیا۔لیکن مجھے اس کا اس طرح لفٹ مانگنا اچھا نہیں لگا۔

میں نے کہا: ’’کہاں جانا چاہتی ہو…؟‘‘ 

 ’’درپن نگر‘‘ 

 ’’درپن نگر جانا ہی تھا تو بس کا انتظار کر  لیتی…‘‘ 
  ’’بس سے جانے کے لئے پیسے چاہئے  اور میرے پاس … ‘‘ وہ کہتے کہتے رک گئی…
 ’’اچھا… درپن نگر میں کہاں ڈراپ کروں۔‘‘ 

 ’’ بیئر بار کے پاس… ‘‘ 

 ’’کیا تم بیئر بار میں کام کرتی ہو…‘‘ 

 ’’نہیں میں بیئر بار کے سامنے کھڑی کاروں پر پڑی دھول صاف کرتی ہوں۔ ‘‘ 

 ’’کتنا مل جاتا ہے …؟‘‘ 

 ’’یہی بیس پچیس روپئے …لیکن منیجر نے کہا ہے تم جلدی بڑی ہو جاؤ میں تمہیں بیئر بار میں رکھ لوں گا تب مجھے تنخواہ بھی ملے گی  اور ٹپس الگ…!

آپ بھگوان سے میرے لئے پراتھنا  کرو کہ میں جلدی سے بڑی ہو جاؤں۔ 

میں نے کہا: ’’ ہاں ہاں کیوں نہیں …‘‘ 
تھوڑی دیر خاموشی کے بعد وہ خود کہنے لگی میری ترقی ہو جائے پھر دیکھنا میں اپنے بوڑھے پتاجی کو کچھ نہیں کر نے دوں گی۔میں سوچنے لگا یہ غریبی بھی کیسی مجبوری ہے جہاں بچے اپنا انمول بچپن بے چینی سے جوانی کے انتظار میں گزارتے ہیں۔
درپن نگر کا بیئر بار آیا تو میں نے دیکھا میری اسکوٹی سے اتر کر بیئر بار جاتی ہوئی وہ دس گیارہ سال کی چھوٹی سی بچی مجھے یوں بھی بہت بڑی معلوم ہو رہی تھی!!!

سمجھوتہ
اس نے اپنے خط میں لکھا تھا… ’’میں نے اجنبی زندگی سے سمجھوتہ کر لیا ہے۔ اب مجھے ساری خوشیاں مل گئی ہیں میں بہت خوش ہوں۔ اب تم میرے بارے میں سوچا نہ کرو خدا کرے تمہاری زندگی بھی تمہیں خوشیاں دیں …‘‘ 
اس کا خط میں مشکل سے پڑھ پاتا ہوں کیونکہ سیاہی جگہ جگہ سے پھیلی ہوئی ہے۔ میرے چہرے پر مسکراہٹ کی ایک ہلکی سی کرن نمودار ہوتی ہے  اور پھر اس کے خیال کے دو موٹے موٹے آنسو میری پلکوں پر چمکتے ہیں  اور خط پر بنے ہوئے باقی حرفوں کو بھی سیاہی بنا دیتے ہیں۔ شاید یہ دیکھنے کے لئے کہ… ’’میں بھی بہت خوش ہوں مجھے بھی ساری خوشیاں مل گئی ہیں … پلیز تم میرے بارے میں سوچا نہ کرو…!!!

جنازہ
وہ اردو زبان کا مشہور  و معروف محقق، ادیب و شاعر تھا۔ اس نے اپنی زندگی میں اردو زبان و ادب کی ترقی اس کی اشاعت  اور مادری زبان کی اہمیت و ضرورت پر سینکڑوں مقالے لکھے  اور پڑھے تھے ایک دن اچانک اس کا انتقال ہو گیا اس کی حادثاتی موت کے دو ماہ بعد ان کے فرزندوں نے اپنے والد کی کتابوں کا اثاثہ باہر نکالا کتابوں سے کئی الماریاں پر تھیں۔ پاس پڑوس کے لوگ کتابوں کی الماریوں کے اطراف ہاتھ باندھے کھڑے تھے  اور ان کے بچے اس اثاثہ کو کباڑی کی دکان پرلے جانے کی تیاری کر رہے تھے۔ وہ اثاثہ اب ان کے کسی کام کا نہ تھا کیونکہ ان کی پوری تعلیم انگلش میڈیم سے ہوئی تھی!!!

غزلیں

محسن جلگانوی

(حیدرآباد)

ابھی یہ مرحلہ فرد و ذات ہونا ہے 

صلیب چڑھنے سے پہلے صلیب ڈھونا ہے 

ہزار بار یزیدوں سے سامنا ہو گا

ہزار بار مجھے یونہی قتل ہونا ہے 

سلگتی آگ کے جنگل کا اک شجر ہوں میں 
مرا وجود یقیناً سراب ہونا ہے 

ابھی وہ داغ گریباں پہ تبصرہ نہ کرے 

ابھی تو خود اسے صابن سے ہاتھ دھونا ہے 

اے شہر سنگ مرے پاؤں چھوڑ دے کہ مجھے 

پلٹ کے گاؤں کی مٹی میں خود کو بونا ہے 

یہ جنس جاں کہ ابھی رائیگاں نہیں محسنؔ

کرید پاؤں تو مٹی تمام سونا ہے 

٭٭٭
ڈاکٹر نسیم اختر
(بنارس)

ہاں فلسطین کا بدن ہوں میں 
ہاں وطن میں بھی بے وطن ہوں میں 
پھول سارے ہیں جس کے افسردہ

باغباں ! تیرا وہ چمن ہوں میں 
تم نہ لا پاؤ گے زمیں پہ کبھی
کوئی طائر نہیں ، گگن ہوں میں 
پائے صہیونیت کے نیچے دبا

حیف! بے گورو بے کفن ہوں میں 
بے ردا پھر کیا گیا مجھ کو

کربلا میں برہنہ تن ہوں میں 
پھر یزیدوں نے کاٹ لی گردن!

پھر سے مقتل میں بے کفن ہوں میں 
٭٭٭
شمیم یوسفی

(آرہ)

نہ بھادوں کا مہینہ ہے ، نہ ساون کا ہی موسم ہے 

مرے صحن چمن میں کیوں مسلسل بارش غم ہے 

یہی کوسی، یہی گنڈک، یہی گنگا، یہی جمنا

یہی جوئے بہاراں بھی، یہی دریائے ماتم ہے 

سیاست نے ابھی تو ہاتھ رکھا ہے مرے دل پر

لگے ہے اس طرح جیسے بہاروں کا یہ موسم ہے 

جنھیں غم ہو بہاروں کا انھیں کچھ پھول دے دینا
صبا! مجھ کو تو گلشن میں دل برباد کا غم ہے 

مرے ہاتھوں میں دف دے دوکہ نغمہ کوئی چھیڑوں 
مری آہ و فغاں سے تو زمانہ سخت برہم ہے 

بتاؤ کس طرح گزرے گی اپنی زندگی آخر

شمیم اب تو بہاروں کا زمانہ  اور بھی کم ہے 

٭٭٭



اختر بارکپوری

(پرگنہ)

ربط باہم بے اثر ہے سلسلے کے باوجود

دل کی محرومی وہی ہے رابطے کے باوجود

لوگ دشمن بن گئے کیوں کامرانی پر مری
سب نے مستثنیٰ رکھا مجھ کو صلے کے باوجود

ایک منزل اک ڈگر ہے  اور خاموشی ہے ساتھ

اپنی دھن میں سب الگ ہیں فاصلے کے باوجود

جان لیوا دشمنوں کا وار بھی خالی گیا
میں سلامت ہی رہا ہر حادثے کے باوجود

تھی نظر منزل پہ لیکن رک گئے بڑھتے گئے 

کم نصیبی آڑے آئی راستے کے باوجود

ہمنوا ہو کر مخالف میں کھڑا ہونا پڑا

آج اخترؔ کو تمہارے فیصلے کے باوجود

٭٭٭
ڈاکٹر فداء  المصطفیٰ فدوی

(ساگر)

وقت نے چاہا کرے ہم کو غم و شادی میں قید
خواب کے نیلے جزیرے ، ہجر کی وادی میں قید
عمر قید و بند میں انساں کی ہوتی ہے تمام

خانہ آبادی میں ہو یا خانہ بربادی میں قید
اپنی مختاری کہیں اس کو کہ مجبوری کہیں 
قید میں آزاد ہم ہیں  اور آزادی میں قید!

اس گرفتاری کو آزادی سمجھ کر خوش ہو تم

جلے مروت شہر کی بے مہر آبادی میں قید
توڑ کر آخر حصار جسم و جاں آزاد تھی!

رہ سکی جب روح آزادی نہ شہزادی میں قید
حسرت دل برملا کب کہہ سکا تیرے حضور

گویا اک فریاد ہے مظلوم فریادی میں قید
٭٭٭
جاوید ندیم

(بمبئی)

پہلا سا کیوں نہ آہ میں میری اثر رہا

وہ اضطراب شوق سے کیوں بے خبر رہا

شاید جہان شوق طلسم خیال ہے 

وہ لمحہ بھر کا خواب تھا زیر نظر رہا

جا بھی چکا وہ پھول سی خوشبو بکھیر کر

میں جستجو میں کیوں تہہ گرد سفر رہا

میں نے سبھی کے درد میں خود کو کیا ہلاک

یہ بھی تو اک گناہ تھا جو میرے سر رہا

میری یہ آرزو کہ خلاؤں کو سر کروں 

لیکن وہ پرند کہ بے بال و پر رہا

وہ بھی تو جانتا کہ محبت ہے کیا بلا

کیوں سینہ اس کا میرے خدا بے شر ر رہا

٭٭٭
کرشن کمار طور
(دھرم شالہ)

قریب سچ کے ہے کتنا یہ استعارہ سا

ہے میرے دل کی طرح دہر پارہ پارہ سا

جہاں کی زد میں نہیں اب میں اپنی زد میں ہوں 

مجھے تو لگتا ہے گرداب بھی کنارہ سا

کوئی مقام ہو میری تو آنکھ روشن ہے 

ہے تیرے قرب میں ہر اک سفر ستارہ سا

وفا کو دہر میں کار زیاں کبھی نہ سمجھ

چمک پڑے تو بہت ہے یہ اک شرارہ سا

ہے وہ بھی سوچ میں کچھ میرے رد عشق پہ اب

سمجھ رہا ہوں اسے میں بھی کچھ دوبارہ سا

ورق ورق دل حسرت زدہ کا کھول دو طورؔ
کہاں سنبھال کے رکھو گے یہ شمارہ سا

٭٭٭
حبیب سیفی

(نیو دہلی)

زمیں بوس سارے شجر ہو گئے ہیں 
پرندوں کے مسمار گھر ہو گئے ہیں 
ذرا حال پوچھو تباہی کا ان سے 

فسادوں میں جو در بدر ہو گئے ہیں 
گذارے تھے ہم نے جو صحبت میں ان کی
وہی چند لمحے امر ہو گئے ہیں 
چڑھایا گیا ہے ہمیں دار پر پھر

گنہ سب ہمارے ہی سر ہو گئے ہیں 
کسی کا بھی خوف ان کے دل میں نہیں ہے 

یہ بچے ہمارے نڈر ہو گئے ہیں 
یہ مانا کہ تاثیر ہے ان کی میٹھی
مگر سچ کے کڑوے ثمر ہو گئے ہیں 
٭٭٭
خلیل فرحت کارنجوی
کارنجوہ

اس کا انداز محبت بھی مزا دیتا ہے 

یوں ہنساتا ہے ستمگر کہ رلا دیتا ہے 

اک بہانے کے سوا کیا ہیں حکیم و حکمت

جس کو دینی ہے شفا، اس کو خدا دیتا ہے 

میرے مونس ترا جینے کی دعاؤں کا خلوص

 اور بھی قید کی میعاد بڑھا دیتا ہے 

اس کی قسمت جسے یہ نعمت عظمیٰ مل جائے 

دولت درد کہاں سب کو خدا دیتا ہے 

آنہ جائے مرے ہمدرد کے ماتھے پہ شکن

میرا دشمن مجھے جینے کی دعا دیتا ہے 

ہاتھ پھیلانے کی عادت نہ ضرورت کوئی
مجھ کو اللہ ضرورت سے سوا دیتا ہے 

ہوش والا تو سنبھلنے نہیں دیتا فرحتؔ

ایسا دیتا ہے سہارا کہ گرا دیتا ہے 

٭٭٭
رفیق رضا
(کٹک)

جو چمکتا ہے مری سوچ میں جگنو بن کر

وہی رہتا ہے مری آنکھوں میں آنسو بن کر

پھول اخلاص کا دیتا تھا جو ہر دم مجھ کو

وادی جاں میں مہکتا ہے وہ خوشبو بن کر

اس کی آواز شب و روز بلاتی ہے مجھے 

کبھی پائل، کبھی کنگن، کبھی گھنگھرو بن کر

ایک سادھو میں سمجھتا رہا اب تک جس کو

وہی آیا ہے مرے شہر میں ڈاکو بن کر

الجھنیں مجھ کو ستاتی رہیں لمحہ لمحہ

کبھی بچھو، کبھی کیتو، کبھی راہو بن کر

جس کو نفرت کا ہدف لوگ بناتے ہیں رضاؔ

راج کرتی ہے زمانے میں وہ اردو بن کر

٭٭٭
تلک راج پارس
(جبل پور)

رک رک کر انفاس کے دھاگے چلتے ہیں 
زیست نہیں ہم موت سے آگے چلتے ہیں 
ہم نے اب بیراگ لیا ہے رشتوں سے 

گھر آنگن کی چھاؤں تیاگے چلتے ہیں 
ایسے بھی انسان ہیں پیارے دنیا میں 
نیند رہے  اور جاگے جاگے چلتے ہیں 
جیون کو ہر سانس میں جینا پڑتا ہے 

مجبوراً ہی سہی ابھاگے چلتے ہیں 
جنت جیسی حور تھی شب بھر پہلو میں 
صبح ہوئی تو بھاگے بھاگے چلتے ہیں 
٭٭٭
کرشن پرویز

(کھرڑ)

جان جاں ہو جاؤں گا جان جہاں ہو جاؤں گا

ترا دل تری نظر تیری زباں ہو جاؤں گا

ہنسی کے منہ چومیں گی کلیاں  اور چھولے گی صبا

جب خزاں میں گلستاں کا راز داں ہو جاؤں گا

شوق سے تو چاند بن کر مری راہوں میں نہ آ

میں تری راہوں میں لیکن کہکشاں ہو جاؤں گا

یہ مری قسمت کا ہے آغاز بھی انجام بھی
اشک بن تیری آنکھوں سے رواں ہو جاؤں گا

جب کہوں گا بزم میں پرویز اپنے دل کی بات

اہل دل تو ہوں مگر اہل زباں ہو جاؤں گا

٭٭٭
صلاح الدین نیر

(حیدرآباد)

یہ اہل بزم مجھ کو اتنا کیوں قابل سمجھتے ہیں 
جہاں بھی بیٹھ جاؤں صاحب محفل سمجھتے ہیں 
ہمارے دوستوں کی آج تک حالت نہیں بدلی
مسیحا بن کے آیا ہوں مجھے قاتل سمجھتے ہیں 
الگ بیٹھے ہیں محفل میں جو سب کو مشورہ دیکر
ہم ان کو بھی برابر جرم میں شامل سمجھتے ہیں 
اگر تم دوست ہو میرے تو مجھ کو ان سے ملوا دو

جو میری ہار کو بھی جیت کا حاصل سمجھتے ہیں 
خدا کا شکر اپنی عام لوگوں تک رسائی ہے 

ہمارے بات کو کب عالم و فاضل سمجھتے ہیں 
نہیں معلوم یہ کس سلسلے کے دوست ہیں نیرؔ
مری آسان ہر اک بات کو مشکل سمجھتے ہیں 
٭٭٭
رفیق قریشی

(رائسین)

خوش کلامی سے گفتگو کیجئے !

تم زباں کو نہ تر شرو کیجئے !

پیٹ پیچھے برائیاں میری
جو بھی کہنا ہے دو بدو کیجئے 
آپ کا میں نے کیا بگاڑا ہے 

مجھ کو رسوا نہ کو بکو کیجئے 
پھر یہ موقع ملے نہ ملے 

چاک داماں کو اب رفو کیجئے 
نامہ بر تم کو گر نہیں ملتا

خود ہی ملنے کی جستجو کیجئے 
دل بیتاب کو تلاش رفیقؔ
کاش مل جائیں جستجو کیجئے !

٭٭٭
ڈاکٹر روف ضیاؔ

(جبل پور)

ہائے افسوس کوئی حق کا طرفدار نہیں 
اس پہ برسائے ہیں پتھر جو گنہ گار نہیں 
میں قلم کار ہوں اے آج کی تہذیب بتا

کیسے لکھ دوں کہ برہنہ ترا کر دار نہیں 
دیکھ لوں آئینہ کہ جنگ پہ جانا ہے مجھے 

مسکراہٹ مرے ہونٹوں کی تو بیمار نہیں 
درس گاہوں سے سبھی توڑ چکے ہیں رشتے 

کیسی بستی ہے یہاں کوئی سمجھدار نہیں 
علم سیکھو مرے سرکار نے فرمایا ہے 

آج مومن ہی یہاں اس کا طرفدار نہیں 
دے کے اولاد زمیں کھود کے دولت لے لی
ایسی خوشیوں کا ضیاؔ میں تو طلب گار نہیں 
٭٭٭
ظہور شاہدؔ

(کھنڈوہ)

اپنی جان و مال، بچوں کی حفاظت کے لئے 

آپ کو نفرت سے لڑنا ہے محبت کے لئے 

ہم نشینوں ہوش میں آ جاؤ اب بھی وقت ہے 

ہم یہ ہندوستان لے لیں گے عبادت کے لئے 

سارے بے بنیاد الزامات مجھ پر ڈال کر

آپ بھی مشہور ہو جائیں جسارت کے لئے 

کیا ہوا ایک لشکر جرار قائم کر لیا
حوصلہ بھی چاہئے صاحب بغاوت کے لئے 

ہم نے تنظیم وفا کی عہدہ داری چھوڑ دی
محترم دروازہ کھولیں اب ضرورت کے لئے 

صرف دو لفظوں میں شاہدؔ بات کہنا چاہئے 

آپ نے طومار باندھا ہے شکایت کے لئے 

٭٭٭
ظفر نسیمی

(بھوپال)

میں نے رفیق راہ کو، مشورہ جب دیا کہ یوں 
اس نے خلاف مشورہ چلتے ہوئے کہا کہ یوں 
دل کی شکستگی کا میں ، خود تو نہ دے سکا جواب

غنچہ چٹک گیا کہ یوں ، پھول بکھر گیا کہ یوں 
اپنی طلب کو چھوڑ کے ، غیروں کی خیر مانگئے 

لوگ یہ جانتے نہیں ، کرتے ہیں یوں دعا کہ یوں 
کتنی کتابیں آ چکیں ، کتنے رسول آ چکے 

اب تجھے اختیار ہے ، وہ نہ بتائے گا کہ یوں 
لغزشیں بے حساب ہیں ، تہمتیں بے شمار ہیں 
جاؤں میں اس کے سامنے ، جی نہیں چاہتا کہ یوں 
سوچ رہا تھا کس طرح، شکر ادا کروں تیرا
حی علی الصلوٰۃ کی آنے لگی صدا کہ یوں 
٭٭٭
عاجزؔ  ہنگنگھاٹی

(ہنگھن گھاٹ)

موت سے پہلے فنا فی اللہ کا خوگر ہو گیا
میں تو اک قطرہ تھا لیکن اب سمندر ہو گیا
خواہشوں کی عمر نے بھی جو کبھی دیکھا نہ تھا

دیدۂ حیراں میں وہ پیوست منظر ہو گیا
اس نے نفرت کا میری ملبہ سمیٹا رات دن

 اور میں دیوار کی چاہت کا پتھر ہو گیا
سر چھپانے کو چلی آئیں ہیں پھر مایوسیاں 
پھر شکستہ سا میری امید کا گھر ہو گیا
جنگ میں سازش ہوئی لیکن شکست فاش کا

سارا منصوبہ امیر شہر کے سر ہو گیا
حق پرستی پر میری دعویٰ ہوا تو کیا ہوا

کی جہالت سب نے عاجزؔ میں پیمبر ہو گیا
٭٭٭
اختر شاہجہاں پوری

(یوپی)

جو قطرے میں سمندر دیکھتے ہیں 
مجھے منظر بہ منظر دیکھتے ہیں 
قبائے درد جب سے زیب تن ہے 

خوشی کو اپنے اندر دیکھتے ہیں 
چلو امن و اماں ہے میکدے میں 
وہیں کچھ پل ٹھہر کر دیکھتے ہیں 
کبھی تنہائی نے تنہا نہ چھوڑا

تماشہ پھر بھی گھس کر دیکھتے ہیں 
کرم فرمائی ہے سورج کی یہ بھی
اسے خود کے برابر دیکھتے ہیں 
ہم اپنے پاؤں پھیلائیں گے اخترؔ

کہاں تک ہے یہ چادر دیکھتے ہیں 
٭٭٭
نادر اسلوبی

(ورنگل)

کیوں روز جفا کی بات کریں 
آؤ کہ وفا کی بات کریں 
کچھ ذکر لب و رخسار بھی ہو

کچھ حسن و ادا کی بات کریں 
کچھ تبصرہ ان کے آنے پر

کچھ شان خدا کی بات کریں 
کچھ تیز کریں ارمان کی لو

کچھ رنگ حنا کی بات کریں 
کچھ تیز کریں اب نشہ مے 

کچھ آب و ہوا کی بات کریں 
کچھ ان کی عطا کی نادرؔ بات

کچھ اپنی دعا کی بات کریں 
٭٭٭
ڈاکٹر مسعود جعفری

(حیدرآباد)

میری پلکوں پہ خواب خواب سے ہیں 
جگمگاتے ہیں ماہتاب سے ہیں 
میرے بستر پہ کچھ گلاب سے ہیں 
وہ مہکتے ہوئے نواب سے ہیں 
گھر میں ٹھہرا ہوا ہے سناٹا

در و دیوار پر عذاب سے ہیں 
اب کہیں پر کوئی پڑاؤ نہیں 
یہ شب و روز انقلاب سے ہیں 
ان کو کیسے پڑھوں کہاں سے پڑھوں 

وہ تو تاروں بھری کتاب سے ہیں 
اپنی باہیں پسار دیتا ہے 

اس کے یارانے لاجواب سے ہیں 
ان کو دیکھوں تو اک نشہ چھائے 

وہ ابلتی ہوئی شراب سے ہیں 
کون کہتا ہے اس کو سادہ مزاج

اس کی باتوں میں پیچ و تاب سے ہیں 
جعفریؔ آج بھی جہاں میں مرے 

زخم ہی زخم بے حساب سے ہیں 
٭٭٭
عرش صہبائی

(جموں)

ملے گا لازماً جس کی تلاش رہتی ہے 

اسی سبب سے طبیعت بشاش رہتی ہے 

نظر کو ہر گھڑی اس کی تلاش رہتی ہے 

وہ جس کی یاد کی دل پر خراش رہتی ہے 

جو بے ضمیر ہے اس کی ہے زندگی جیسے 
کس مکاں میں کوئی زندہ لاش رہتی ہے 

نکھر سکے گی نہ ذہنی صلاحیت اس کی
وہ جس کو ہر گھڑی فکر معاش رہتی ہے 

وہ ہر نفس میں ہے موجود صورت احساس

بشر کو اس پہ بھی اس کی تلاش رہتی ہے 

یہ دل سے محو تو ہوتے ہیں مٹ نہیں سکتے 

جو حادثات ہوں ان کی خراش رہتی ہے 

اسے خبر نہیں کیسے ہیں خدوخال اس کے 

نگاہ شوق کو جس کی تلاش رہتی ہے 

یہ فکر و فن ہے یہاں فن کی بہتری کے لئے 

قدم قدم پہ تراش و خراش رہتی ہے 

عجیب بات ہے جذبات کی یہ ناؤ عرشؔ

بغیر حادثے کے پاش پاش رہتی ہے 

٭٭٭
سرفراز اشہر
(آرا)

کیسے رہ رہ کے ڈس رہا ہے کوئی
میری حالت پہ ہنس رہا ہے کوئی
میں تو چپ چاپ جا رہا تھا مگر

مجھ پہ آواز کس رہا ہے کوئی
اک نہ اک دن جوانی ڈھلتی ہے 

آج تک جس کا تس رہا ہے کوئی
بدنصیبی نہیں تو  اور کیا ہے 

اک خوشی کو ترس رہا ہے کوئی
اپنی نظروں سے دیکھ لو اشہرؔ

کیسے دریا میں بس رہا ہے کوئی
٭٭٭
مجید کوثر
(مالیگاوں)
ٹمٹماتا اک دیا ہوں آنکھ ہو تو دیکھ لے 

پھر بھی آندھی میں کھڑا ہوں آنکھ ہو تو دیکھ لے 

میرے اندر حق و باطل کی کشاکش روز و شب

میں بھی جیسے کربلا ہوں آنکھ ہو تو دیکھ لے 

ابر برسیں بھی تو آئیں نہ کبھی برگ و ثمر

کیسے جنگل میں اگاہوں آنکھ ہو تو دیکھ لے 

کتنی صدیوں سے پھروں میں درد دل اپنا لئے 

ان سنی سی اک صدا ہوں آنکھ ہو تو دیکھ لے 

جلتے سورج کے مقابل کون تھا میرے سوا؟

خاک بن کر میں پڑا ہوں آنکھ ہو تو دیکھ لے 

کیوں دعائیں لوٹ آئیں آسمانوں سے مجیدؔ
اپنے کرموں کی جزا ہوں آنکھ ہو تو دیکھ لے 

٭٭٭

ایک پتھر سہی رستے کا اٹھا لو مجھ کو

خانہ دل میں بصد شوق سجا لو مجھ کو

چارہ گر بھی نہیں کرتے ہیں مداوا کوئی
تار انفاس میں شعلے ہیں بچا لو مجھ کو

سر سے اونچا ہوا جاتا ہے یہ سیلاب بلا

ڈوب جاؤں نہ کہیں آج نکالو مجھ کو

کون کہتا ہے اندھیروں کی حکومت مجھ سے 

نور ہی نور ہوں اندر سے کھنگالو مجھ کو

کیسے گھیرے میں ہواؤں کے ہوں دیکھو اب کے 

شاخ سے ٹوٹ نہ جاؤں میں سنبھالو مجھ کو

ایک ذرہ ہوں مگر، شمس و قمر ہوں کوثرؔ

روشنی بن کے میں بکھروں گا چھپا لو مجھ کو

٭٭٭
سعید رحمانی

(کٹک)

دل میں جذبوں کی تڑپ ہونٹ پہ نغمہ رکھ دے 

 اور آنکھوں میں کوئی خواب سنہرا رکھ دے 

میں خنک چھاؤں میں چلنے کا طلبگار نہیں 
راہ میں میرے لئے آگ کا دریا رکھ دے 

سامنے آنکھوں کے سیلاب کا منظر ہے ابھی
خشک ہونٹوں پہ میرے پیاس کا صحرا رکھ دے 

گھر سے نکلا تو ہے سر لے کے ہتھیلی پہ مگر

گھر کی تحویل میں پہچان کا چہرہ رکھ دے 

تیری آنکھوں کی امانت ہیں یہ غم کے آنسو

طاق میں دل کے سجا کر یہ اثاثہ رکھ دے 

کوئی بھی ایسا نہیں شہر ستمگر میں سعیدؔ
دست مظلوم میں ایثار کا سکہ رکھ دے 

٭٭٭
سرفراز خان اختر قادری

(اٹاوہ)

سرزمیں کہکشاں سی لگتی ہے 

رشک صد آسماں سی لگتی ہے 

آسرے وہ ملے ہیں اردو کو

بے سہارا زباں سی لگتی ہے 

خوشبوئیں گھل گئی ہیں سانسوں میں 
زندگی گلستاں سی لگتی ہے 

دیکھتا ہوں جو دل کی بستی کو

ایک اجڑے مکاں سی لگتی ہے 

اپنی بپتا جسے سناتا ہوں 

آپ کی داستاں سی لگتی ہے 

آج اخترؔ کے قہقہوں کی صدا

سرد آہ و فغاں سی لگتی ہے 

٭٭٭
پی پی سریواستوا رند

(نوئیڈا)

سوندھی سوندھی سی وہ مہکاریں کہاں سے لائیں گے 

اب گئے موسم کی بوچھاریں کہاں سے لائیں گے 

اب کرے گا کون گھر آنگن کی حد بندی کی ضد

گر چکی جو گھر کی دیواریں کہاں سے لائیں گے 

سازشی لمحوں کے ویراں ہو گئے ہیں آبشار

خشک ہے دریا تو اب دھاریں کہاں سے لائیں گے 

ریشمی آواز کے رشتے تو ہجرت کر گئے 

اب گئے لمحوں کی جھنکاریں کہاں سے لائیں گے 

جن کا اک اک لفظ، اک اک فیصلہ قانون تھا

اب قبیلوں میں وہ سرکاریں کہاں سے لائیں گے 

رات کے لشکر تھا اے رندؔ تنہائی کا شور

جگنوؤں کی دن میں یلغاریں کہاں سے لائیں گے 

٭٭٭
ڈاکٹر مقبول احمد مقبول
(لاتور)

ایسی دنیا تھی مری، تیری نگہ سے پہلے 

جیسے بے کیف سماں باد صبا سے پہلے 

تیری قدرت کے سوا کچھ بھی نہ تھا دنیا میں 
خاک سے آب سے آتش سے ہوا سے پہلے 

مانگنے کے بھی یقیناً ہیں کچھ آداب و حدود

مانگنا کیا ہے ؟ ذرا سوچ دعا سے پہلے 

سامنا لشکر غم کا وہ کریں گے کیسے ؟
ٹوٹ جاتے ہیں جو آغاز بلا سے پہلے 

ایسی دیوانگی پہ عقل کا ماتم ہے بجا

زہر کھانے لگے ہیں لوگ دوا سے پہلے 

ہم سا مظلوم بھی کوئی نہیں ہو گا مقبولؔ!

مل رہی ہے ہمیں تعزیر خطا سے پہلے 

٭٭٭
مینا نقوی

(مرادآباد)

ہے شکستہ شیشہ دل مرا کوئی چوٹ پہنچی ضرور ہے 

مری ذات کا جو حصار ہے مری دسترس سے وہ دور ہے 

اسے پھول ہونا پسند ہے ، مجھے زخم کانٹوں کے راس ہیں 
اسے مستی اپنی خوشی کی ہے ، مجھے اپنے غم کا سرور ہے 

مرے ریزہ ریزہ وجود پہ تو خجل نہ ہو میرے ہم نشیں 
یہ خطا ہے میری امید کی، مری چاہتوں کا قصور ہے 

مری رہگذر میں ہیں پیچ و خم، تری منزلیں ہیں بلند تر

ہے ادھر زمین کی عاجزی ادھر آسماں کا غرور ہے 

مرا چین راتوں کا لے گیا وہ چراغ یادوں کے دے گیا
کہیں نور میں ملی تیرگی، کہیں تیرگی میں بھی نور ہے 

جو جبیں پہ چاند سجا سکے وہ فلک نصیب نہیں ترا

اسے میناؔ مانگنا چھوڑ دے کسی مانگ کا وہ سیندور ہے 

٭٭٭
خاور خان سرحدی

(علی گڈھ)

زندگی کس خیال میں گم ہے 

ہجر اب بھی وصال میں گم ہے 

اجلی پوشاک ہے بہت دلکش

اک ہنسی، اک ملال میں گم ہے 

پڑھ کے دیکھوں کتاب سا چہرہ

چاند اپنے جمال میں گم ہے 

پھول آئے ہیں خشک ٹہنی پر

ساری بستی اکال میں گم ہے 

مسکراہٹ کی چاندنی لب پہ

فن بھی اپنے کمال میں گم ہے 

دن ڈھلا یاد آ گئی خاورؔ

دھوپ رنگ ملال میں گم ہے 

٭٭٭
پروفیسر اقتدار افسر
(بھوپال)

اس قدر بڑھی رونق میرے آشیانے کی
برق نے قسم کھائی آشیاں جلانے کی
یوں چڑھا کے سولی پر حکم مسکرانے کا

آپ نے تو حد کر دی ہم کو آزمانے کی
آپ کو نہ جانے کیوں ناگوار گذری ہے 

بات کر رہے تھے ہم بے وفا زمانے کی
وہ سمجھ نہ پائیں گے میرے دل کی حالت کو

ہو گئی ہے عادت سی غم میں مسکرانے کی
توڑ ڈالے پیمانے میکدے میں رندوں نے 

بات کر رہے ہو تم پینے  اور پلانے کی
ان کا ہاتھ ہے جب تک میرے ہاتھ میں افسرؔ

میرا کیا بگاڑیں گی گردشیں زمانے کی
٭٭٭
ڈاکٹر زبیر قمر دیگلوری

(دیگلور)

سبق اپنی محبت کا انھیں پڑھ کر سنا دینا
خطا کار محبت ہوں جو تم چاہو سزا دینا
مرا محبوب بھی مجھ سے محبت خوب کرتا ہے 

مرے محبوب کو یارو ہمیشہ تم دعا دینا
دل مضطر تجسس سے اسے اکثر یہی کہتا

ذرا آنچل گرا دینا حسیں چہرہ دکھا دینا
مرے بچے ادب کرتے نہیں اپنے بزرگوں کا

یہ آثار قیامت ہیں ذرا ان کو بتا دینا
یہ فرمان مدبر ہے ذرا سن لو وطن والو

یہ عادت بھی نہیں اچھی سدا احساں جتا دینا
مگر مچھ کے یہ آنسو بھی بھلے لگتے نہیں ان کے 

یہ کذب و افترا لیکن قمر صاحب بتا دینا
٭٭٭
مشرف حسین محضر
(علیگڈھ)

آگ کے شہر میں بارود بچھاتے کیوں ہو

شعلے اٹھتے ہیں تو پھر شور مچاتے کیوں ہو

ہم نے پوچھا ہے سدا گردش دوراں کا مزاج

تم ہمیں گردش دوراں سے ڈراتے کیوں ہو

جس کے لہجے میں کھنک ہو نہ لطافت نہ مٹھاس

ایسی آواز سے آواز ملاتے کیوں ہو

دور حاضر کے زبوں حال تقاضوں کے لئے 

اپنے اسلاف کی تاریخ بھلاتے کیوں ہو

توڑنے ہیں تمہیں خود بڑھ کے طلسمات جمود

جسم کو اپنے سہاروں پہ چلاتے کیوں ہو

اپنے کر دار سے پامال ہوئے ہو محضرؔ

اہل دنیا پہ تم الزام لگاتے کیوں ہو

٭٭٭
ڈاکٹر قاضی عبدالواحد
(امراوتی)

نہ غم کے جھونکے تھے تنہا، نہ جسم کے اعضاء تھے تنہا

مگر اٹھا درد سینے سے تنہا، آنکھ سے آنسو بہے تنہا

خوشیاں زندگی بھر آپس میں بانٹتے رہے لیکن
مشکلیں ہم پہ آئیں تنہا، ہم تڑپتے رہے تنہا

موت نے بھی اک جا ہونے نہ دیا ہم کو

وہ غرق دریا ہوئے تنہا، ہم دفن زیر زمین ہوئے تنہا

قسمیں عمر بھر ساتھ رہنے کی کھائی تھیں لیکن
وہ کروٹیں بدلتے رہے تنہا، ہم تارے گنتے رہے تنہا

روشنی کا باہم ربط ہونے کے علاوہ بھی
چاند راتوں کو چمکے تنہا، سورج دنوں میں دمکے تنہا

بے رخی نے بھی واحدؔ اس وقت دیا ہمارا ساتھ

وہ جھکے جب ندامت سے تنہا، ہم منھ موڑ کے چل دیئے تنہا

٭٭٭
جمیل تمنائی

(کولکاتا)

کبھی وہ دن نہ دکھانا مرے خدا مجھ کو

نگاہ غیر سے دیکھے جو آشنا مجھ کو

طلب کی آرزو سینے میں رہ گئی گھٹ کر

دعا سے روک رہی ہے مری انا مجھ کو

بشر کے بھیس میں زہریلے ناگ پلتے ہیں 
جسے گلے سے لگایا وہ ڈس گیا مجھ کو

ہزاروں طنز کے نشتر دکھائی دیتے ہیں 
تری خموشی کے پہلو میں جا بجا مجھ کو

اجل تو آئے گی اک دن رہائی دینے کو

حیات دے گی کہاں تک سزا مجھ کو

بہ جز غموں کے تمنائی  اور کچھ بھی نہیں 
حیات نے کہاں لا کر کھڑا کیا مجھ کو

٭٭٭
اعجاز احمد اعجاز
(جبل پور)

ہے غبار راہ چہرے پر زباں خاموش ہے 

میرے اندر چلنے والا کارواں خاموش ہے 

جب کھلونا مجھ سے ٹوٹا میں بھی ایسا ہو گیا
ایک بچہ جس میں احساس زیاں خاموش ہے 

اک پہیلی ذہن میں ہے کوئی حل ملتا نہیں 
آگ تو بھڑکی ہوئی ہے  اور دھواں خاموش ہے 

آج اس سے گفتگو کی تو مجھے ایسا لگا

سرد لہجے میں کہیں آتش فشاں خاموش ہے 

پیڑ کاٹے تو نہ ہوں گی موسموں کی راحتیں 
اک لکڑ ہارا بھی سن کر یہ بیاں خاموش ہے 

جس کو کہتا ہے جہاں پروردگار انقلاب

اس کے آگے ہر ستمگر کی زباں خاموش ہے 

٭٭٭
بیتاب کیفیؔ

(بھوجپور)

آسودگی نشاط سکوں کیف و مستیاں 
بے حد حسیں تھیں عہد گذشتہ کی بستیاں 
سہنا پڑے گا یوں ہی گرانی کے وار کو

آئیں گی نہ جہاں میں وہ پہلے کی سستیاں 
تم مانو یا نہ مانو حقیقت ہے بس یہی
اہل عروج کو ہی بلائی ہیں پستیاں 
انصاف کا جہاں میں تصور فضول ہے 

جب تک ہیں ذہن و دل میں اقارب پرستیاں 
ہر گھر میں ٹیلی فون کا چرچہ ہے آج کل

عنقا ہوئیں زمانے سے اب چٹھی پتریاں 
جن ہستیوں پہ سارے زمانے کو ناز تھا

بیتابؔ رہ سکیں نہ یہاں وہ بھی ہستیاں 
٭٭٭
کوثر صدیقی

(بھوپال)

لہروں کے آگ اگلنے کا منظر بھی دیکھتے 
خواہش تھی بمبئی کا سمندر بھی دیکھتے 
دریا کی تہہ سے سر جو اٹھاتا ہے بار بار

ہوتا نہیں جو غرق وہ پتھر بھی دیکھتے 
پجنا لکھا ہے جن کے مقدر میں رات دن

اک بت کدے میں جا کے وہ پتھر بھی دیکھتے 
لوگوں نے مفت میں مجھے بدنام کر دیا
ہر امتحان میں مرے نمبر بھی دیکھتے 
کاغذ قلم بھی کر نے لگے اب تو آرزو

اک روز میرے ہاتھ میں خنجر بھی دیکھتے 
جی لگ گیا ہے دشت میں پھر بھی کبھی کبھی
جی چاہتا ہے سر و صنوبر بھی دیکھتے 
٭٭٭
حفیظ انجمؔ کریم نگری

(حیدرآباد)

کیسے کہوں کہ دوست مرا  اور عدو ہے کون؟

مجھ کو مٹا کے آج ہوا سرخ رو ہے کون؟

حیرت میں پڑ گیا ہے تو حیرت کی بات ہے 

رکھ جیب میں اجالا تری جستجو ہے کون؟

میں جو مہک رہا ہوں یہاں سر سے پاؤں تک

اندر مرے سمایا ہوا مشکبو ہے کون؟

دل جو دہک رہا ہے بڑے زور و شور سے 

بن کر حسین شعلہ کھڑا روبرو ہے کون؟

یہ کون آ کھڑا ہے دریدہ لباس میں 
جو کر رہا ہے چاک گریباں رفو ہے کون؟

چٹان سا کھڑا ہے تھپیڑوں کے درمیاں 
لہروں سے کر رہا ہے یہاں گفتگو ہے کون؟

مانوس میں ہوں لوری کی آواز سے سدا

انجمؔ بتا کہ ماں سے بھلا خوش گلو ہے کون؟

٭٭٭
ارشد مینانگری

(مالیگاوں)
ذہن و نگاہ و دل میں سمونے لگی غزل

ان کا خیال آتے ہی ہونے لگی غزل

پر نور ہوتا جاتا ہے دامن شعور کا

دل میں دُر حیات پرونے لگی غزل

کل زیست اس کے ناز اٹھاتی رہی مگر

اب زندگی کا بوجھ بھی ڈھونے لگی غزل

ہر لمحہ بے قرار تھی پھولوں کی سیج پر

اب ہنس کے خار زار پہ سونے لگی غزل

دل میں تڑپتی رہتی ہے پھولوں کی آرزو

ہر سانس دل میں خار چبھونے لگی غزل

سچائیوں کی فصل تو لہرائے گی ضرور

افکار سچ کے ، جھوٹ میں بونے لگی غزل

کھوئے ہوئے ہیں لوگ خیالوں میں غزل کے 

ارشدؔ ترے شعور میں کھونے لگی غزل

٭٭٭
ابرار نغمیؔ

(رائسین)

پابندی آداب وفا میرے لئے ہے 

ہر فیصلۂ جرم و سزا میرے لئے ہے 

مدت ہوئی کاندھوں پہ مرے سر نہیں پھر بھی
ہر ہاتھ میں اک سنگ اٹھا میرے لئے ہے 

ممکن نہیں مر کر بھی کہیں نقل مکانی
یہ ارض وطن خاک شفا میرے لئے ہے 

تم ساتھ مرا چھوڑ دو کہ راہ میں آگے 

اک معرکہ کرب و بلا میرے لئے ہے 

حق گوئی کا انجام بھی معلوم ہے نغمیؔ
ہر گام پہ زخموں کی ردا میرے لئے ہے 

٭٭٭
سکندر عرفان

(کھنڈوہ)

یہ شان و شوکت رہے گی کیسے 
محل کی عظمت رہے گی کیسے 
سب اپنے مطلب کے ہیں پجاری
دلوں میں الفت رہے گی کیسے 
نہ ہو اگر فکر میں حرارت

قلم میں طاقت رہے گی کیسے 
بدی کے کاجل کی کوٹھری میں 
یہ نیک عزت رہے گی کیسے 
جواں ہے عرفانؔ بوئے الفت

وہاں عداوت رہے گی کیسے 
٭٭٭
رشید عارف

(ممبئی)

جبراً تمہیں پانا تمہیں کھونے کی طرح ہے 

یوں میرے ہوئے تم تو نہ ہونے کی طرح ہے 

آنکھوں میں نمی سی ہے مگر لب پہ ہنسی ہے 

یہ ہنسنا مرا ہے کہ جو رونے کی طرح ہے 

جو زلف تری پائے گا زر دار بنے گا

ہر بال تری زلف کا سونے کی طرح ہے 

ساتھی میرے جیون کا نہیں کوئی بنے گا

رہتا ہوں میں جس گھر میں وہ کونے کی طرح ہے 

عارفؔ غم ہستی لئے ہر جا ترا جانا

رستے پہ یہ اک بوجھ ہی ڈھونے کی طرح ہے 

٭٭٭
آفتاب احمد آفتاب
(جبل پور)

سزائے موت بدن سے لپٹ نہ جائے کہیں 
مرا گواہ اچانک پلٹ نہ جائے کہیں 
دلوں کا درد نگاہوں سے ہٹ نہ جائے کہیں 
جو گھر ہے آج وہ کمروں میں بٹ نہ جائے کہیں 
مری ہر ایک بلندی پہ جس کا سایا ہے 

اسی کا ہاتھ مرے سر سے ہٹ نہ جائے کہیں 
ابھی تو صرف زمیں ہے فساد کے پیچھے 
یہ آسمان کسی روز بٹ نہ جائے کہیں 
مرے بزرگ مری وسعتوں کے طالب ہیں 
مرا وجود حدوں میں سمٹ نہ جائے کہیں 
٭٭٭
محمد ہارون سیٹھ سلیم بنگلوری

(بنگلور)

جو دنیا میں صدیوں سے رہتے ہیں لوگ

ہیں بندر کی اولاد، کہتے ہیں لوگ

کہتے ہیں حیوان ناطق انہیں 
مگر خوب سجتے سنورتے ہیں لوگ

کرتے ہیں بیڑا جو  اوروں کا غرق

وہی کیوں جہاں میں ، ابھرتے ہیں لوگ

نظر آ گیا جب بھی مال و منال

معاً آہ ٹھنڈی، اک بھرتے ہیں لوگ

کرتے ہیں توبہ کئی ایک بار

مگر پھر غلط کام کرتے ہیں لوگ

کریں ان کی باتوں پہ کیسے یقیں 
وعدہ جو کر کے مکرتے ہیں لوگ

خود اپنے پہ ان کو بھروسہ نہیں 
باتیں جو  اوروں کی سنتے ہیں لوگ

عزیزوں کو دیکھا جو آسودہ حال

تو سرتاپا اپنوں سے جلتے ہیں لوگ

اگر آ گیا روبرو مالدار

تو پھولوں کی مانند، کھلتے ہیں لوگ

کہیں نیک راہوں پہ چلنے انہیں 
تو کج راستے پر ہی چلتے ہیں لوگ

ہے صبر و تحمل پہ جن کو یقیں 
وہ چپ کے سے دکھ درد سہتے ہیں لوگ
نہیں جن کا دنیا میں کوئی جلیس
اکیلے وہ جیتے ہیں مرتے ہیں لوگ

یہ دنیا ہے نار سقر اے سلیمؔ
ازل تا ابد جس میں جلتے ہیں لوگ
٭٭٭
نظمیں
اذاں ہو رہی تھی (فجر کی اذان کا منظر)

عمر فاروق اقبال
(دھولیہ)

اچانک رک گئی نبض کچھ دیر کی خاطر

سہم اٹھا وجود بحر و بر کچھ دیر کی خاطر

چمک بھولے رہے برق و شر ر کچھ دیر کی خاطر

وہیں کانپے چلے شمس و قمر کچھ دیر کی خاطر

اندھیرا رات کا سہما ہوا ڈھونڈے پناہوں کو

ندائے سحر نے روکا افق کے کج گلاہوں کو

کہا ساحل نے موجوں سے سمیٹو اپنی بانہوں کو

ابھی سوئے فلک اٹھنے سے تم روکو نگاہوں کو

طیوران چمن چہچہاٹیں رک گئیں آخر

ستاروں کی جبینیں بھی ادب سے جھک گئیں آخر

ہوا کے دوش پہ اڑتی گھٹائیں تھم گئیں آخر

فلک سے گر رہیں شبنم کی بوندیں جم گئیں آخر

ذرا سی دیر کو لرزش ہویدا تھی چٹانوں میں 
ملائک رک گئے جاتے ہوئے پھر آسمانوں میں 
کوئی جنبش نہ تھی خوشبو سمائی جا کے شاخوں میں 
سکوں اندر سکوں عالم رہا پھیلا فضاؤں میں 
اذان صبح کے ختم البیانی کی خبر آئی
سکوت بحر و بر ٹوٹا نئی دنیا ابھر آئی
سپیدی سرمئی رنگت لئے عالم میں در آئی
نیا سورج، نئی کرنیں ، نئی باد سحر آئی
اگرچہ سو رہا تھا یہ زمانہ نیند بھر آنکھیں 
خدا کا شکر کہ مجھ کو بتائیں راز کی باتیں 
٭٭٭
رباعیات
محسن جلگانوی

(حیدرآباد)

پیدا کرو خود میں بیداری یارو
چھوڑو اب یہ دنیاداری یارو
دنیا ہمیں منتشر کئے دیتی ہے 

کیوں آنکھ نہیں کھلتی ہماری یارو
بے مصرف ہے عہدہ، تمغہ سب کچھ

شہرت، پیسہ، چاندی، سونا سب کچھ

بہتر ہے کہ صاحب کر دار بنو

کر دار سے بڑھ کر نہیں ہوتا سب کچھ

جتنے بھی لوگ شہر میں رہتے ہیں 
اپنے تو سب سے اچھے رشتے ہیں 
اجداد نے بخشی ہے یہ تہذیب ہمیں 
دشمن سے بھی خلوص سے ملتے ہیں 
چرچا ہے تمام شہر میں ہر سو آج

بس نام کی رہ گئی ہے خوشبو آج

بے لطف ہوئی جا رہی ہے تہذیب اب

ہر گھر سے ختم ہو رہی اردو آج

٭٭٭
پتھر

ارشاد ہاشمی

(جرمنی)

مجھے در دیوار کعبہ سجایا گیا
مجھ کو جلوہ خدا کا دکھایا گیا
انساں کا مجھ میں ٹھکانہ رہا ہے 

میرا اس جہاں میں زمانہ رہا ہے 

سجدے کے لائق تو انسان ہے 

میری بتکدے میں بڑی شان ہے 

کئی میری قسمیں کئی رنگ ہیں 
میرے دام سن کر سبھی دنگ ہیں 
دنیا کے شیشے مجھے جانتے ہیں 
وہ نام سن کر میرا کانپتے ہیں 
یوں تو عجب میری تقدیر ہے 

پر لمبی میرے غم کی زنجیر ہے 

میں پتھر دلوں کی کہانی بنا ہوں 

پگھل کر کہیں پر میں پانی بنا ہوں 

گو دریا سمندر ہیں بھر نے گراں 

سینے سے میرے ہیں جھر نے رواں 

جیتے ہیں کیڑے مجھے چاٹ کر

کتنے بنتے ہیں رستے مجھے کاٹ کر

آگ میں ہوں کبھی میں جلایا گیا
میں ہر آنکھ میں ہوں لگایا گیا
راستے سے کبھی میں ہٹایا گیا ہوں 

کسی پر کبھی میں اٹھایا گیا ہوں 

مقدر کسی کے سہارا ہوں میں 
حسن کا خوبصورت نظارہ ہوں میں 
راستوں کی میں اکثر نشانی بنا ہوں 

محبت میں کسی کی کہانی بنا ہوں 

کوئی کاش ہوتی میری گر زباں 

تو سنتا کہانی میری پھر جہاں 

بے بسی مجھ کو میری گوارا نہیں 
پھر اس کے سوا کوئی چارا نہیں 
جہاں پھول ہے وہاں خار بھی ہے 

مجھ پہ چلنا ذرا سا دشوار بھی ہے 

میں جو پڑا ہوں زمیں پر ازل سے 

ہو گئی ہے مجھے ایک نسبت غزل سے 

کتنے دکھ میں نے ارشادؔ دل پر سہے 

دنیا مجھے پھر کیوں پتھر کہے 

٭٭٭
کاش!

منیر ارمان نسیمی

(بھدرک)

کاش میں انسان نہ ہوتا،

اک بے زبان جانور ہوتا

یا پرندہ…
یا کوئی شجر ہوتا،

تو مجھے مار نے ، کاٹنے والوں کی
باز پرس تو ہوتی…!

کوئی نیتا…
کوئی ابھینیتا…
یا کوئی سماج سدھارک میرے لئے 

آندولن کرتا…

دھر نے دیتا…
مورچے نکالتا…

میری حفاظت کے لئے سرکار سے لڑتا،

اس ترقی یافتہ دور میں …
جانور…کتنا مقدس و قیمتی ہو گیا ہے ،
 اور انسان…
جو اشرف المخلوقات ہے ،

ذات، دھرم، قوم، رنگ و نسل میں بٹ گیا ہے 

گاجر مولی کی طرح کٹ رہا ہے …

یا کاٹ رہا ہے ،

کوئی آہ بھی نہیں کرتا،

کاش میں انسان نہ ہوتا…!!

٭٭٭
ہیر رانجھا
قریشی جلال بھڑگانوی

(جلگاوں)

برسوں یہ پرانی ہے 

یاد ہو تم کو بھی
جو ہیر کہانی ہے 

٭

رانجھے ہیں وہاں اب تک

ہیر کی پائل جا

چھنکے ہیں جہاں اب تک

٭

پنجابی کہانی کا

سمجھو یہ قصہ ہے 

اپنی ہی جوانی کا

٭

بارات چلی آئی
ساتھ اپنے کیا کیا
سوغات چھپا لائی
٭

ٹکرائی نظر ان کی
ایک ہوئے دونوں 

 ہے داستاں یہ جن کی
٭

رانجھا تھا ہزارے کا

سامنے آ اس نے 

دل ہیر کا لوٹا تھا

٭

سویا سا گگن جاگا

چاندنی راتوں میں 
سرسوں کا چمن جاگا

٭

مل مل وہ سجن آتی
سانجھ سویرے جب

 بیلا جو ملن آتی
٭
اک رات عجب آئی
پوچھ نہ کہ اس نے 

 کیا کیا نہ غضب ڈھائی
٭

چہرے پہ شفق چھائی
لطف شبابی سے 

گھبرا کے وہ گھر آئی
٭

سوچا تھا بھلا ہو گا

معلوم نہ تھا کہ

انجام براہو گا

٭

اس پار کنارے سے 

چھنگ تو چلا آیا
 دشمن وہ ہزارے سے 

٭

کیا بیل چڑھے گلشن

جھنگ و ہزارے میں 
برسوں کے جوتھے دشمن

٭

تھی دشمنی لنگڑے کو

ہیر کی ڈولی پھر

کب جاتی ہزارے کو

٭

رنگپور میں تھے کھیڑے 
جان کے یہ چاچا

 خوش تھے وہ میاں لنگڑے 

٭

بارات لایا شیدا
ضد پہ اتر آیا
 چاچا بھی بہت لنگڑا

٭

دشمن نے یہ بھی کھیلا
ہیر کا تو آخر

رنگ پور گیا ڈولا
٭

پروان چڑھا دل میں 
جذبہ محبت کا

وہ خاک ہوا پل میں 
٭

کشتی بھی کنارے بھی
ڈوب گئے سارے 

قسمت کے ستارے بھی
٭

پیغام کوئی لائے 

کچھ تو خبر اس کی
کوئی تو سکھی لائے 

٭

پھر عشق نے بدلا تھا

اصل میں رانجھا تو

 جوگی نہ گوالا تھا

٭

اک بار چلا آیا
بھیس بدل رانجھا

گھر ہیر چلا آیا
٭

جاری تھا سفر آگے 

بھاگ نکل آئے 

 بھاری تھا سفر آگے 

٭

آگے تھے کئی برسوں 

تھک ہار کے سوئے 

 جاگے تھے کئی برسوں 

٭

دنیا کیا بھلاتی ہے 

داستاں رانجھے کی
 یہ اب بھی سناتی ہے 

٭٭٭

شیخ عزیز اللہ
ناگپور
ذہانت کے بیش قیمت موتی (سلسلہ وار)

محدثین عظام امام بخاریؒ کی ذہانت:

حافظ ابو احمد اعمش بیان کرتے ہیں کہ: ’’ایک مرتبہ نیشاپور کی ایک مجلس میں امام مسلم بن حجاج، امام بخاری سے ملنے آئے۔ دوران مجلس کسی شخص نے یہ حدیث شریف پڑھی…
 ’’عن ابن جریع عن موسیٰ بن عقبۃ عن اسماعیل بن ابی صالح عن ابیہ عن ابی ھریرہ عن النبی ﷺ قال کفارۃ المجلس اذاقام العبد ان یقول سبحانک اللھم وبحمدک اشھد ان لا الہ الا انت ستغفرک واتواب الیک۔‘‘ 

(ابن جریح روایت کرتے ہیں موسیٰ بن عقبہ سے وہ روایت کرتے ہیں اسماعیل بن ابی صالح سے وہ روایت کرتے ہیں حضرت ابوہریرہ سے کہ رسول اللہ ﷺ نے فرمایا کہ:مجلس کا کفارہ یہ ہے کہ جب بندہ کھڑا ہو تو وہ یہ کہے … ’’اے اللہ!تیری ذات پاک ہے  اور تیرے ہی لئے تعریف ہے  اور میں گواہی دیتا ہوں کہ تیرے سوا کوئی معبود نہیں۔ میں استغفار کرتا ہوں تجھ سے  اور تیری بارگاہ میں توبہ کرتا ہوں۔‘‘ )

امام مسلم رحمۃ اللہ علیہ نے اس حدیث کو سن کر کہا: ’’سبحان اللہ! کس قدر عمدہ حدیث ہے۔ دنیا میں اس کا ثانی نہیں ہے۔ یعنی یہ حدیث صرف اسی سند سے پائی جاتی ہے۔ پھر امام بخاری سے پوچھا کیا آپ کو اس حدیث کی کسی  اور سند کا علم ہے ؟‘‘ 

امام بخاری نے فرمایا: ’’ہاں !لیکن وہ سند معلول ہے۔‘‘ 

امام مسلم نے درخواست کی کہ مجھے وہ سند بتلائیں۔
امام بخاری نے فرمایا: ’’جس چیز کو اللہ تعالیٰ نے ظاہر نہیں کیا، تو اسے مخفی ہی رہنے دو۔‘‘ 

امام مسلم نے اٹھ کر امام بخاری کے سر کو بوسہ دیا  اور اس عاجزی سے مطالبہ کیا کہ اگر امام بخاری نہ بتلاتے تو قریب تھا کہ امام مسلم آبدیدہ ہو جاتے۔ بالآخر امام بخاری نے فرمایا اگر نہیں مانتے تو لکھو: ’’حد ثناموسیٰ بن اسماعیل حدثنا وھیب حدثنا موسیٰ بن عقبۃ عن عون بن عبداللہ قال قال رسول اللہ ﷺ کفارۃ المجلس الحدیث۔‘‘ 

( ’’ہم سے حدیث بیان کی موسیٰ بن اسماعیل نے انھوں نے حدیث بیان کی وہیب سے انھوں نے حدیث بیان کی موسیٰ بن عقبہ سے انھوں نے روایت کی عون بن عبداللہ سے کہ حضور ﷺ نے فرمایا کہ :مجلس…‘‘ )

حضرت امام مسلم اس حدیث کو سن کر بے حد مسرور ہوئے  اور بے اختیار کہنے لگے : ’’اے امام! میں شہادت دیتا ہوں کہ دنیا میں کوئی شخص آپ کا مماثل نہیں ہے  اور جو شخص آپ سے بغض رکھے وہ حاسد کے سوا  اور کچھ نہیں ہو گا۔‘‘                               (تذکرۃ المحدثین،ص:۱۸۰)
امام بخاری علیہ الرحمہ کی قوت حفظ بیان کر نے کے لئے یہ امر کافی ہے کہ جس کتاب کو وہ ایک نظر دیکھ لیتے تھے وہ انھیں فوراً حفظ ہو جاتی تھی۔ تحصیل علم کے ابتدائی دور میں انھیں ستر ہزار احادیث حفظ تھیں۔ بعد میں جا کر یہ عدد تین لاکھ تک پہنچ گیا۔ جن میں سے ایک لاکھ احادیث صحیح  اور دو لاکھ غیر صحیح تھیں۔ ایک مرتبہ آپ بلخ گئے تو وہاں کے لوگوں نے فرمائش کی کہ آپ اپنے شیوخ سے ایک ایک روایت بیان کریں تو آپ نے ایک ہزار شیوخ سے ایک ہزار احادیث زبانی بیان کر دیں۔
سلیمان بن مجاہد کہتے ہیں کہ ایک دن میں محمد بن سلام بیکندی کی مجلس میں بیٹھا ہوا تھا۔ محمد بن سلام نے کہا: ’’اگر تم کچھ دیر پہلے میرے پاس آتے تو میں تم کو وہ بچہ دکھلاتا جسے ستر ہزار احادیث یاد ہیں۔‘‘  سلیمان نے اس مجلس سے اٹھ کر امام بخاری کی تلاش شروع کر دی۔ بالآخر سلیمان نے امام بخاری کو ڈھونڈ نکالا  اور پوچھا کیا تم ہی وہ شخص ہو جس کو ستر ہزار احادیث حفظ ہیں۔
امام بخاری نے کہا: ’’مجھے اس سے بھی زیادہ احادیث یاد ہیں  اور میں جن صحابہ کرام سے احادیث روایت کرتا ہوں ، ان میں سے اکثر کی ولادت  اور وفات کی تاریخ  اور ان کی جائے سکونت پر اطلاع رکھتا ہوں۔ نیز میں کسی حدیث کو روایت نہیں کرتا، مگر کتاب  اور سنت سے اس کی اصل پر واقفیت رکھتا ہوں۔      (تذکرۃ المحدثین،ص:۱۷۵، محدثین عظام  اور ان کے علمی کارنامے ،ص:۱۱۶)
امام بخاری رحمۃ اللہ علیہ کو احادیث یاد کرنے کا شوق بچپن ہی سے تھا۔ آپ کا حافظہ بے حد قوی تھا۔ چنانچہ دس سال ہی کی عمر میں آپ کا یہ حال تھا کہ مکتب میں جو حدیث سنتے اس کو یاد کر لیتے۔
مکتب سے فراغت پانے کے بعد پتہ چلا کہ امام داخلی رحمۃ اللہ علیہ بہت بڑے عالم حدیث ہیں تو آپ ان کی خدمت میں آنے جانے لگے۔ ایک روز کا  واقعہ ہے کہ امام داخلی اپنی کتابوں سے لوگوں کو احادیث سنا رہے تھے کہ ان کی زبان سے نکلا: ’’سفیان عن ابی الزبیرعن ابراھیم۔‘‘ تو امام بخاری فوراً بول اٹھے کہ ابوالزبیر تو ابراہیم سے روایت نہیں کرتے۔

امام داخلی نے امام بخاری کی بات کو تسلیم نہیں کیا تو امام بخاری نے کہا کہ کتاب کے اصل نسخے میں دیکھنا چاہئے۔چنانچہ امام داخلی نے مکان میں جا کر نسخہ کا مطالعہ کیا  اور پھر باہر آ کر فرمایا کہ اس لڑکے کو بلاؤ۔ امام بخاری حاضر ہوئے تو امام داخلی نے فرمایا کہ میں نے اس وقت جو پڑھاتا تھا وہ تو بے شک غلط تھا۔ اچھا! اب تم بتاؤ کہ صحیح کس طرح ہے ؟تو امام بخاریؒ نے عرض کیا کہ صحیح:  ’’سفیان عن الزبیر بن عدی عن ابراہیم‘‘  ہے۔

امام داخلی حیران رہ گئے  اور فرمایا کہ واقعی تم سچ کہتے ہو۔ پھر قلم اٹھا کر اپنی کتاب کی تصحیح کر لی۔ یہ واقعہ اس وقت کا ہے جب کہ امام بخاری کی عمر صرف گیارہ سال کی تھی۔

(اولیائے رجال الحدیث،ص:۹۳)
جب امام بخاریؒ کی عمر سولہ برس کی ہوئی تو آپ نے عبداللہ بن مبارک کی تمام کتابیں یاد کر لیں  اور محدث وکیع کے تمام نسخے بھی ازبر کر ڈالے۔ پھر اپنی والدہ  اور اپنے بھائی احمد بن اسماعیل کے ہمراہ حج کے لئے روانہ ہوئے۔

حج سے فراغت ہوئی تو والدہ  اور بھائی وطن واپس چلے آئے  اور خود بلاد حجاز میں طلب حدیث کے لئے ٹھہر گئے  اور تمام علمی مرکزوں کا سفر کر کے ایک ہزار اسی شیوخ کی خدمتوں میں حاضری دے کر چھ لاکھ حدیثوں کو زبانی یاد کر لیا۔

علم حدیث کی طلب میں آپ نے مکہ مکرمہ، مدینہ منورہ، بصرہ، کوفہ، مصر، واسط، الجزائر، شام، بلخ، بخارا، سرو، ہرات  اور نیشاپور وغیرہ علمی مرکزوں کا بار بار سفر فرمایا۔(اولیائے رجال الحدیث، ص:۹۴)
امام بخاریؒ علم و فضل کے ساتھ ساتھ بے حد متقی  اور پرہیز گار تھے۔ وہ حد درجہ محتاط  اور تہمت کے محل سے دور رہنے والے تھے۔

٭٭٭
تعارف و تبصرہ

تبصرے کے لئے دو جلدوں کا آنا ضروری ہے 

نام کتاب
:دوہے کوکن کے 
مصنف
:ساحر شیوی
قیمت
:دو سو روپیہ
مبصر
:رفیق شاہین(علی گڈھ)

اشاعت
:اکتوبر۲۰۰۵
ناشر
:ادبی دنیا پبلی کیشنز، جئے پور، راجستھان

 ’’دوہے کوکن کے ‘‘  ۲۸۰صفحات پر مشتمل ضخیم مجلد کتاب کے خالق ساحر  شیوی کے دوہوں پر مبنی ایک گرانقدر  اور کم قیمت شعری مجموعہ ہے۔ ڈسٹ کور  اور سرورق رنگین ہے جس کے پیش نظر  اور پس منظر پر مصنف کا عکس مزین ہے۔ کتاب کے مرتبین میں ڈاکٹر جمیلہ عرشی  اور ڈاکٹر ناصرہ بصیری  اور ڈاکٹر خورشید انور کے نام نامی نمایاں ہیں۔ کتاب کی تشکیل  اور اس کے اہتمام کا سہرا ڈاکٹر عبید حاصل کے سر بندھا ہے۔ جبکہ کتاب کے انتساب کا زرق برق تاج ڈاکٹر فراز حامدی ہی کے سرپر رکھا گیا ہے۔ کتاب کی ترتیب و تہذیب کے آغاز میں فراز حامدی نے ساحر شیوی کا تعارفی خاکہ پیش کر دیا ہے جو ساحر کی شخصیت  اور ان کے نام کے متعلق کافی مواد فراہم کر دیتا ہے۔ قطعہ تاریخ انور شمیم انور فیروز آبادی نے پیش کیا ہے اس کے بعد انیس(۱۹) تحقیقی و تنقیدی مضامین شامل کتاب کئے گئے ہیں جو ساحر شیوی کے دوہا نگاری کے فن کے مختلف پہلوؤں کو احاطہ کئے ہوئے ہیں۔ ہر مضمون نگار نے ان کے فن کا بڑی گہرائی  اور گیرائی کے ساتھ جائزہ پیش کیا ہے  اور دوہوں کے کثیرالجہات موضوعات کو لے کر ان پر سیر حاصل روشنی ڈالی ہے۔ ان نام نہاد مضمون نگاروں کے نام نامی یہ ہیں :ڈاکٹر جمیلہ عرشی، علامہ شارق جمال (مرحوم)، پروفیسر علیم اللہ جالی، ڈاکٹر محمد بشیر الدین، رفیق شاہین، عاصی کشمیری، نذیر فتح پوری، ڈاکٹر سیفی سرونجی، ڈاکٹر مظفر حسن جامی، گلشن کھنہ، ڈاکٹر سلطانہ مہر، ڈاکٹر ناصرہ بصری، اکبر حیدرآبادی، عبد الاحد ساز، عارف نقوی، ڈاکٹر خورشید انور، میمونہ چوگلے ، ڈاکٹر عبید حاصل، افتخار امام صدیقی۔ مضامین کا یہ سلسلہ ۱۳۸ صفحات تک دراز ہے۔ اس کے بعد صفحہ نمبر ۱۳۹ سے ساحر کے کلام کا باب قارئین پر وا ہو جاتا ہے جو صفحہ نمبر ۲۸۰ کے بعد ہی مقفل ہوتا ہے۔ساحر  شیوی نے اپنی اس کتاب میں اردو دوہوں ، حمدیہ دوہوں ، حمدیہ دوہا غزلوں ، نعتیہ دوہا غزلوں ، دوہا غزلوں ، دوہا گیتوں ، دوہا دو بیتیوں  اور دوہا قطعات کو یکجا کر دیا ہے۔
ساحر شیوی  کا آبائی وطن کوکن ہے۔ ہجرتیں آپ کا مقدر رہی ہیں۔ کوکن، کراچی  اور کینیا(افریقہ) سے آخری بار ہجرت کر کے آپ انگلستان کے خوبصورت شہر لیوٹن جا پہنچے  اور تا حال وہیں مقیم ہیں۔ آپ کو نظم  اور نثر دونوں پر یکساں قدرت حاصل ہے۔ مختلف النوع اصناف سخن کے شاعر ہیں۔ اب تک آپ کی ایک درجن شعری تصنیفات منظر عام پر آ چکی ہیں  اور کئی ایک ابھی زیر طبع ہیں۔ ان کے علاوہ آپ کی آٹھ نثری تخلیقات بھی قارئین کے ہاتھوں میں پہنچ چکی ہیں۔ آپ کا قائم کردہ اردو رائٹرز گلڈ اب تک چالیس کتابیں طبع کر چکا ہے۔ علاوہ ازیں متعدد رسائل و جرائد کی ادارت کی ذمے داری بھی آپ کے سر ہے۔ معروف و مقبول جریدے سفیر اردو، پرواز  اور ترسیل آپ ہی کی ادارت میں اجرا ہونے والے رسالے ہیں۔
ساحر شیوی بحیثیت شاعر قدیم و جدید  اور ملکی و غیر ملکی سبھی اصناف سخن میں طبع آزمائی کرتے رہے ہیں۔ سہ مصرعی اصناف سخن ماہیا سین ریوز  اور ہائیکو پر آپ کو زبردست ملکہ حاصل ہے۔ ان کے علاوہ دوہا نگاری پربھی انہیں کماحقہ عبور حاصل ہے۔دوہا قدیم ہندوستانی زبان و ادب کا شعری اظہار ہے۔ اس صنف کو عزت بخشنے والوں میں خسرو، رحیم خاں کبیر ، سورداس  اور تلسی داس کے نام سر فہرست ہیں۔ اس صنف کو اوج ثریا پر پہنچانے  اور نشاۃ ثانیہ سے ہمکنار کر نے والوں میں آج ڈاکٹر فراز حامدی پیش پیش ہیں۔ دوہے کی آسان  اور واضح تعریف ڈاکٹر فراز حامدی نے خود اپنے ہی ضرب المثل دوہے میں بیان کر دی ہے :

تیرہ گیارہ ماترا، بیچ بیچ وشرام

دو مصرعوں کی شاعری دوہا جس کا نام

دوہے صحتمندانہ  طور پر صحیح اوزان بحر اور متعینہ ماتراؤں  اور وقفے کے التزام کے ساتھ تخلیق کر نے کا ہنر ساحر شیوی نے فراز حامدی سے ہی سیکھا ہے  اور اب اس فن میں وہ پوری طرح طاق ہیں۔ اردو کی خدمت  اور داد فن کے حوالے سے ساحر شیوی کے دو دوہے ملاحظہ ہوں :

اس شاعر کو بھول مت جس کا ساحر نام

اردو کی ترویج میں اس کا بھی ہے کام

چاہے وطن کا سایہ ہو یا ہجرت کی دھوپ

ہر موسم میں کھل اٹھا ساحر تیرا روپ

ساحر شیوی نے ہر موضوع  اور ہر موقعے کے دوہے تخلیق کئے ہیں جو زبان کی سلاست و سادگی، سادگی میں نغمگی لوچ  اور اپنے مترنم آہنگ کے سبب دل میں جگہ بنا لیتے ہیں۔ ان کے سبھی دوہے وہ چاہے اردو دوہے ہوں ، حمدیہ نعتیہ دوہے ہوں ، دوہا غزلیں ہوں یا دوہا قطعات  اور دوہا گیت ان کا دلکش  اور نادر اسلوب جادو بن کر دلوں کو مسخر کر لیتا ہے۔ ساحر شیوی نے مذہبی ، سیاسی، ادبی، اخلاقی عالمانہ  اور عاشقانہ ہر طرح کے دوہے تخلیق کئے ہیں جن میں جذبات و احساسات، تجربات  اور قلبی واردات کا احوال بڑے موثر  اور شگفتہ اسلوب میں بیان کیا ہے۔  ’’دوہے کوکن کے ‘‘  میں شامل ان کے چند دوہے ملاحظہ ہوں :

سردی انگلستان کی دل کو کرے ملول

پھر بھی اس کو چھوڑنا ہم کو نہیں قبول

اس نے جب گھر کو دیا گلشن کا اک روپ

چپہ چپہ ہو گیا دلہن کا اک روپ

سودا جو دل کا کرے کیا عاشق ہے دوست

ساحر میری رائے میں فاسق ہے وہ دوست

دوہے ہوں یا ہو غزل لکھتا ہی میں جاؤں 

یہ ہے اک دیوانگی اس پر کیا اتراؤں 

اللہ کے جو متر ہیں ان کو کیا خوف

جنت کے وارث ہیں یہ کیا دنیا کا خوف

دوہے کوکن کے مرے سب کے لب پر جائیں 
بن کر اک سندیش یہ ساحر گھر گھر جائیں 
جو شائقین ادب دوہوں میں دلچسپی رکھتے ہیں ان کے لئے یہ کم قیمت ضخیم کتاب  ’’دوہے کوکن کے ‘‘  یقیناً نئے سال کا بہترین تحفہ ثابت ہو گی  اور خراج تحسین بھی وصول کرے گی۔ ساحر شیوی کی اس گرانقدر پیشکش پر راقم الحروف ان کا کھلے دل سے خیرمقدم کرتا ہے۔

نام کتاب
:اگلی عید سے پہلے (ناول)
مصنف
:آنند لہر

قیمت
:۱۵۰ روپیہ
مبصر
:ڈاکٹر محمد اظہر حیات(ناگپور)

اشاعت
:جون۲۰۰۴ء


اردو میں نثری کتابوں کی اشاعت خال خال ہی دیکھنے کو ملتی ہے  اور ناول کی اشاعت تو جیسے عنقا ہی ہو گئی ہے۔ مقام مسرت ہے کہ کشمیر کی برفیلی وادیوں سے گرما گرم تحریر  ’’اگلی عید سے پہلے ‘‘  ناول کی شکل میں منظر عام پر آئی ہے جس کے مصنف جناب آنند لہر ہیں۔ اس سے قبل موصوف کے ڈراموں  اور افسانوں کے مجموعے شائع ہو چکے ہیں۔ زیر نظر ناول ان کا تیسرا ناول ہے۔ ناول کے ابتدائی ۶صفحات پر دیباچہ کے تحت ڈاکٹر جگن ناتھ آزاد کی تحریر ہے۔آزادی کے بعد سے اب تک کشمیر شہ سرخیوں میں رہا ہے۔ اس کی وجہ سے ملک کو دو مرتبہ جنگوں کی اذیت سے بھی گذرنا پڑا  اور اسی کی وجہ سے ملک میں ہندو مسلم کے مابین منافرت کی سیاست چلتی رہتی ہے۔ کوئی اسے کشمیریوں کی جنگ آزادی کا معاملہ گردانتا ہے تو کوئی اسے دہشت گردی قرار دیتا ہے۔
جناب آنند لہر کشمیر میں پیدا ہوئے  اور یہیں کی آب و ہوا میں پل کر جوان ہوئے انھوں نے یہاں کی ریشہ دوانیوں کو قریب سے دیکھا  اور یہاں کے لوگوں کے جذبات کو  پرکھا ہے۔ کشمیریوں کی ان ہی بے چینیوں کو موصوف نے ناول کی شکل میں ہمارے سامنے پیش کیا ہے۔ ناول میں جا بجا  ہندو مسلم اتحاد کی مثالیں پیش کی گئی ہے۔ ان کی نظر میں مندر کا شنکھ  اور مسجد کی اذان دونوں قابل احترام ہے۔ یہی وجہ ہے کہ جب مندر کا شنکھ دہشت گردوں کی شرارت سے چوری ہو جاتا ہے تو مندر میں شنکھ نہیں بجتا تب کشمیر میں سورج تو نکلتا ہے مگر صبح نہیں ہوتی  اور مسجدوں میں اذان نہیں ہوتی  اور اگر ہوتی بھی ہے تو اذان میں محبت  اور انسانیت کا جوش و جذبہ محسوس نہیں ہوتا کیونکہ آنند لہر کے نزدیک شنکھ  اور اذان ایک ہی آواز دیتے ہیں۔
یہ جذبہ  اور یہ پیغام قابل احترام  اور لائق ستائش ہے۔ مگر ناول پڑھتے ہوئے بعض مقامات پر محسوس ہوتا ہے کہ مصنف نے بھی آخر کار تعصب کی عینک لگا لی ہے۔ بعض واقعات  اور مکالمے ایسے ہیں جسے پڑھ کر حیرت ہوتی ہے  اور یقین کر نے کو جی نہیں چاہتا۔ مثلاً یہ مکالمہ دیکھئے :

(۱)
 ’’پھر جمعے کی نماز لوگ پڑھتے ہیں۔ عبدل نے حیرانگی سے پوچھا۔‘‘ 


 ’’یہ اسلامی ملک ہے۔ یہاں نماز پڑھنے کی بالکل ضرورت نہیں۔‘‘ ٹیکسی والے نے کہا  اور پھر ٹیکسی تیزی سے چلانے لگا۔(صفحہ ۵۳)
(۲)
 ’’مگر جب سے یہ یہاں آئے ہیں نوجوانوں کا دل بہل گیا ہے۔وہ کیسے ؟ عبدل نے پوچھا۔یہ اپنے کپڑے کشمیر میں ہی چھوڑ آئے ہیں …  اور یہاں کے حکمران انہیں ایسے لباس دیتے ہیں جن سے ان کی لڑکیوں کے بدن نظر آتے ہیں۔‘‘ 


…مگر  یہ تو اسلامی اصولوں کے خلاف ہے۔ عبدل نے اپنے آپ سے سوال کیا۔ مگر  چونکہ یہ اسلامی ملک  ہے اس لیے یہاں پر اسلام کے اصولوں پر  چلنا ضروری نہیں ہے۔ عبدل نے اپنے آپ کو جواب دیا۔(صفحہ ۵۴)
اس قسم کے مکالموں سے نا صرف ہندو مسلم کے مابین نفرت کی کھائی مزید گہری ہو گی بلکہ اسلام کے متعلق بھی یہ رائے بنتی ہے کہ نعوذ باللہ اسلام دہشت گردی سکھاتا ہے  اور اس کے ماننے والے انسان نہیں وحشی صفت ہیں۔ کاش مصنف، ناول کا تانا بانا بننے سے پہلے ان باتوں کا خیال رکھتے۔ حالانکہ آنند لہر کشمیر کی برفیلی وادیوں میں لگی آگ کا سبب خوب جانتے ہیں  اور وہ یہ بھی جانتے ہوں گے اسے کون ہوا دے رہا ہے۔ پشت پر مصنف کی رنگین تصویر کے ساتھ مختصر تعارف بھی درج ہے۔

پڑھتے وقت املے کی غلطیوں سے کوفت محسوس ہوتی ہے۔ پروف ریڈنگ میں ذرا سی توجہ سے اسے درست کیا جا سکتا تھا۔ ۱۵۰ روپئے میں اسے مانوی پرکاشن پنج تیرتھی، جموں سے حاصل کیا جا سکتا ہے۔
نام کتاب
:سر سید  کے فکری زاوئیے 
مصنفہ
:ڈاکٹر نفیس بانو

قیمت
:۱۵۰ روپیہ
مبصر
:احتشام اختر(کوٹہ۔راجستھان)

 ’’سر سید  کے فکری زاوئیے ‘‘  ڈاکٹر نفیس بانو کے تحقیقی و تنقیدی مضامین کا مجموعہ ہے۔ڈاکٹر نفیس بانو وسنت راؤ گرلز کالج وارانسی میں اردو کی ریڈر  اور صدر شعبہ ہیں۔ مجموعے کے یہ مضامین مختلف سیمینارز میں نفیس بانو نے پیش کئے ہیں  اور علی گڈھ سے شائع ہونے والے موقر جریدے فکر و نظر میں شائع بھی ہوئے ہیں۔ اس کے علاوہ تہذیب الاخلاق  اور بھوپال سے شائع ہونے والے رسائل فکر و آگہی  اور ندیم میں بھی شائع ہو چکے ہیں۔ ڈاکٹر نفیس بانو کا نقطہ نظر بہت واضح  اور مدلل ہوتا ہے  اور اس لئے ان کا استدلالی انداز قاری کو متاثر کرتا ہے  اور جیسا کہ ڈاکٹر نورالحسن نقوی صاحب نے لکھا ہے : ’’یہ بھی سر سید  کاہی فیض ہے کہ ان کی تحریروں میں سر سید  کے استدلالی اسلوب کی جھلک نظر آتی ہے۔‘‘  ڈاکٹر نفیس بانو نے بعض متنازعہ فیہ شخصیات کے اختلافی مسائل کو بہت آسانی سے حل کیا ہے  اور ان کی حمایت میں حکمت  اور مدلل انداز سے لکھا ہے۔ نواب سلطان جہاں بیگم  اور پرنسپل تھیوڈوربیک زیر نظر مجموعے کے بہت اہم  اور قابل قدر مضامین ہیں۔
سر سید  وسیع النظر اور روشن خیال دانشور  اور سچے محب وطن تھے۔ ان کا سیاسی  اور سماجی نظریہ متوازن  اور سیکولر تھا  اور ان کی فکر جدید تھی۔ اس مجموعہ مضامین کے بعض مضامین مثلاً فکر سر سید  کے دو اہم پہلو اسلام کا سائنٹفک تصور  اور فکر سر سید   اور سر سید  کے سائنسی  اور مذہبی رجحانات وغیرہ توجہ طلب  اور اہم ہیں۔ ان سے سر سید  کی فکر کو سمجھنے میں بہت مدد ملے گی۔ سر سید  پر کام کر نے والوں کے لئے یہ مجموعہ مضامین مفید اور کار آمد ثابت ہوں گے۔ اس کتاب سے پہلے تہذیب الاخلاق پران کی کتاب شائع ہو چکی ہے۔پی ایچ ڈی کے لئے نفیس بانو نے تہذیب الاخلاق کو منتخب کیا  اور اس موضوع سے متعلق بڑی محنت و جاں فشانی سے مواد فراہم کیا  اور آخرکار اعلیٰ درجہ کا تحقیقی مقالہ پیش کیا۔ بعد میں اسے انھوں نے شائع کرا لیا۔ ادبی و علمی حلقوں میں مقالے کو بہت پسند کیا گیا۔ تہذیب الاخلاق کا تحقیقی و تنقیدی مطالعہ  اور سر سید  کے فکری زاویے دونوں کتابیں سر سید  سے ہی متعلق ہیں چنانچہ میں نے جیسا کہ اوپر بھی لکھا ہے کہ یہ دونوں کتابیں سر سید  پر تحقیقی کام کر نے والوں کے لئے بھی مفید ثابت ہو گی  اور سر سید  سے دلچسپی رکھنے والے عام لوگوں کے لئے بھی یہ کتابیں کارآمد ثابت ہو گی۔ سر سید  پریوں تو بہت لکھا گیا ہے  اور نفیس بانو سے پہلے تحقیق کا کام بھی ہوا ہے  اور تحقیقی مقالے بھی سامنے آئے ہیں اس سلسلے میں ڈاکٹر اصغر عباس کا کام بہت اہم ہے  اور وہ اب بھی لکھتے رہتے ہیں کچھ عرصہ قبل جب وہ صدر شعبہ اردو تھے ان کی نگرانی میں علی گڈھ میگزین کا خواتین نمبر بھی شائع ہوا تھا  اور سر سید  کی یاد اس طرح پھر تازہ ہو گئی تھی۔ گا ہے گا ہے باز خوان ایں قصہ پارینہ را۔ لیکن ڈاکٹر نفیس بانو نے سر سید  کی علمی سماجی و ادبی خدمات کو اپنے نقطہ نظر سے پیش کیا ہے۔ لہٰذا ان کے مضامین و مقالات کی اہمیت  اور افادیت سے انکار ممکن نہیں۔ ڈاکٹر نور الحسن نقوی صاحب نے بالکل صحیح لکھا ہے کہ: ’’اس مجموعے (سر سید  کے فکری زاویے) کی اشاعت سے مطالعہ سر سید  کی نئی راہیں کھلیں گی  اور افکار سر سید  کے مختلف پہلو سامنے آئیں گے۔‘‘  مجموعہ مضامین ۱۹۸ صفحات پر مشتمل ہے  اور قیمت ۱۵۰ روپئے ہے۔ اسے پہچان پبلی کیشنز اوبرن تلہ، الہ آباد نے شائع کیا ہے۔ امید ہے ادبی و علمی حلقوں میں کتاب کی پذیرائی ہو گی۔

 نام کتاب
:سر نامۂ گماں نظری(شعری مجموعہ)
شاعر
:کرشن کمار طورؔ

قیمت
:۲۵۰ روپیہ
مبصر
:اختر بارکپوری(بارکپور۔پرگنہ)

ضخامت
:۱۶۰ صفحات
ناشر
:سرسبز پبلی کیشنز
دنیائے شعر و ادب میں کرشن کمار طور کا نام کسی تعارف کا محتاج نہیں۔ جب شاعر زندگی  اور حقیقت کے بارے میں ایک انفرادی نقطہ نظر قائم کرتا ہے تو ظاہر ہے اس کے فکر و احساس کا انداز بدل جاتا ہے۔ یہ عمومیت کے بجائے اختصاصی ہونے پر اصرار کرتا ہے نتیجے میں مروجہ اسالیب اظہار کی نئی تشکیل کی ضرورت پڑتی ہے۔

طور صاحب کا یہی انداز فکر ان کے رنگ و آہنگ کی عوامی مقبولیت نے ان کی شاعری کو ان کے معاصرین میں ایک امتیازی مقام دیا۔ طور صاحب نے فن شاعری کی تقریباً تمام مروجہ اصناف میں طبع آزمائی کی ہے لیکن صنف غزل آپ کی پسندیدہ صنف ہے اس پر آپ کی گرفت بہت مضبوط ہے۔

 ’’سر نامۂ گماں نظری‘‘  کرشن کمار طور صاحب کی جدید شاعری کا گرانقدر  اور بیش بہا غزلوں کا مجموعہ ہے۔ اس میں ان کے دل کی کیفیات و محسوسات  اور قلبی ترجماں کی آئینہ داری بھرپور طرح سے نظر آتی ہے۔زیر نظر مجموعہ میں ۱۵۵ غزلیں ہیں جن میں چند حمدو دعا بھی شامل ہیں۔ سرورق اسم با مسمیٰ  اور جاذب نظر ہے ، دبیز کاغذ، کتابت و طباعت نہایت نفیس ہونے کے باوجود قیمت کو مناسب کہنا مناسب نہیں ہو گا۔

 ’’سر نامۂ گماں نظری‘‘  میں یہ خاص بات دیکھنے میں آئی کے اندرونی صفحات پر تعارفی مضامین کی بھرمار نہیں ہے  اور ہو بھی کیوں آفتاب کوکسی مصنوعی روشنی کی کیا ضرورت، ہاں آخر میں چند مشاہیر ادب کے مختصر مگر جامع تاثرات آویزاں ہیں۔
کرشن کمار طور صاحب نے دور حاضر کے تناظر میں انسانی جذبات و احساسات  اور اپنے ۷۲سالہ مشاہدات کا تجربہ زندگی کی تلخیاں مسرتیں  اور دقیق سے دقیق مراحل کو عام فہم زبان میں پیش کر کے ان مشاہیر ادب کے خیالات کی بھرپور تائید کر دی۔بلاشبہ طور صاحب شعر کہنے کی فنکارانہ صلاحیت کے مالک ہیں ان کا ذہن شاعری میں رچا بسا ہے یہی وجہ ہے کہ بالکل چلتے پھرتے عام خیالات و موضوعات کو شعر کے سانچے میں بڑی خوبی سے ڈھالتے ہیں ہر شعر بے مثال  اور خوبصورت ہے میں خود تذبذب میں ہوں کہ کون سا شعر انتخاب میں لوں ، بہرکیف چند اشعار حاضر ہیں :

تقدیر سے کچھ بعید کیا ہے 

روتے روتے میں کب ہنسا دے 

کہنے کی فقط ہیں سب یہ باتیں 
دنیا میں کوئی نہیں کسی کا

کہیں پہ مجھ سے ہے روشن یہ راست گفتاری
کہیں پہ ہوتا ہے میرا بیاں گماں غلط

دیار شوق میں ہوتے نہیں امیر فقیر
یہاں جو دل کا غنی ہے وہی فقیر فقیر
وہی ہے نخل تمنا یقین والوں کو

وہی تو کرب کناں ہے سلوک جاں سے پرے 

ہیں جتنے لوگ سبھی خوں میں تر بتر ہیں طور

سفر میں اب کوئی گرد سفر نہیں شاید
ہے اس ایک لفظ میں ساری خدائی
خدا سے مانگنا ہے تو خدا مانگ

چراغ چرخ سے کوئی مقابلہ تو رہے 

میں دل کے داغ کو مہتاب کر کے دیکھتا ہوں 

میں اپنے آپ کو پوشیدہ رکھ کے لوں گا بھی کیا
ہے لاکھ پردوں میں یہ جاں ہر طرح ظاہر

جو اشعار ہم نے نقل کئے ہیں ان میں طور صاحب نے بہت جچے تلے الفاظ میں زندگی کی سچائیاں بیان کی ہیں جس میں کچھ کڑوی کچھ میٹھی۔ طور صاحب کے لہجے میں سادگی ہے  اور بیان میں سلاست جو بجائے خود تحسین خوبیاں ہیں لیکن اس سادگی میں بھی ہر شعر معنی و مفہوم کے اعتبار سے مرصع ہے۔ چند اشعار نمونتاً پیش ہے :

بھڑک اٹھی تو یہ پھر سب کو راکھ کر دے گی
ابھی تو تیری مری گفتگو گرفت میں ہے 

شعبدے جتنے بھی ہیں سب چاک کے ہیں 
خاک سے گوندھے گئے تھے خاک کے ہیں 
جہاں والے مجھے حیرت سے تکتے ہیں بھلا کیوں 
سلوک آئینہ ہوں میں تو خود اپنے گماں کا

کسی یقین پہ ہی قائم ہے طور نظم جہاں 

اگر خدا ہی نہیں ہے تو پھر دعا بھی نہیں 
اسے جو دیکھتا تو ساری ہوس ہوئی پوری
جنوں میں ملتی ہے اس کی رضا دوبارہ کہاں 

پھر گذرتا ہوں انا کی وادی پر خار سے 

پاؤں کے چھالوں کو پھر رنگ حنا دیتا ہوا

پروفیسر عتیق اللہ صاحب کے اس جملہ کی میں بھی تائید کرتا ہوں کہ: ’’بانی کے بعد جن چند ناموں نے اپنی طرف متوجہ کیا ان میں ایک نام آپ کا(طور صاحب کا) بھی ہے۔‘‘ 

امید قوی ہے کہ طور صاحب شعر و ادب کے راستوں پریوں ہی رواں دواں رہیں گے۔ جس سے قاری بھی مستفیض ہوتے رہیں گے۔ طور صاحب کے اس شعر کے ساتھ میں اپنی بات ختم کرتا ہوں :

مرے لبوں پہ دمکتا رہے دعا موتی
سدا ہو سبز یہ پودا مرے خدا مرے رب

نام کتاب
: ’’گنجا نامہ‘‘ (ادب الاطفال)
مصنف
:عادل اسیر دہلوی
مبصر
:منظور عثمانی
عادل اسیر موجودہ دور میں شفیع الدین نیر کے بعد ادب الاطفال کے سلسلے میں سب سے معتبر نام ہے۔ایک معنون میں ان کی ادبی کاوشیں نیر سے بھی زیادہ لائق تحسین ہیں کیونکہ ان کی پشت پر جامعہ جیسا ادارہ  اور  ’’پیام تعلیم‘‘  جیسا رسالہ بھی نہیں۔ چنانچہ آج وہ جو کچھ بھی ہیں صرف اپنے بل بوتے پر  ہیں۔ وہ آرمڈچیئر رائٹر (Armed chair)   نہیں بلکہ بہ یک وقت مصنف، فنانسر، پبلیشر  اور سیلز مین بھی ہیں۔
عادل اسیر کے لیے زندگی پھولوں کی سیج کبھی نہیں رہی۔ نامساعد حالات نے اتنی فرصت بھی نہیں دی کہ وہ یکسوئی کے ساتھ تعلیم ہی مکمل کر سکیں۔ آج اگر وہ ایم اے ہیں تو یہ ان کی ذاتی تگ و دو اور حوصلہ مندی کا انعام ہے۔ وہ دراصل ’’دانش گاہ دہر‘‘  کے سندیافتہ ہیں۔ اسی لیے ان کے پیر سدا زمین پر ٹکے رہے ہیں۔ ان کی حقیقت پسند نگاہ نے انہیں یہ باور کرا دیا کہ صنف اطفال کی طرف سے بے جا  اور غیر فطری چشم پوشی کی گئی ہے۔

بہت پہلے ہندوستان کی تعلیمی پالیسی پر کسی انگریز ماہر تعلیم نے رائے زنی کرتے ہوئے کہا تھا کہ اسے دیکھ کر یوں محسوس ہوتا ہے کہ بھارت میں گاؤں ہیں ہی نہیں۔ کچھ ایسا ہی احساس بچوں کے ادب کی طرف سے اردو ادیبوں کی عدم توجہی کو دیکھ کر بھی ہوتا ہے۔ اس رویہ کا اس سے بہتر ثبوت  اور کیا ہو سکتا ہے کہ نیشنل کونسل فارپرموشن آف اردو لینگویج کی ۹۰۰ کے قریب مطبوعات میں جو تقریباً ۸۰ کتابیں بچوں کے ادب پر شائع ہوئی ہیں ان میں بیشتر دوسری زبانوں کے تراجم ہیں۔ (جو نہ اردو پڑھنے والے بچوں کے ماحول سے مطابقت رکھتی ہیں  اور نہ مزاج سے)  اور اگر ان کتابوں کے حجم پر نگاہ کی جائے وہ کونسل کے ذریعے شائع کی گئی دو چار لغات کے ہم پلہ بھی نہیں (جن کی صحت پر آئے دن اخبارات میں انگلی اٹھتی رہتی ہے) انجمن ترقی اردو(ہند) کا دامن تو یکسر خالی ہے۔ اس کے لیے اس ادارہ کے ارباب حل و عقد سے بصد احترام دریافت کر نے کو جی چاہتا ہے کہ ’’بھلے لوگو! فروغ اردو میں بچوں کے ادب پر توجہ دینے کی ضرورت نہیں ہے کیا؟‘‘ 
شاید اس صنف سے اس بے مثال لاپرواہی کاہی اثر ہے کہ ہم نہ اسماعیل میرٹھی نہ افسر میرٹھی  اور نہ ہی شفیع الدین نیر کی روایت کو باقی رکھ پائے ہیں۔ آج غنچہ  اور کھلونا جیسے معیاری رسائل ناپید ہیں۔ چند رسائل جو ادب اطفال کو فروغ دینے میں کوشاں ہیں وہ لگتا ہے جیسے ہاری ہوئی جنگ کے محاذ پر ہیں۔ مکتبہ جامعہ جس نے ڈاکٹر ذاکر حسین کی ایما پر اس میدان میں قابل قدر کام کیا تھا وہ شاہد علی خاں کی طرح بوڑھا  ہو چکا ہے۔

اطمینان کی بات ہے کہ عادل اسیر نے اس کمی کو شدت سے محسوس کیا ہے۔ انھوں نے اپنے بل بوتے پر اسے پورا کر نے کا بیڑا اٹھایا ہے۔ وہ اس فرض کو اپنے محدود وسائل کے باوجود نبھانے کی جی توڑ کوشش کر رہے ہیں ، جسے دوسرے محبان اردو نے غیر ضروری جان کر قابل اعتنا نہ سمجھا، وہ اپنے قلم  اور ادارے کے ذریعے بیش بہا خدمات انجام دے رہے ہیں۔ ان کی بچوں پر کتابوں کی تعداد تیس سے زیادہ ہے۔ جن میں سے چھ مختلف کتابوں کو ہندوستان کی بعض اردو اکیڈمیوں نے ان کی خدمات کے اعتراف کے طور پر انعامات سے نوازا ہے۔ شکر ہے کہ وہ جوان ہیں  اور ان کے عزائم ان سے بھی جوان تر۔ ان کی ان کتابوں کو پڑھ کر اندازہ ہوتا ہے کہ ان کی صلاحیتیں کتنی ہمہ جہت ہیں۔ ان میں کہانیاں ، پہیلیاں ، کہہ مکرنیاں ، رباعیاں ، ماہیے ، دوہے ، نعتیں ، نظمیں ، گیت  اور تراجم شامل ہیں۔ مثلاً امیر  خسرو کی پہیلیاں ، گلستاں کی کہانیاں ، بیربل کی کہانیاں ، بچوں کی رباعیاں ، بچوں کے گیت، بچوں کی نظمیں ، بچوں کے دوہے ، بلے بلے (بچوں کے ماہیے)، آ سہیلی بوجھ پہیلی(کہہ مکرنیاں) گلدستہ نعت وغیرہ ان کی لگن، ذوق و شوق  اور انہماک کو دیکھتے ہوئے یقین کامل ہے ، بقول شاعر:

مجھ کو جانا ہے بہت اونچا حد پرواز سے 

عادل اسیر کے یہاں ترسیل کا کوئی مسئلہ نہیں ہے۔ ان کی حقیقت شناس نظروں سے یہ حقیقت اک لمحے کے لیے بھی اوجھل نہیں ہوتی کہ وہ بچوں کے ادیب و شاعر ہیں  اور ان کے مخاطب بچے ہیں۔ وہ بات سادگی سے کہنے کا فن خوب جانتے ہیں۔ ان کی تحریروں میں دل سے اٹھ کر دل پر پڑنے کی تاثیر ہے۔ بچوں کے لیے لکھی کتابوں کے لیے انھیں ان کی ذہنی سطح پر لانے کے لیے ہلکا پھلکا  اور کم سے کم بوجھل انداز بیاں درکار ہوتا ہے۔ ادب اطفال میں یقیناً اخلاقی سطح پران کی ذہنی تربیت مقصود ہوتی ہے۔ لیکن جب تک انداز بیان دلچسپ، آسان  اور قابل فہم نہ ہو تو بات بنتی نہیں۔ عادل کی مقبولیت کا راز اسی نکتہ میں پنہاں ہے۔

عادل اسیر حسن مزاح کی خداداد نعمت سے بہرہ ور ہیں۔ زیر نظر ان کی معرکۃ الآرا تخلیق ’’گنجا نامہ‘‘  اس کی منہ بولتی مثال ہے۔ اسے اگر ان کا شاہکار کہا جائے تو  شاید غلط نہ ہو گا۔ گنجوں سے متعلق لطائف و واقعات کو اتنی سادگی و پرکاری سے نظم کر دینا واقعتاً انہی کا حصہ ہے۔ یہ قاری کے لیے تفریح طبع کا سامان ہی نہیں زبان و  یبان پران کی شاعرانہ قدرت کا ثبوت بھی فراہم کرتی ہے۔  ’’گنجا نامہ‘‘  میں کچھ دلچسپ مثالیں ملاحظہ ہوں :

(۱)
 ’’گنجا یتیم‘‘  میں ایک مولانا نے یتیموں کے ساتھ حسن سلوک کی تلقین کرتے ہوئے فرمایا:یتیم کے سر پر ہاتھ رکھنے سے اتنی نیکیاں ملتی ہیں جتنے اس کے سر پر بال۔ اس پر اعتراض سنئے :

اک دہاتی اٹھ کے بولا، ہے ثواب اس میں عظیم
مولوی جی کیا کریں جب گنجا ہو کوئی یتیم
(۲)
ماں بچے کے باپ کے سر پر بال نہ ہونے کا جواز یہ پیش کرتی ہے کہ کیونکہ تمہارے ابو ذہین ہیں  اور دماغی کام کرتے ہیں اس لیے ان کے بال اڑ گئے۔ اس پر بچہ کیا دلچسپ  اور معنی خیز نتیجہ اخذ کرتا ہے۔ سنئے :

اب سمجھ میں آ گیا ہے پیاری امی یہ سوال

آپ کے سر پر ہیں کیوں یہ ڈھیر سارے لمبے بال

(۳)
نظم ’’خالی مکان‘‘  میں بیوی شوہر کے گنجے پن کا مذاق اڑاتی ہے تو پلٹ کر وار کرتے ہوئے شوہر کہتا ہے :

میرے سر پر کچھ نہیں تو تیرے سر میں کچھ نہیں 
چھت مری خالی ہے تو کیا تیرے گھر میں کچھ نہیں 
(۴)
بیوی دعویٰ کرتی ہے اپنی سہیلیوں سے کہ میرے شوہر کا کوئی بال بھی بانکا نہیں کر سکتا۔ کیونکہ:

اے مری ہمجولیو! ہیں گنجے بے چارے میاں 
(۵)
 ’’چھوٹی سی بات‘‘ میں لیڈر پبلک سے دوران تقریر کہتا ہے کہ میں کیا نہیں کر سکتا۔ اس پر ایک آواز آتی ہے : ’’آپ کنگھا کر نہیں سکتے جناب‘‘ 

(۶)
میزبان کا بچہ ہنستے ہوئے گنجے مہمان کو اطلاع دیتا ہے کہ آئینہ، صابن، تولیے کے ساتھ ساتھ: 

 ’’آپ کے کمرے میں باجی رکھ گئی ہیں کنگھا بھی‘‘ 
مختصر یہ کہ  ’’گنجا نامہ‘‘  ایک بے حد دلچسپ تخلیق ہے۔ اس کتاب کی خوبی یہ ہے کہ یہ ترسیل کا فرض پوری پوری طرح ادا کرتی ہے۔ ایسی کتابیں ہی بچوں کے ذوق کو مہمیز کرتی ہیں۔ دعا ہے :اللہ کرے زور قلم  اور زیادہ
نام کتاب
:مراٹھی شاعری کے اردو تراجم
مصنف
:یعقوب راہی
قیمت
:۱۲۰ روپیہ
مبصر
:عاجز ہنگن گھاٹی(ضلع وردھا)

پتہ
: ’’ادب نامہ‘‘  ۳۰۳ کلاسک پلازہ، تین بتی، بھیونڈی۔۴۲۱۳۰۲(مہاراشٹر)

یہ کتاب مہاراشٹر اسٹیٹ اردو ساہتیہ اکادمی (ممبئی)کے تعاون سے شائع ہوئی ہے۔ اس کتاب میں ترجمے کے گذشتہ پچاس برسوں کا جائزہ لیا گیا ہے۔ ترجمے کے کمال فن کو پہنچے ہوئے جید سترہ مترجم کی بھی تخلیقات پر کھل کر بحث ہی نہیں کی گئی بلکہ مثال کے طور پر ان گنت، مراٹھی تخلیقات کے اردو تراجم بھی پیش کئے گئے ہیں۔ علاوہ ازیں مراٹھی ساہتیہ کے تراجم کا تو بے حد تفصیلی طور پر مظاہرہ کیا گیا ہے۔ مترجم کے سامنے پہلا مسئلہ انتخاب کا ہوتا ہے کیونکہ ترجمے کے لئے ایسی تخلیق کا انتخاب کیا جاتا ہے جس میں تجربے کی نوعیت  اور تخلیقی برتاؤ کے اعتبار سے بڑی مقناطیسی کیفیت ہونی چاہئے  اور وہ کیفیت مترجم کو اپنی قوتوں کا احساس دلاتی ہو یہی نہیں بلکہ اپنی دریافت پر اکساتی بھی ہو۔ تاریخ کے تناظر میں دیکھا جائے تو مراٹھی شاعری کا اردو میں پہلا ترجمہ ۱۷۵۰ء میں شاہ تراب چشتی نے  ’’تن سمجھاون‘‘  کے نام سے کیا تھا۔ مہاراشٹر میں یہ سلسلہ ۱۹۴۷ء کے بعد سے شروع ہوا  اور اب تک بڑی دلجوئی سے جاری ہے۔ 

ترجمہ کرتے وقت مترجم کو اس بات کا خیال رکھنا نہایت ضروری ہوتا ہے کہ جس زبان کا ہم ترجمہ کر رہے ہیں اس کا اصل مقصد فوت نہ ہونے پائے۔ اس کے لب و لہجہ کی مٹھاس بھی برقرار رہے  اور زبان و بیان کی شائستگی بھی مجروح نہ ہونے پائے۔ اس کے لب و لہجہ کی مٹھاس یہ ہے کہ ایک زبان کی بنیادی حقیقت دوسری زبان کے وضاحتی انداز سے اس طرح گھل مل جانا چاہئے کہ قاری بے ساختہ کہہ اٹھے ، پانی تیرا رنگ کیسا جس میں ملائے ویسا‘‘  یعنی مترجم کو جس تخلیق کا ترجمہ کرنا ہوتا ہے پہلے اسے تخلیقی حیثیت کے تمام خدوخال کو اچھی طرح سمجھنا پڑتا ہے  اور یہ بھی طے کرنا پڑتا ہے کہ ترجمہ کن لوگوں کے لئے کیا جا رہا ہے  اور ترجمے کی ضرورت کیوں ہے یا ترجمے کی ادبی حیثیت کیا ہو گی۔ ترجمے کی زبان بڑی اہمیت کی حامل ہوا کرتی ہے۔ سلیس  اور عام فہم زبان اس کی جان سمجھی جاتی ہے  اور یہ کسی بھی ترجمے کی کامیابی یا ناکامی کا باعث بھی بن سکتی ہے۔ اس سلسلے میں حق بات تو یہ ہے کہ ترجمہ اپنے وقت کی زبان میں ہونا  چاہئے تاکہ زیادہ سے زیادہ پڑھنے والے تخلیق کی گہرائی تک پہنچ سکیں  اور اس سے لطف اندوز بھی ہو سکیں۔ ترجمے کے اختتام کے بعد از سر نو اس کی جانچ بھی نہایت ضروری ہوا کرتی ہے  اور مصنف اس بات سے متفق بھی ہے۔

بایں ہمہ اس کتاب کے ترجمے میں یعقوب راہی نے اتنی عرق ریزی  اور جانفشانی سے کام لیا ہے کہ ان کا تجزیہ دوراندیشی کی آخری سرحد کو اس طرح چھوتا ہوا محسوس ہوتا ہے جیسے اصل تخلیق  اور ترجمہ دونوں دو جسم ایک جان بن گئے ہوں۔ یعقوب راہی کے متعلق یونس اگاسکر کی رائے  اور ڈاکٹر رام پنڈت کی دوربین تحقیق نے انہیں ترجمے کی شہنشاہیت سے سرفراز فرمایا ہے۔ ترجمے کے تعلق سے محمد حسن عسکری کا یہ نظریہ ملاحظہ ہو: ’’ترجمے کا مقصد یہ ہونا چاہئے کہ خواہ ترجمہ ناکام ہو مگر ادیبوں  اور پڑھنے والوں کے سامنے اظہار کے نئے مسائل خواہ کوئی ادبی مسئلہ نہ ہو مگر ترجمے کے ذریعے کوئی ادبی مسئلہ پیدا تو ہو۔‘‘ مختصر یہ کہ مراٹھی سے اردو میں ترجمے تو برسوں سے ہو رہے ہیں  اور اسی کاوش میں کئی فنکاروں نے اپنی جستجو کے لہو میں انگلیاں ڈبو کر سرخروئی بھی حاصل کی مگر میرا یقین ہے ان سب کی سب سے بڑی پریشانی  اور تذبذب میں مبتلا ہونے کی وجہ رہی ہو گی  ’’مراٹھی سے اردو‘‘ نعت کی یہاں یہ بات قابل توجہ ہے کہ ترجمے کے لئے اردو اکادمیاں بڑی فراخ دلی سے خرچ کر رہی ہیں۔ خدا جانے آج تک انہیں  ’’مراٹھی سے اردو‘‘  نعت کی کمی کیوں محسوس نہیں ہوئی۔

حرف آخر…میں سمجھتا ہوں یعقوب راہی نے جب ترجمے کی طرف رغبت کی ہو گی تو اس سلسلے میں ان کے سامنے بھی کی سوالات کھڑے ہوئے ہوں گے مثلاً ترجمہ کیا ہوتا ہے۔ مترجمین نے مختلف کتابوں کو اردو میں منتقل کرتے وقت کن مقاصد کو پیش نظر رکھا ہو گا  اور ان کتابوں نے ہمارے ادب پرکیا اثرات مرتب کئے ہوں گے وغیرہ وغیرہ۔ غرض یعقوب راہی نے ان تمام مرحلوں سے گزر کر مراٹھی شاعری کا اردو ترجمہ کر کے ایک ایسا کام انجام دیا ہے جو قابل تقلید ہی نہیں بلکہ قابل ستائش بھی ہے۔ اس لئے میں سمجھتا ہوں اردو دنیا کی طرف سے ان سے امید کی جا سکتی ہے کہ یہ آئندہ بھی اچھے نثر پاروں کے ترجمے پیش کر کے ادب کی مقید خوشبو کو طشت از بام کرتے رہیں گے۔

٭٭٭

تشکر: شرف الدین ساحل،  ساحل کمپیوٹرس، ناگپور

ان پیج سے تبدیلی، تدوین اور ای بک کی تشکیل: اعجاز عبید
